
	ЖЕННИ ГЕРХАРДТ – 2

	(26 - 43-р бүлэг) 

	 

	“Улсын хэвлэлийн хэрэг эрхлэх хороо” Улаанбаатар хотноо 1966 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулагч Х. Лхамдорж

	
XXVI бүлэг 

	Түүнээс хойших гурван жилийн явдлыг нэгд нэггүй тоочих, энэ гэр бүл Женнийн илэрхий ач, түүний сайн санаат ханийн буяныг түшсэн нэлээд бат хангамжид адгийн муу амьдралаас аажмаар шилжсэнийг тоочин өгүүлэхийн хэрэггүй биз ээ. Кливлендэд явуулаар ирдэг шаггүй эзэн Лестер өөрөө үе үе ирэхдээ Женни тэр хоёрт зориулан хоёрдугаар давхартаа хоёр шилдэг өрөөгөө ямагт хадгалж байдаг. Герхардтынд хаяа нэг бууна. Заримдаа тэр цахилгаанаар Женниг дуудуулахад Женни яаран Чикаго, Сент-Луйс буюу Нью-Йорк ордог байв. Лестер Хот-Спрингс, Маунт-Клеменс буюу Саратогийн аль нэг хээнцэр амралтын газар байр авч, Женнитэй цуг эхнэр нөхрийн янзтай хоёр нэгэн хоногоор зугаацан жаргахыг юунаас ч илүү дурладаг байв. Женнитэйгээ уулзахаар тэр Кливлендэд ганц өдрөөр ч атугай үе үе ирнэ. Лестер Женнигийн нуруун дээр хамаг хүнд зовлон хуралдсаар байгааг ямагт ухамсарлах авч үүнийг одоо хэрхэн янзлахыг боддоггүй байв. Янзлах хэрэгтэй ч юм уу даа? Цуг байхад тэд сайхан л шүү дээ. 

	Энэ байдлыг Герхардтынхан тун ч өвөрмөцөөр үзэх болов. Эхлээд байдал бүр догь байв. Би нөхөрт гарсан гэж Женни хэлэв. Түүний гэр бүл болсны гэрчилгээг хэн ч үзээгүй боловч тэр тэгж хэлсэн бөгөөд үнэндээ нөхөртэй хүүхний адил биеэ авч явах болжээ. Гэхдээ тэр, Лестерийн гэр бүл байдаг Цинциннатид хэзээ ч очоогүй, Женни дээр тэдний хамаатнаас хэн ч ирж байсангүй. Харин Лестер өөрөө эхлээд Герхардтынхны толгойг эргүүлсэн боловч нэг л хачин байдаг болчихжээ. Тэр ч байтугай эхнэртэй хүний царайгүй байдаг ажээ. Тэр, нэг л хайнга байх аж. Зарим долоо хоногт Женни түүнээс ердөө товчхон гэгчийн зурвас хүлээн авдаг байв. Заримдаа Женни Лестер дээр очоод хэдхэн хоноод ирдэг байв. Тэгсэн ч Женни удаанаар байхгүй болсон удаа буй нь бат харилцааны ганц лавтай гэрч гэлтэй авч хачирхмаар ажээ. 

	Басс хорин таван наснаас хэтэрч яггүй ажилсаг зантай, их эрмэлзэлтэй хүн болсны дээр энэ талаар бага зэрэг эргэлзэх болжээ. Тэр бол амьдрал гадарлахдаа бэрх учир олиггүй юм болж байна гэдгийг мэдэх болов. Арван есөн настай Жорж сав суулга үйлдэх фабрикт ажилладаг тул энэ талаар ахиад байхыг санаархдаг болсны гадна эгчийнх нь байдал түүнийг бас зовоох болжээ. Женнийн санасан хэрэг бүтэмж муутай байна гэдгийг тэр тааварлажээ. Арван долоотой Марта, Уильям Вероника нар сургуульд суралцсаар байв. Суралцахдаа тэд юу л хүснэ цөм хангалттай авч бас л сэтгэл зовних байдал төрцгөөх болжээ. Женни нь хүүхэдтэй гэдгийг тэд мэдэцгээсэн билээ. Айл хунар ч мэдээж хэрэг хувь хувийнхаа дүгнэлтийг хийгээ биз. Герхардтынхантай хэн ч танилцах гэж бараг оролдсонгүй. Тэр ч байтугай Герхардт гуай байдал олигтой биш байгааг тааварлах болсон авч өөрөө үүнийг нэгэнт зөвшөөрсөн болохоор одоо эсэргүүцэл тавихад хожидсон буй заа. Заримдаа Женниг шалгааж, болж өгвөл энэ байдлыг өөрчлөхийг албадах гэвч долоо дордох ажээ. Хамаг учир Лестертэй холбоотойг Герхардт ойлгов. 

	Женнийн гэрийнхэнтэйгээ харьцах харьцаанд аажмаар шийдэмгий хувирал гарах болсон боловч түүнд нь амьдрал ч өөрөө гэнэт оролцдог байв. Герхардт авгайн бие мууджээ. Аль хэзээний шалмаг ажилсаг бөгөөд махлаг тэр эмэгтэй сүүлийн жилүүдэд доройтож байгаагаа мэдэж босож суухдаа ч ядрах болсны дээр түүний төрөлхийн үймрэнгүй оюуныг үй түмэн түгшүүр зовлон ээрсээр байгаад, эцэст нь аажуу боловч засаршгүй ядралд хүргэжээ. Тэр хөдөлж чадахгүй болсон төдийгүй, хувьдаа ноогдсон өчүүхэн ажилд дорхноо цуцаж, тэгээд ч шат өөд авирахад мөн ч хэцүү байх юм гэж Женнид үглэдэг байв. 

	— Миний бие нэг л барагтай, өвдөхгүй л юм сан гэж тэр хэлэв. 

	Женни сэтгэл нь зовж, ойрын нэг амралтад таныг очуулъя гэж эхдээ хэлэхэд Герхардт авгай татгалзав. 

	Герхардт авгай цэцэрлэгт суулаа ч, охинтойгоо цуг зугаалгад явлаа ч намрын харьж яваа цаг түүнийг зовооно. 

	— Би намарт дургүй, навч унаж байгааг харахаас бие хэзээ ч эдгэрэх царайгүй санагдах юм гэж эх хэлэв. 

	— Ээж ээ, та юу ярьж байна аа гээд айснаа нуунгуй Женни хариулав. 

	Алив айлын түшиг эх байдаг боловч үүнийг нас барах цагт нь л ойлгодог билээ. 

	Басс гэрлээд гэр тусгаарлахыг бодсон боловч үүнээ түр хойшлуулав. Герхардт өвгөн ч сэтгэлээр унаж хэмжээгүй бодлогошрон, зайлшгүй сүйрэлд орох гэж байгаа хүн адил гэр зуураа л тэнэнэ. Женни бол үхэлтэй ийнхүү улаан цайн тулгарч үзээгүй учир эхийгээ алдах гэж байгааг ойлгохгүй, харин үүнийг яагаад ч аварч болох мэт санаж байв. Гайгүй байх гэж найдаад тэр эхийнхээ орны дэргэд тэсвэр, халамж, анхаарлаа төвлөрүүлж ядан сууна. Бүтэн сар өвчлөөд, хэд хоног ухаангүй байсныхаа дараа Герхардт авгай нэгэн өглөө насан эцэслэв. Эднийх цөм чимээ аниргүй болж цөм өлмий дээрээ явцгаана. Бүр эцэст Герхардт авгайн ухаан нэг сэргэж ирээд л, Женнигээс хараагаа салгалгүй бие барав. Уй гашуу, аюулд автсан Женни эхийнхээ нүд рүү ширтэнэ. 

	— Ээж минь, ээж ээ! Болиоч дээ, болиоч! гээд Женни бархирав. 

	Герхардт өвгөн хашаан дотроос яаран гүйж ирээд орны нь дэргэд өвдөг сөхрөн сууж арга нь барагдан туранхай гараа атгална. 

	— Би урьдаар үхэх минь яалаа! Би урьдаар үхэх минь яалаа! гэж тэр давтан хэлэв. 

	Эх нас барснаас хойш эднийх удалгүй тарав. Бассын эхнэр болох хүн энэ хотод аль эрт байсан учир тэр даруйхан гэрлэхээр шийдэв. Амьдралыг нэлээд ултай үздэг болсон Марта ч гэртээ тэсэн сууж байсангүй. Энд байгаад байхаар ямар нэг золиг л гэрт нь, өөр дээр нь наалдаад байгаа мэт санагдана. Тэгээд тэр сургуульд л ажиллавал тусдаа байгаад байх бололцоо олгоно гэж итгээд багш болохоор шийджээ. Гагцхүү өвгөн Герхардт л ганцаараа юу хийхээ мэдэхгүй болжээ. Тэр дахиад л шөнийн манаач хийх болов. Нэг өдөр гал зуухныхаа өрөөнд өвгөний уйлж суухыг Женни харангуутаа өөрөө мэлмэрэн уйлав. 

	— Битгий уйл аав аа, гайгүй л байна шүү дээ. Надад нэлээд мөнгө байгааг та мэдэж байна шүү дээ. Заяа нь алзахгүй. Та надтай цуг явж ч болно гэж Женни түүнийг аргадав. 

	— Үгүй, үгүй гэж эцэг татгалзав. Үнэндээ тэр охинтойгоо цуг явахыг хүссэнгүй. 

	— Үүнийх биш ээ. Миний хамаг амьдрал ингээд дууслаа гэж өвгөн өгүүлэв. 

	Басс, Жорж, Марта нар гэртээ хэд хоног байцгаасан боловч удалгүй цөм цувран тарахад гэрт Женни, эцэг, Вероника, Уильям, хамгийн бага нь Женнийн охин Веста нар л үлджээ. Мэдээж хэрэг Лестер Вестагийн тухай юу ч мэдэхгүй, тэр ч байтугай охиныг ганц ч үзээгүй нь сонирхолтой билээ. Их сайндаа хоёр, гурван өдрөөр Лестерийг ирэхэд Герхардт авгай түүний хараанд Вестаг өртүүлэхгүйг хичээдэг байжээ. Хүүхдийн өрөө бүр дээр учраас хүүхэд нуухад ч амар ажээ. Лестер ч өрөөнөөсөө бараг гарахгүй, тэгэх тусмаа түүний ирэхэд нь зочлолын өрөө болгодог байранд хоолыг нь зөөж өгдөг байжээ. Тэр бол ерөөс сониуч биш болохоор гэр бүлийн бусад гишүүдтэй уулзахыг хичээдэггүй байв. Тэдэнтэй тааралдвал ямагт аятайхан мэндэлж орхиод л амандаа орсон хэд гурван үг солихоос үл хэтэрнэ. Охиныг үзүүлсний хэрэггүй гэдгийг цөм мэдэх учраас сайн ч нууцгаадаг байжээ. 

	Хөгшид хүүхэд хоёрыг ямар нэг тайлбарлах аргагүй сэтгэл, дотоод сайхан бахдам дотночлол ямагт холбож байдаг. Лорристритэд ирснийхээ дараах эхний жилд Герхардт өвгөн Вестагийн бумбагар ягаан хацрыг хулгайгаар өхөөрдөн шов хийтэл үнсдэг, гэртээ хүн байхгүйд түүнийг мөрөн дээрээ суулгаад өрөө хэсэн явдаг байжээ. Веста торниж, хөлд ороход нь хөгшин, түүнийг алчуураар чанга ороож өрөөн дундуур хөтөлж их л тэсвэртэй хөөцөлддөг байв. Харин түүний хааяагүй явж чадахаар том болсон хойно нь ийш тийш явахыг нь хориглон аргадахдаа муухай загнаж байвч дандаа л энхрийлнэ. Хувь заяагаараа бол энэ охин нийтийн дагадаг ёс суртахууны үүднээс эдний бузар булай, арилшгүй толбо боловч өөрийнхөө арчаагүй бяцхан гартаа өвгөний сэтгэлийн хамаг эмзэг судлыг олж атгасан ажээ. Энэ бяцхан адтай амьтанд өвгөн зүрхнийхээ хамаг илч, хамаг итгэлийг өгчээ. Энэ охин бол түүний баясгалангүй түгжигдмэл амьдралыг гэрэлтүүлэгч ганц гэгээ нь бөгөөд түүнийг шашнаар хүмүүжүүлэх хариуцлагыг Герхардт аль эрт мэдсэн байв. 

	Охиныг өвгөн бишрэлтэй болголгүй яах вэ дээ. 

	— «Бурхан минь» гэж хэл дээ гэж өвгөн охинтой цуг үлдэхээрээ шаарддаг байжээ. 

	— Булхан минь гэж охин давтана. 

	— Тэнгэр бурхан авраг... 

	— Тэнгэл булхан авлаг... гэж охин давтана. 

	— Ийм эрт зааж өгөөд яах нь вэ? гэж Герхардт авгай хэлэх нь цөөнгүй. 

	— Христос шашинтай болгохгүй юу. Мөргөлийн үг мэдэх ёстой. Одоо л эхлэхгүй бол хэзээ ч түүнийг цээжлэхгүй гэж Герхардт өвгөн хариулна. 

	Хариуд нь Герхардт авгай инээмсэглэнэ. Нөхрийнх нь мэддэг шашны олон тарни авгайг ердөө л зугаацуулдаг байжээ. Гэхдээ зээгийнхээ хүмүүжлийг ийнхүү онцолж байгаа нь эхэд аятайхан санагддаг байв. Өвгөн даанч ширүүн, битүү хатуу зан авиртай, энэ зан өөрийг нь ч, бусдыг ч зовоочихдог билээ. 

	Дахиад хавар болоход цагаан гэрэл харуулна гэж өвгөн Вестаг өглөө бүр эртлэн наранд гаргана. 

	— За жаахан зугаалаад ирье гэж тэр хэлнэ. 

	— Зугаална даа гэж Веста шулганана

	— Тийм ээ, зугаална гэж Герхардт давтана.

	Тэгээд л Герхардт авгай охиндоо хөөрхөн дээлийг нь (Женни охиноо дураар нь гоёхыг хичээнэ) өмсгөхөд тэр хоёр гарч өгнө. Веста майтганан алхахад өвгөн сэтгэл маш ханамжтай охиныхоо гараас хөтлөн түүний алхаанд тааруулан хөлөө аяархан зөөж тавина. Вестаг дөрвөн настай байхад тавдугаар сарын нэг сайхан өглөө тэр хоёр гадагш зугаалахаар гарчээ. Хаврын байгаль баярлан сэргээд модны нахиа бултайн цухуйжээ. Өмнө зүгээс нүүдэллэн ирсэндээ баярласан шувууд ганганахын зэрэгцээ ялаа шумуул богинохон амьдралаа цэнгэн өнгөрүүлэхийг яарна. Болжмор замаар жиргэн, ногоон дээгүүр тоголзон бялзуухай жиргэж байшингийн дээвэр дор алтан хараацай үүр юүгээн засна. Байгалийн сайхныг Вестадаа үзүүлэн Герхардт өвгөн сэтгэл тун ханамжтай алхана. Веста юм болгоныг гайхаж ядах ажээ. Түүнд үзэгдэж, дуулдсан бүхэн анхаарлыг нь татна. 

	Мөчрөөс дөнгөж нисэж байгаа тоголзон бялзуухай бүрэгхэн улаан толбо болон харагдахын хамт Веста “Еэ” гэж хашхирна. 

	Тэр гараа өргөн, том харна

	Өвгөн ч, хөөрхөн шувууг амьдралдаа анх үзэж байгаа юм шиг хачин баясан, — Тийм ээ, энэ чинь тоголзон бялзуухай шувуу шүү. Тоголзон бялзуухай гэж хэл дээ гэв. — Тоголзон бялзуухай гэж Веста хэлж ядан дуугарав.

	— Тийм ээ, тоголзон бялзуухай өт хорхой эрж яваа юм. Хоёулаа үүрийг нь олъё. Энэ хавьд модон дээр үүрийг нь үзсэн шиг санагдана гэж өвгөн өгүүлэв.

	Өвгөн аажим алхалж моддын мөчрийг ажин явах бөгөөд тэдгээр модны нэг дээр үүр байхыг нь саяхан харсан ажээ. 

	Тэр навчилж хараахан чадаагүй байгаа намхан зулзага модноо дөхөж очоод, — Энэ байна гэж хэлэхэд тэр модны мөчир дээр шувууны үүрний эвдэрхий үлдэц байв. 

	— Энэ байна, нааш ир, хараач! гээд өвгөн охиныг дээш нь өргөж хуурай өвсөн нүх үзүүлэв. 

	— Хар, үүр байна. Үүнийг шувууны үүр гэдэг юм. Хар даа гэнэ. 

	— Еэ гээд Веста хөөрхөн хуруугаараа заан, Еэ, үүр! гэв

	— Тийм ээ, гээд Герхардт охиныг газар буулгаж, үүнийг шувууны үүр гэдэг юм гэв. Одоо тэр шувууд цөм нисээд явчихсан, дахиад эргэж ирэхгүй.

	Тэгээд хоёул цааш хандахдаа өвгөн зээ охиндоо дахин шинэ шинэ гайхалтай зүйлс үзүүлэв. Охин ч юм бүгдийг гайхан явна. Хоёр хэсэг байшин өнгөрөв. Тэгснээ Герхардт тэнгэрийн хаяа хүрчихсэн шиг ягуухан эргэв.

	— Бид хоёрын харих цаг боллоо гэж тэр хэлэв. 

	Ингэсээр Веста шөнө хоногоор хөөрхөн ухаалаг, цовоо болсоор таван нас хүрчээ. Охин тоо томшгүй олон асуулт, оньсого хэлэх нь Герхардтын бахархлыг төрүүлнэ. 

	— Хаашаа охин бэ? Сониуч гэдэг нь! Бурхан хаа байдаг юм бэ? Тэр юу хийдэг юм бэ? Түүнд сандал бий болов уу? гээд л надаас асуух юм гэж эхнэртээ өвгөн ярив.

	Герхардт өвгөн зээ охиноо өглөө сэрэнгүүт нь хувцаслаад, оройд мөргөлөө дуусахыг нь хүлээж байгаад л унтуулна. Өвгөн хамаг өдрийг охинтойгоо цуг өнгөрөөх бөгөөд тэр нь хамгийн их баяр, сэтгэлээ хуурах хүч нь байв. Веста байгаагүй сан бол ч амьдрал нь Герхардтад бузар хүнд дөнгө мэт байсан биз.

	
XXVII бүлэг

	Энэ гурван жилд Женнитэй цуг Лестер ямар сайхан байсан гэнэ. Хэдийгээр тэр хоёрын холбоо нь сүм ба нийгэмд зүй ёсны биш ч атугай Женни нь түүнд тайвшрал, тохь тав өгөх тул Лестер тун ч сэтгэл хангалуун бөгөөд туршлага амжилттай болж байна гэж үзэж байв. Цинциннати дахь харчуулын амьдралыг сонирхох сонирхол нь алга болж, өөрийг нь гэрлүүлэх гэсэн алив оролдлогоос тэр эвийг нь олоод зугтсаар байв. Эцгийнх нь фирм түүний маш сайхан ашиг олж болох газар мөн бөгөөд хэрэв Лестер түүнийг удирдаж чадвал бүр ч гарч өгөх байсан биз. Гэвч энэ маань бүтэлгүй гэдгийг тэр ойлгожээ. Робертынх нь сонирхол Лестерийн замыг ямагт тэс хөндлөн таглах учир энэ нь тэдний үзэл, зорилтын аль алиныг хөндсөн хөндөөгүй бүх талаар ах дүү хоёрын байдал урьд урьдахаасаа улам бүр холдсоор ажээ. Өөр нэг фирмд нийлэн орох буюу өөр нэг ажил олж хийдэг юм бил үү гэж Лестер хоёр ч дахин бодсон боловч ингэх сэтгэл түүнд байсангүй. Лестер эцгийнхээ фирмийн нарийн бичгийн дарга, нярвын хувиар (ах нь дэд ерөнхийлөгч учир) жилдээ арван таван мянгыг авахаас гадна янз бүрийн үнэт тэмдэгтэд оруулсан хөрөнгөнөөс таван мянгыг авдаг байв. Лестер бол Роберт шигээ тийм бүтэлтэй, зальжин эр байсангүй тул эдгээр таван мянгаас өөр орлого юу ч түүнд үгүй билээ. Гэтэл Роберт нь бол эцгийнхээ үйлдвэрээс ирээдүйд авах хувиа оролцуулахгүйгээр гурав буюу тэр ч байтугай дөрвөн зуун мянган доллартой л «сууж» байдаг аж. Эцгийнхээ өвөөс ах дүү хоёрт дөрөвний нэг, охин дүү нарт нь зургааны нэг хувь оногдох бусад эдлэлтэй хувааж авцгаана гэж бодоцгоодог байжээ. Өвгөн Кейн нь хамаг ажлыг ямар хүүхдүүд нь үнэхээр гардан хийж байгаагаар л болно доо гэж боддог нь бас аргагүй. Гэлээ ч яг таг итгэсэн хүн нэг ч үгүй. Өвгөн хэрхэн таалснаар л болох билээ. Гагцхүү лавтай нь өвгөн бол ёстой сайн санаат шударга зант хүн билээ. Тийм ч атугай Роберт хаа хамаагүй ихээр авч чадах нь илт. Тэгэхлээр Лестер юугаа хийх болдог бол?

	— Юм жаахан боддог хүн бүрд өнгөрснөө эргэн харж чи чинь оюун ухаан, ёс суртахуун, бие бялдар, эд материалын хувьд хэн болоод байна даа гэж бодох цаг ирдэг. Ийм үе бол, идэр залуугийн гэнэн хонгор нь аль язгуур өнгөрч, хамгийн анхны биеэ даасан алхам, эрэмгий чармайлт гаргаад юу эрмэлзэж юу хийж амжсан бүхэн нь итгэшгүй, бат биш болж ирэх цагт л тулгардаг. Тэгээд л олон хүний санаанд амьдрал ахуйн зовлонгийн тухай сэтгэлийг туйлдуулсан бодол, Экклезиастын голыг нь олж хэлсэн тэр бодол сэм орж ирдэг. 

	Нэг удаа Лестер гүн ухаантан болох гэж оролдов. «Цагаан ордонд нь ч юм уу, гэртээ, эсвэл «Грэнд-Пасификт» ч юм уу байлаа гэсэн ялгаагүй биш үү? гэж бодов. Гэвч тавьсан асуудал нь амьдралд хүрч боломгүй юм байдаг гэдгийг дурдах ажээ. Цагаан орд бол нийгмийн томоохон зүтгэлтний гайхам эрх тушаалын бэлгэ тэмдэг юм. «Өөрийн байр ба гоё буудлын газар бол Лестерт нэг их хүч гаргамгүй олдсон зүйл юм, гэж тэр өгүүлнэ. 

	Энэ явдал барагцаалбал Женнийн эх нас барах үеэр болсон юм. Лестер өөрийнхөө байр суурийг яагаад ч гэсэн бататгаж авахаар шийджээ. Женнитэй цуг дэмий хэсүүчилж хамаг цагаа алдахаа болъё гэж тэр бодно. Тэгээд мөнгөө хааш нь хийх эвээ ч олох болно. Хэрэв ах нь орлогын ямар нэг нэмэгдэл эх булаг олбол, түүнд ч олдоно гэсэн үг ээ. Лестер бол эрхээ эдэлж, эцгийнхээ үйлдвэр дээр нэр хүндээ бэхжүүлэхийг оролдон, хамгийг гартаа хийх боломж Робертод өгөхгүйг бодно. Женниг хаях хэрэг гарахгүй биз дээ? гэсэн санаа бас түүний оюунд орж ирэв. Женнид ямар эрх байх биш дээ. Тэр эсэргүүцэж ч чадахгүй. Гэвч ингэж болно гэж Лестер яагаад ч юм бодсонгүй. Ингэвэл ёстой тэнэг өөдгүй хэрэг билээ. Ингэх нь (өөрт нь бодохоос л нэг аягүй байв) Түүнийг түмэн зовуурьт учруулах нь мэдээж. Лестерт Женни аятайхан санагдсан, тэр ч битгий хэл Лестер түүнд өөрийнхөө аминч сэтгэлээр дуртай болсон юм байлгүй. Тэгэхлээр түүнийг яаж хаяж болохыг тэр бодож яахин чадах вэ?

	Яг ингэж байх үеэр тэр ахтайгаа сүрхий муудалцжээ. Кейний фирмийг тусгайлан хангадаг байсан Нью-Йоркийн будгийн хуучин фабрикаас салж, Чикагогийн нэгэн их ирээдүйтэй залуу концернтэй холбоотой болохыг Роберт хүсжээ. Нью-Йоркийн Компанийн төлөөлөгчдийг Лестер сайн таних бөгөөд Кейний фирмтэй хэзээ язааны найрсаг харьцаатай тэдэнд найдаж болохыг мэдэх тул Робертын саналыг эсэргүүцсэн ажээ. Эцэг нь ч Лестертэй анхандаа санал нийлж байсан шиг билээ. Гэвч Роберт өөдөөс нь ширүүн цэнхэр нүдээрээ ширтэн өөрийнхөө санаа бодлыг хатуу бат илтгэнэ. 

	— Эцэг маань тэдэнтэй холбоотой байсан гээд юм уу чамайг тэдэнд сайн юм гээд л хуучин нөхдийг бид мөнх шүтэж болохгүй, өөрчилж ажил явдлаа бэхжүүлэх нь чухал, бид яггүй өрсөлдөөнийг давж гарах хэрэг гараад байна гэж тэр хэлэв. 

	— Эцэг л шийдэг дээ, надад ч хамаа юү байх вэ. Алинаар нь ч боллоо гэхэд ялгаа алга. Ингэвэл хожим фирм маань хожих юм гэж чи ярьж байна. Би бол шал өөрөөр бодох юм гэж Лестер өгүүлэв.

	— Робертынх зөв гэж би бодох юм. Түүний тавьсаар ирсэн санал дандаа зөвддөг шүү гэж Арчибалд Кейн тайван хэлэв. 

	Лестерийн царай чинэрэн улайв. 

	— Тэгвэл энэ тухай цааш нь яриад яах вэ гэж тэр хэлээд төдхөнөө босож, контороос гарав. 

	Ухаан зарахаар яг шийдэж эхэлсэн яг тэр үед нь тохиолдсон Лестерийн энэ ялагдал түүнийг лут хүчтэй цохив. Энэ нь өчүүхэн зүйл мөн ч гэсэн тэр аргаа барсан байдалд орсноос гадна Робертыг авхаалжтай гэж эцгийнх нь хэлсэн зүйл түүнийг ихэд гонсойлгожээ. Өвөө хуваахдаа эцэг маань Робертод илүү хувь бодох юм биш биз дээ, Женнитэй намайг холбоотой гэж ямар нэг юм сонсоогүй байгаа даа? Эсвэл, намайг удаан хол байж ажил явдалд хохирол учруулав гэж уурлаа юм болов уу? гэж Лестер өөрөөсөө асуув. Авьяасгүй гэх буюу фирмийн ашиг тусыг боддоггүй гэж зэмлэвэл худлаа болно гэж Лестер бодов. Тэр хийдгээ сайн хийж, одоо мөнхүү фирмийн хүлээн авсан бүх саналыг судалж, гэрээнүүдтэй хянамгай танилцаж байгаа, тэгээд эцэг, эх хоёртоо итгэлтэй зөвлөгч нь байсаар байхад намайг ад үзэх юм. Энэ юугаар дуусдаг бол? гэх мэтээр Лестер олон юм бодовч шийдвэртэй бодсон зүйлгүй л дуусна. 

	Энэнээс жаахан хойно мөн онд: Роберт үйлдвэрийнхээ газрын бүх удирдлагыг өөрчлөх төлөвлөгөө дэвшүүлжээ. Чикагогийн Мичиган-авенд үзэсгэлэнгийн том байр, агуулах хоёр байгуулж, түүн рүү бэлэн бүтээгдэхүүнийхээ хагасыг чулуудаж байх саналыг Роберт тавьжээ. Чикаго бол Цинциннатыг бодвол бүр ч том төв юм. Баруун талын худалдан авагчид, орон нутгийн худалдаачид Кейнийхэнтэй холбоо барихад тэнд тохиромжтой ажээ. Ингэх нь тус фирмд гойдын сайхан зардал, мөн батжил, цэцэглэлтийн мундаг баталгаа болох байв. Эцэг Кейн, Лестер хоёр энэ төслийг шууд л сайшаажээ. Робертын гавьяаг хоёулаа бүрэн үнэлжээ. Шинэ барилга бариулах ажлыг Лестерт эрхлүүлэх саналыг Роберт тавив. Зарим цагаа Чикагод өнгөрүүлэх нь Лестерт зүгээр ч байлгүй дээ. 

	Хэдийгээр Цинциннатаас холбоо бараг таслах нь лавтай боловч ахынх нь санаа Лестерт тун ч аятай санагдав. Энэ бол түүнд ашигтай, нэр төрийг нь ч өргөх зүйл. Тэгээд Чикагод сууж Женниг өөр дээрээ аваачиж болох билээ. Өөртөө болон Женнид сууц авах урьдын төлөвлөгөөгөө биелүүлэхэд одоо бүр ч амар болох юм. Тэгээд ч Лестер Робертыг дэмжихэд Роберт нь инээмсэглэв. 

	— Энэ маань фирмд ашиг өгнө гэж би итгэж байна гэж тэр хэлэв.

	Барилгын ажлыг хурдан эхлэх ёстой учир Лестер Чикагод яаралтай очихоор шийдэв. Женниг Лестер дуудан уулзаад хотын хойд хэсэгт хоёул нэг сууц сонгон авав. Нуураас холгүй чимээ аниргүй нэгэн гудамжнаа тэр байшин байх бөгөөд тун ч тохитой ажээ. Лестер ч түүнийг санаандаа тааруулан янзлав. Тэр өөрөө Чикагод эхнэргүй хүн гэж үзэгдэх юм. Нөхдөө урих хэрэгцээ ч үгүй болно. Тэдэнтэй контортоо ч юм уу, клуб, зочид буудлын алинд ч уулзаад байж болно гэж бодов. Хамаг юм түүний санаснаар бүтсэн шиг бодогдов. 

	Кливлендээс Женниг явахын хамт Герхардтынхны амьдрал эрс өөрчлөгджээ. Гэрийнхэн цөм сарнисан авч үүнийг Герхардт өөрөө гүн ухааны үүднээс бодох болсон нь илэрхий. Өөрөө нэгэнт өтөлсөн болохоор хаа ч байсан ялгаагүй аж. Басс, Марта, Жорж нар нь аль хэдийн хүний зэрэгтэй болжээ. Вероника, Уильям хоёр сургуульд сурсаар боловч хөршийнхөндөө сууж яагаад ч гэсэн амьдарч чадахаар болсон байв. Харин Герхардт өвгөн, Женни хоёрыг аль алиныг гагцхүү Веста л зовооно. Герхардт бол Женни л охиноо аваад явна гэж санана. Эх нь үүнээс өөр юм бодож чадах болов уу даа?

	— Вестагийн тухай түүнд ярьсан уу? гэж эцэг нь Женниг явах нэгэнт мэдэгдсэн тэр үеэр асуув. 

	— Үгүй, гэсэн ч удахгүй хэлнэ ээ гэж эцгийгээ Женни тайвшруулав. 

	— «Удахгүй» гэдэг нэг мөнх үгтэй болж дээ гэж Герхардт амандаа үглэв. 

	Тэр толгойгоо сэгсрээд нулимсаа барьж ядна. 

	— Муу даа гэж тэр хэлээд жаахан дуугүй болсноо. — Энэ чинь их нүгэл дээ. Бурхан чамайг залхаах вий гэхээс айх юм. Охинд чинь асрамж хэрэгтэй байна шүү. Би ингэтлээ өтөлчхөөгүй сэн бол ч аваад үлдмээр байна. Одоо хэн ч түүний хойноос үнэн голоосоо санаа тавихгүй байх аа, гээд дахиад толгойгоо сэгсрэв. 

	— Би мэдэж л байна даа. Энэ бүгдийг би аргална. Удалгүй би түүнийг өөр дээрээ авна. Би түүнийгээ хаячихгүй гэдгийг та мэдэж байна шүү дээ гэж Женни аяархан хэлэв. 

	— Нэрийг нь яах вэ? Охинд нэр хэрэгтэй шүү дээ. Ирэх онд сургуульд орно. Хэн бэ гэдгийг нь хүмүүс мэдэх гэнэ шүү дээ. Ингээд байж яаж болох вэ гэж Герхардт хэлэв. 

	Женни өөрөө ч үүнийг сайн ойлгожээ. Женни охиндоо хайртай гэдэг яах аргагүй. Байн байн орхиод л алга болох, тэр ч битгий хэл Вестагийн байгааг ч аргагүй нуудаг нь Женнид муухай хилэнц билээ. Ингэх нь охины тухайд шударга биш боловч өөрөөр яахыг Женни мэддэггүй. Вестаг Женни аятайхан хувцаслах учир охин ч сэтгэл хангалуун л явна. Үнэндээ охин юугаар ч дутаагүй. Женни ч охиноо боловсролтой хүн болгоно гэж бодно. Лестерт бүр эхнээсээ аваад хэлсэн ч болоосой! Одоо ч дэндүү оройтсон байх аа гэж Женни бодовч тэгэхэд ингэх нь ч дээр байсныг мэдэв, тэгж байгаад Женни Вестаг хөлсөөр асарч өгөх ямар нэг сайн эмэгтэй буюу айлыг Чикагоос олохоор шийдэв. Ласальстритаас баруун урагшаа байдаг шведийн хэсэгт Женни хамаг сайхан шинж нямбай, даруу шударга зан бүрджээ гэмээр нэг настайвтар авгайг олов. Энэ авгай бэлэвсэн бөгөөд тогтмол ажилгүй хүн байсан учир Вестаг асрахыг дуртай зөвшөөрч түүнд хамаг халамжаа үзүүлнэ гэжээ. Тэгээд Женни аятайхан цэцэрлэг олдохын хамт түүнд охин минь явж эхэлнэ. Тэр минь олон тоглоомтой, сайхан асрамжид очно гэж бодов. Охины бие өчүүхэн төдий ч аягүйтвэл Женнид Олсен авгай заавал мэдэгдэж Женни ч өөрөө өдөр болгон Вестаг эргэж байна, Лестерийг Чикагогоос явах хойгуур охиноо өөр дээрээ хааяа нэг авч байх болно гэж бодов. Кливлендэд тэдэнтэй цуг Веста байсан авч Лестер энэ тухай сэжиг аваагүй ажээ. 

	Женни Олсен авгайтай тохиролцож аваад анхны аятай цагийг тааруулан Вестагаа авчрахаар Кливленд оров. Герхардт өвгөн Вестагаасаа удахгүй холдоно гэж харамсан суухдаа зээ охин минь цаашдаа яах бол гэж сэтгэл зөндөө зовно. 

	— Сайхан охин болох хүүхэд шүү. Их ухаантай юм шүү. Боловсролтой хүн болгоорой, гэж өвгөн Женнид хэлэв. 

	Цааш нь өвгөн, Лестерийн сүмийн сургуульд Вестаг өгөөрэй гэж хэлсэн боловч үүнд Женни нэг их итгэлтэй биш байв. Лестертэй цуг байж, ярьсан зүйл нь хувийн ямар ч сургуулиас ерийн бага сургууль дээр юм гэдэг санаа Женнид төрсөн байжээ. Сүм хийдэд Женни дургүйдээ ч тэр биш, харин аж амьдралын хамаг замыг сүмийн сургаалаар заалгах ч албагүй дээ гэж мэдсэн ажээ. Үнэндээ өөрөөр ч Женни юу гэж бодох вэ дээ?

	Маргааш нь Женни Чикагодоо буцах ёстой байлаа. Сэтгэл нь хөөрсөн Веста ч явахад бэлэн ажээ. Вестаг Женни хувцаслаж байх хооронд Герхардт өвгөн байшиндаа ийш тийш холхиж байснаа салах цаг болмогц тэр биеэ барихыг оролдож ядна. Өвгөн ямар байгааг таван настай бяцхан охин огт мэдэхгүй байгааг Герхардт үзжээ. Бяцхан охин ухаангүй баясан морь, галт тэргээр яаж аялах тухай эсэн бусын юм зогсоо зайгүй шулганана. 

	Герхардт өвгөн охиноо өргөн, үнсээд алив, наашаа хар, мөргөл, номоо мартав зээ, өвгөн аавыгаа санана, тийм ээ? гэв. 

	Тэгээд юм нэмж хэлэх гэсэн боловч хоолой нь зангирав. 

	Эцгийнхээ гунигийг хараад Женнийн элэг эмтрэвч хөдөлсөн сэтгэлээ мэдэгдэхгүйг хичээж байв. 

	— За яах вэ, хэрэв би таныг ингэж зовнино гэж санасан бол... гэж Женни хэлээд үгээ дуусгаж чадсангүй. 

	— Явцгаа даа, явцгаа, тэр нь дээр гэж Герхардт өвгөн зоригтой хэлэв. 

	Тэр, хүүхдүүдээ таг дуугүй үдлээ. Дараа нь өөрийнхөө дуртай газар гал зуухны өрөөнд орж, тэнд шал руу гөлрөн зогсов. Бие биеийнхээ хойноос цувран эхнэр нь, Басс, Марта, Женни Веста цөмөөрөө өвгөнийг орхин оджээ. 

	Хуучин заншлаараа өвгөн гар хуруугаа чанга чанга атгалан, толгойгоо сэгсрэн удтал зогсов. 

	— Ингэх байсан юм аа, ингэх байсан юм! Цөм л намайг хаяад алга боллоо. Миний хамаг амьдрал ингээд шувтарчээ гэж тэр өгүүлнэ. 

	
XXVIII бүлэг

	Лестер, Женни хоёр цуг өнгөрөөсөн энэ гурван жилд тэдний бие биедээ татагдах, харилцан биесээ мэдэлцэх нь улам ч гүнзгийрэн бэхэжжээ. Женниг Лестер үнэхээр хайрлах болжээ. Чин үнэн гарцаагүй эргэлзээ, гуйвалтгүй хүчит итгэл нь сэтгэлийн бат барилдаа болон хувирах аж. Женнийн төрөлх шинжийг илтгэсэн уян нинжин байдал Лестерийг өөртөө хоргоон барьж байв. Женни бол хачин үнэнч, сайхан сэтгэлтэй, хүүхэн хүний шинж бүрдсэн эмэгтэй ажээ. Лестер түүнд итгэж дасаад, найдах тусмаа сэтгэл нь улам лавширна. 

	Ийнхүү Женни ч энэ хүнийг үнэн голоосоо хайрлах болжээ. Түүний амьдралд Лестер ширүүн шуурган адил нэвтрэн орж, сэтгэлийг нь дэвтээн тэжээж, гашуун зовлонгоос нь гинж мэт зууран аваад өөртөө татаж эхэлсэн тэр үед хэдийгээр Лестер ямагт таалагдавч жаахан эргэлзэж, эмээдэг байжээ. Гэвч энэ хэдэн жилийг түүний хажууд өнгөрөөн сайн мэдэх болсноор яваандаа хайрладаг болжээ. Тэр хачин чадмаг, хачин сайхан, гайхамшигт дуутай, бас тэгээд түүний харц нь хүртэцтэй, санаа бодол нь ямагт эелдэг ажээ. Түүний «эргэж харалгүй шулуухан алхана» гэж дуртай хэлдэг нь Женнийн бодлыг эзэмдэнэ. Түүнийг хүмүүс ч, бурхан буг чөтгөрийн аль нь ч айлгаж чадашгүй нь илт. Лестер борлож гандсан хуруугаараа Женнийн эрүүг барьж харц руу нь ширтэх цаг цөөнгүй. 

	— Чи бол юу ч хэлэхийн аргагүй сайхан амьтан юм. Ганцхан зориг зүрх л сайтай бай, энэ л чамд алга даа гэв. 

	Үүнийг нь Женни дуугүй номхон харцаар хариулав. 

	— Гэхдээ, дажгүй, чамд өөр бусад сайхан чанар байна гэж Лестер нэмж хэлээд түүнийг үнсэв. 

	Женни өөрийнхөө хүмүүжил, боловсролын талаарх элдвийн сул талаа нуух гэж тэгж гэнэн оролддог нь Лестерийг тун ч хөнджээ. Женни тун ч мадагтай бичдэг байв. Нэгэн өдөр, Женнийн бичигтэй хуудсыг Лестер олжээ. Түүн дээр Лестер яриандаа ямагт хэрэглэдэг хэцүү үгнүүдийг бичсэн байв. Тэгээд Лестер инээмсэглэж, ингэж бичсэнд нь бүр хайр хүрдэг байв. Бас нэг өдөр Сент Луис дахь «Өмнөд буудал»-д байхдаа, миний байдал нэг л тусгүй байна. Үүнийг минь зэргэлдээх ширээнд суугаад хооллож байгаа хүмүүс ажаад байна гэж бодсоноосоо болоод Женни хоолондоо дургүй байдал үзүүлсэн ажээ. Ямар сэрээ, ямар хутгаар нь аль хоолыг идэхээ баттай мэдэхгүйдээ зовон ичингүйрсэн ажээ. 

	— Яагаад чи юу ч идэхгүй байна вэ? Чи өлөн байгаа биш бил үү? гэж Лестер хөгжүүнээр асуув. 

	— Нэг л дургүй байна. 

	— Өлсөлгүй яах вэ дээ. Ямар учиртайг би мэдлээ. Чи шал дэмий юманд зовох юм. Чи тун догь байна шүү дээ. Хэрэв тийм байгаагүй сэн бол би энд дагуулж ирэхгүй байсан. Гэтэл чамд зөв ая зан байна. Битгий ич. 

	Хэрэв чамайг ямар нэг эвгүй байдал гаргавал би дор нь хэлж өгнө. 

	Түүний борхон нүд хөгжүүн энэрэнгүй харцаар гялалзана. 

	Үүнд нь Женни талархан инээмсэглэв. 

	— Надад заримдаа учраа олохгүй цаг үнэхээр байх юм гэж Женни зөвшөөрөв. 

	— Тэгэхийн хэрэггүй, эвгүй юм ердөө алга. Санаа зоволтгүй. Би чамдаа цөмийг нь зааж өгнө. 

	Тэр үнэхээр хэлсэндээ хүрэв. 

	Женни язгууртны горим журам, ёс заншлын учрыг алгуураар олох болов. Герхардтыхан бол наад захын хэрэгцээт зүйлээсээ цааш ердөө гарч үзээгүй билээ. Гэтэл одоо Женнид юу хүссэн болгон нь, гоёл заслын элдэв хэрэгсэл, энэ бүгд бэлэн цөм түүнд таалагдах боловч тэр бүгдийг ухааран бодох чадвар хэмжээгээ Женни ер алдсангүй. Түүнд нэр төрийн төлөөний өчүүхэн бодол ч байсангүй, харин хувь заяа нь иймэрхүү байгаад л баясах ажээ. Өөрийнх нь тулд Лестерийн санаачлан хийсэн бүгдэд Женни үнэхээр талархана. Хэрэв түүнийг үүрд дэргэдээ байлгавал сайхан аа!

	Олсен авгайнд Вестагаа авчирч төвхнүүлээд Женни гэрийнхээ түмэн шидийн ажилд оров. Учиргүй их ажилтай Лестер нь нэг ирж, нэг явна. Тэр Чикагогийн шилдэг буудал «Грэнд-Пасифик»-т нэг дээд зэргийн байр аваад тэндээ суугаад байя гэж боджээ. «Юнион-Клубт» очиж өглөөнийхөө хоолыг идээд оройн цагаар нөхөдтэйгөө болон ажил төрлийн холбоотонтойгоо уулздаг байв. Юуны урьд л утас тавих нь зүйтэй гэж үзээд байрандаа түүнийг тавиулж дуртай цагтаа Женнитэй ярьдаг болов. Тэр долоо хоногт хоёроос гурав, заримдаа илүү ч харьж хонодог байв. Анхандаа тэр юм хүмийг нь Женнид янзалж байх зарц өгнө гэж байснаа, дараа нь зөвхөн ирж очоод л хар бор ажлыг нь хийж өгч байх нэг хүүхэн олохоор зөвшөөрчээ. Женни бол хөдөлмөрч нямбай байдлаараа ямагт онцгой байдаг болохоор юм хүмээ өөрөө янзалж байх дуртай ажээ. 

	Лестер өглөөний яг наймд хооллох дуртай, өдрийнхөө хоолыг бол долоод өгүүлж заншсан байв. Түүнд мөнгөн хэрэглэл, болор, хятадын ваар, гоёлын бусад эдлэл таалагдана. Түүний хувцас хунар, чемодан гэрт нь Женни дээр хадгалаастай ажээ. 

	Анхны сарууд ч тэгсхийгээд л өнгөрчээ. Женниг Лестер хаяа нэг театрт дагуулж очих бөгөөд хэрэв ямар нэг танил нь дайралдвал Герхардт хатагтай гэж Женниг ямагт танилцуулдаг байв. Хэрэв тэд аль нэг буудлын газар эхнэр нөхрийн байдалтай байх хэрэг гарвал өөртөө зохиомол нэр өгдөг байжээ. Хэрэв тэднийг мэдсэн ч осолгүй бол ирэгсдийг бүртгэх дэвтэрт нь өөрийнхөө жинхэнэ нэрийг огт зоволгүй тавьдаг байв. Одоохондоо яасан ч болоод л байв. 

	Лестер хамаг нууцыг нь нээж Вестагийнх нь тухай мэдчих вий дээ гэхээс Женни яс хавтайхаас гадна эцгээ, гэрээ бодоод сэтгэл бас зовно. Вероникийн бичсэн захидлаас үзвэл Уильям тэр хоёр, Кливлендэд суугаа Марта дээрээ ирэх гэж байгаа нь тодорхой ажээ. Тэгэхлээр эцэг минь ганцаараа үлдэх нь гэж Женни зовжээ. Эрэмдэг болсны эрхээр манаач л хийж хүч хүрэхээс цаашгүй болсон эцгээ бодохоос элэг эмтэрнэ. Одоо эцэг минь цорын ганцаараа яаж амьдарна даа. Над дээр ирдэггүй юм болов уу? гэж Женни сэтгэл түгшин бодов. Гэвч одоогоор ирэхийг тэр зөвшөөрөхгүй гэж мэднэ. Бас Герхардтай цуг байхыг Лестер хүснэ гэж үү? Дуртай байна гэдэгт Женни сайн итгэхгүй ажээ. Тэгээд бас Герхардт өвгөн ирэнгүүтээ Вестагийн тухай Лестерт яавч хэлчихнэ. Энэ бүгд Женниг тун ч зовооно. 

	Вестагийн тухай асуудал үнэндээ хүнд билээ. Хамаг буруугаа Женни мэдэх учир Вестаг дурдсан бүх зүйл түүнийг онц хүчтэй зовооно. Хүүгийнхээ өмнө буруут болсон хамаг шударга бус гэмээ арилгахыг Женни оролддогийн учир нь гэвэл өөрийнхөө энэ их өрийг тэр төлөх чадалгүй ажээ. Женни өдөр болгон Олсен авгайнд очиж хүүдээ тоглоом аваачиж өгөн, баярлуулж зугаацуулах бүхнийг хийнэ. Женни охинтойгоо цуг аль болохоор удахыг хичээж элдэв бусын үлгэр ярихад охин ч түүний үлгэрийг сонирхон сонсоно. Лестерийг эх эцэг ах дүүгээ эргэхээр Цинциннатид нэг явахад нь охиноо өөр дээрээ авчирч, тэрнээс хойш Лестерийг гадагшаа явах бүрийд Вестаг гэртээ авчирдаг болчихжээ. Женни Лестерийн зуршлыг таньж мэдсээр, хэдийгээр түүнд «зүрхтэй» гэдэг үг зохимгүй авч улам бүр зүрхлэх болсоор билээ. Тэр сүрхий зүрх зоригтой болсон төдийгүй Лестерийг хоёр-гуравхан хоног явахад ч гэсэн Вестаг өөр дээрээ авчирчихдаг байв. Түүгээр барах уу даа, Вестаг тоглуулж байхаар ямар нэг тоглоом гэртээ хадгалдаг болжээ.

	Охиноо гэртээ байлгадаг тэр хэдхэн хоногт Женнид онцгой сэтгэгдэл төрөх учир хэрэв хууль ёсны эхнэр болсон эх байгаа сан бол мөн ч сайхан аа гэмээр байна. Веста нь гойдын соргог ажигч хүүхэд санжээ. Тэр, хүүхдийн буруутгах аргагүй асуултаар эхийнхээ эдгэрээгүй зүрхний шархыг хөнддөг байв. 

	— Би чамтай цуг дандаа байгаад байж болох уу? гэж тэр шалдаг болжээ. 

	Тэгэхэд нь Женни одоохондоо болохгүй, охиноо гэртээ бүр авчрах цаг тун ч удахгүй гэж хариулдаг байв. 

	— Тэгвэл энэ чинь хэзээ вэ? гэж Веста асуув. 

	— Яг хэлж мэдэхгүй байна хонгор минь. Одоо удахаа байсан. Чи жаахан хүлээж бай. Олсен авгайнд байхдаа дургүй байна уу? гэв. 

	— Дуртай л даа. Гэсэн ч тэдний юм бүхэн нь хуучин болохоор сайхан юм юу ч алга гэжээ. 

	Женнийн зүрх шимширч, Вестаг дэлгүүрт дагуулж очоод янз янзын тоглоом дурыг нь ханатал авч өгөв. 

	Лестерт ямар ч сэжиг төрөх билээ дээ. Гэрт нь юу болж байгааг тэр бараг эс ажна. Тэр ажлаа л мөрлөн хөөж, Женниг өөрөөсөө юу ч нуудаггүй, надад ёстой үнэнч гэж хатуу итгэдэг болохоор ямар нэг юм нууж байгаа гэдэг бодол түүнд төрөхгүй байв. Гэтэл нэг өдөр Лестерийн бие жаахан аягүйтэж өдөр дунд гэртээ ирэхэд Женни байсангүй тул хоёроос таван цаг хүртэл хүлээжээ. Женниг ирэхэд тэр жаал үглэсэн боловч Лестерийн гэртээ байгааг хараад Женнийн гайхан айсантай зүйрлэвэл Лестерийн дургүйцэл юу ч биш байв. Ямар нэг юм сэжиглэж магадгүй гэж бодоод Женнийн царай хачин болж, байхгүй байсныхаа учрыг зөвтгөж ядан тайлбарлаж, би угаалгачныд очоод дараа нь дэлгүүр хэсээд удаж орхилоо. Өөрийг чинь гэртээ ирсэн гэж огт бодсонгүй. Чамайг асарсангүй, ямар тусгүй юм болов доо гэв. Ингэж өгүүлэх зуур, биш болж байна гэдгээ мэдэв. 

	Дахиад гурван долоо хоносны дараа Лестер Цинциннат руу долоо хоногийн хугацаагаар явахад Женни Вестагаа авчирч эх охин хоёр дөрөв хоног хамт жаргав. 

	Женни хожим харамсал гомдолд хүргэх эвгүй зүйл хийгээгүй сэн бол цөм сайн болох байжээ. Лестерийн сууж янжуур татан амардаг өргөн арьсан диваны ард мартаж орхисон тоглоомон хурга байжээ. Түүний хүзүүн дэх цэнхэр туузаас жаахан л хөдөлбөл жингэнэн дуугардаг хонх зүүлттэй байв. Веста нь яагаад ч юм тоглоомоо диваны ар луу хаясныг Женни ажсангүй. Хамаг юмыг нь хумин Вестаг гаргаж өгөхдөө тэр бяцхан хургыг санасангүй тул тэр нь тоглоомын орны нарлаг нугыг товчин нүдээрээ ширтэн зогссоор Лестерийг ирүүлсэн ажээ. 

	Тэр орой Лестер диван дээр сонин уншин хэвтэж тамхиа аяар аяархан сорж байгаад галтай янжуураа диваны ар луу санамсаргүй унагажээ. Юм түлэгдэнэ гэж болгоомжлоод Лестер тонгойж диван доогуур хараад янжуураа олсонгүй, тэгэхээр нь өндийж диванаа хойш таттал Вестагийн яг унагасан газар байсан хурга гэнэт харагдав. Лестер тоглоомыг авч гартаа эргүүлж суухдаа яагаад энд тоглоом орсон байхыг ойлгож ядав. 

	«Энэ хурга яагаад энд орчихдог байна? Женнийн танилцсан манай айлын хүүхэд л үүнийг орхиж дээ. Женниг жаахан оролдъё» гэж Лестер бодов. 

	Уул тоглоомыг авч инээдээ барьсаар Лестер Женнийн байгаа хоол иддэг өрөөндөө ороод инээд хөөр болгон

	— Энэ хаанаас юу гараад ирэв ээ? гэв. 

	Эд мөрийн баримт байна гэж бодоогүй Женни төдхөнөө эргэж, Лестер маань бүгдийг мэдэж орхижээ, одоо над руу аргагүй л уурлана даа гэж бодов. Түүний бие дагжиж, царай нь зэвсхийв. 

	— Үүнийг... би... би худалдаж авсан юм... энэ тоглоом, гэж тэр ээрэн өгүүлэв. 

	Женнийн эмзэглэн сандарсныг Лестер ажсан мөртөө төдий л юм болголгүй, 

	— Тоглоом нь ч тоглоом юм л даа, бэлчээрт ганцаараа байхад уйтгартай байсан болов уу хөөрхий гэж хөгжүүнээр өгүүлэв. 

	Тэгээд Лестер хурганы хүзүүн дэх хонхыг хөдөлгөхөд хонх жин жин гэж сулавтар дуугарав. Дараа нь Лестер өмнөө үг дуугарч чадалгүй зогсож байгаа Женни руу дахин харав. 

	Лестерийн амгалан царайгаар энэ маань юу ч сэжиглэхгүй байна аа гэж санавч төв байж чадахгүй л байв. 

	— Яав! гэж Лестер асуув. 

	— Яагаа ч үгүй гэж Женни хариулав. 

	— Энэ хурганаас үхтлээ айсан байртай байх чинь.

	— Зүгээр ээ, би түүнийг хураахаа мартжээ гэсэн үг Женнигийн амнаас аяндаа гарчхав. 

	— Нэлээн догь хурга байна шүү гэж Лестер нэмж хэлээд энэ яриа Женнид таалалтай биш байгааг хараад больж орхив. Энэ хурганаас онц ч юм болсонгүй.

	Лестер зочлолын өрөөндөө буцаж ороод диван дээр хэвтэж бодол болов. Женнийн сэтгэл юундаа хөдөлнө вэ? Яагаад тэр тоглоомыг харангуутаа царай нь зэвсхийв ээ? Хэрэв ганцаараа байхдаа айлын хүүхдийг гэртээ авчирч тоглон, түүнийг саатуулдаг бол муу юм юу байх вэ дээ. Түүний сэтгэл юундаа тэгж их хөдөлнө вэ? Энэ бүгдийг Лестер тунгаан бодсон авч ямар ч дүгнэлт хийж чадсангүй. 

	Энэ хурганы талаар Лестер өөр юу ч дурссангүй. Түүний сэжгийг төрүүлэхээр шинэ юм гарч ирэхгүй бол энэ тухай таг мартах ч байсан байж мэдэх юм. Гэвч олиггүй явдал тэгээд өнгөрдөггүй ажээ... 

	Нэгэн орой Лестерийг хуучнаасаа нэлээн хождуу гарахаар зэхэж байтал хаалганы нь хонх дуугарав. Женни гал зуухандаа завгүй учир Лестер хаалгаа тайлахаар очив. Гэтэл тэнд гайхан түгшсэн янзтай өөр лүү нь харснаа, эзэгтэйтэй уулзаж болох болов уу гэж англиар хазгай асуун буй хижээлдүү эмэгтэй зогсож байв. 

	— Жаахан хүлээгээрэй гэж Лестер хэлээд гудамд гарч Женниг дуудав. Босго дээрээ хүрэв үү үгүй Женни орж ирсэн хүнийг таньж гадагш яаран гараад хаалгаа хаав. Ингэсэн нь Лестерт сэжиглэлтэй санагдав. Тэр уур нь хүрч юу болсныг мэдэхээр шийдэв. Минут хэр болоод Женни орж ирэв. Түүний царай хувхай цайгаад хуруу гар нь чичирч юу барихаа мэдэхгүй тэмтэрнэ. 

	— Юу болчхов оо гэж Лестер цочирдуу нэлээн ч эрс дуугаран асуув. Женни хариулах эвээ арай ядан олов. 

	— Би нэг хурдхан яваад ирэлгүй болохгүй нь гэж хэлэв. 

	— Тэгвэл тэгэхээс дээ, юу болсныг надад хэлчхэж болохгүй гэж үү? Чи хаа очих нь вэ? гэж Лестер дургүйхэн өгүүлэв. 

	— Би... би гэж Женни түгдрэн, — Надад гэсээр эхлэв. 

	— За тэгээд? гэж Лестер уурлангуй асуухад

	— Надад нэг хэрэг байна. Би... би одоохон гаралгүй болохгүй. Ирэнгүүтээ бүгдийг чамд хэлнэ Лестер ээ. Одоо надаас битгий асуу л даа гэж Женни хэлэв. 

	Женни Лестерийг түргэн зуур харахад хурдхан явахаас болохгүй болсон түгшүүр, бодол, хүсэл түүний харцанд тод байв. Женниг тийм эрсдэн шургуу болсон байхыг огт үзээгүй Лестер хачин болж, гоморхсон ажээ. 

	— За за, ингэж нуугаад чамд ямар ашигтай юм бэ? Юу болсныг юунд эс хэлнэ вэ? Хаалганы цаана шивнэлдэхийн хэрэг юу байна! Чи хаа очих юм бэ? гэж Лестер хэлэв.

	Лестер өөрийн эрсэдсэн байдлыг гэнэт гайхан дуугүй болоход сав саяынхаа дуулсан тэр зүйл, гэнэтийн шийтгэлд тэнцвэрээ алдсан Женни ч хэзээ хэзээнээс шийдэмгий болсноо гэнэт мэдрэв.

	— Лестер, би чамд цөмийг, цөмийг хэлнэ! Ганцхан одоо биш, дараа. Надад цаг алга. Ирмэгцээ цөмийг хэлнэ. Намайг битгий саатуул л даа гээд Женни хажуугийн өрөөнд хувцаслахаар оров. Учрыг сайн ойлгоогүй Лестер цөмийг нь гэдэг чинь юу гэсэн үг вэ гэж бодоод хойноос нь зориуд оров.

	— Юундаа тэнэглэнэ вэ! Юу бол оо вэ? Би мэдмээр байна! гэж Лестер ширүүлэн хашхирав.

	Тэгээд Лестер захиран барихад зуршил болсон эр хүний сүрлэг байдал, шийдвэр зориг илтгэн хаалга таглаж зогсов. Женни арга барагдан тэсэлгүй хэлэв.

	— Лестер ээ, охин минь үхэх гэж байна гэнэ. Би одоо ярих зав алга. Намайг битгий хоргоо л доо. Ирмэгцээ би бүгдийг чамд тайлбарлая гэж Женни дуун алдан өгүүлэв.

	— Охин чинь үү? Ямар золигийн юм чи ярина вэ? гэж Лестер хэлэв.

	— Миний буруу биш шүү. Би айсан юм... Энэ тухай би чамд нэлээн эрт хэлэх хэрэгтэй байсан юм. Би хэлэх гэж санаад байсан боловч ганцхан ганцхан... намайг шалавхан тавь л даа! Эргэж ирмэгцээ чамд бүгдийг хэлье! гэв.

	Лестер гайхсан янзтай түүнийг хараад хажуу тийшээ зайлан зам тавьж өгөхдөө одоо юу ч мэдье гэж бодсонгүй.

	— За яв яв гэж аяархан хэлээд, чамайг хүргэж өгөх үү гэв.

	— Хэрэггүй, би ганцаараа биш, цаана чинь хүн хүлээж байгаа гэж Женни хариулав. Женни ч гүйгээд гарав. Лестер ч бодолд оров. Энэ чинь миний өнөө сайн мэддэг хүүхэн маань гэж үү? Энэ хэдэн жилд намайг мэхлээд л байгаа шив дээ! Өнөөх үнэн шударга, энгийн зантай Женни маань энэ үү!

	— Намайг чөтгөр аваасай гэж Лестерийн аман дотроо өгүүлэхэд хоолой нь зангирав.

	
XXIX бүлэг

	Эдгээр бүх сандралын уг шалтгаан нь эхлэл, үр дүнг нь хэн ч хоёр цагийн урьд урьдчилан хэлж чадахааргүй хүүхдэд тусдаг ерийн нэг өвчин байжээ. Энэ өдөр Вестад гэв гэнэт хүчтэй ангина тусаж, швед хөгшин аргаа барагдтал айн сандрахдаа айлынхаа авгайг хатагтай Женнийн хойноос яаралтай явахыг гуйхаас өөр аргагүй болжээ. Айлын эзэгтэй Женниг түргэн авчиръя гэж бодохдоо олон таван үггүй Веста хүнд өвчтэй байна, яаралгүй болохгүй гэж түүнд хэлжээ. Охин минь үхлүүт байна гэж бодохдоо сэтгэл догдолсон Женни айж балмагдан Лестерт үнэнийг ний нуугүй хэлэх зүрх орсныг бид мэдэх билээ. Үхэл аваачихаас өмнө охинтойгоо амжиж уулзах нэгэн үзүүрт сэтгэлд автагдаж тоо томшгүй аймшигт юм бодсон тэр эмэгтэй гудамжаар гүйх шахам явлаа. Түүний өмнө гудамжны цахилгаан дэн нэг үе гэрэлтэн асаж, нэг үе унтрах шиг болж байв. Энэ үед хожимдчихвол яана? Веста минь үхчихсэн бол яана? гэхдээ Женни алхаагаа өөрийн эрхгүй хурдасган, Лестерийн хатуу ширүүн үгийг ч санасангүй, тэр түүнийг хөөж, хүүхдээ тэврээд асар том хотод орь ганцаараа хоцрохоос ч айсангүй, Веста минь хүнд өвчтэй байгаа, үхэж ч болзошгүй, энэ бол түүнтэйгээ хамт байгаагүй миний буруу, хэрэв би охиноо өөрөө харж хандаж байсан бол тэр минь одоо эрүүл саруул байж болох байсан сан гэх ганц зүйлээс бусад бүх юмыг мартжээ. 

	«Зөвхөн урьтах л юм сан гэж өөрөө өөртөө өгүүлэн гаслан гунигаас сэтгэх чадвараа алддаг бүх эхчүүдийн адил миний хийсэн нүгэл хилэнцийн төлөө бурхан намайг залхааж байгааг би мэдэх ёстой байсан. Би мэдэх ёстой, байсан...» гэж өөрийгөө зэмлэнэ. 

	Женни танил явган хаалгыг онгойлгож байшин тийш очсон замаар гүйн харайж, ядарч доройтсон цонхигор цагаан царайтай боловч, бие нь засарч байгаа Вестагийн хэвтэж буй тасалгаанд орж ирэв. Орны толгойн орчим бараг сөхрөн унаж охинд ямар нэгэн юм хэлж буй Женниг тэнд аль хэдийн ирээд байсан айлын нь хэдэн авгай, хижээлдүү эмч бүгдийг сонирхон харцгааж байв. 

	Женни эргэлт буцалтгүй ийн шийдэв. Би охиныхоо өмнө буруутайгаар барахгүй түмэн буруутай, тэгэхээр одоо би өөрийнхөө гэмийг цагаатгахыг хичээнэ. Надад Лестер эрхэм чухал, тэгэхээр би түүнийгээ дахин мэхлэхээ больё, тэр намайг орхиж хаясан ч (ингэж бодохдоо Женнийн зүрх сэтгэл базлан өвджээ) хамаагүй, болох зохих бүхнийг хийе. Веста дахин орхигдох ёсгүй. Тэр охин эхтэйгээ хамт байх болно. Женнийн гэр орон Вестагийн орон гэр байх болно. 

	Швед хөгшний ядуувтар гэрт охиныхоо орны хажууд сууж байхдаа түүний хуурамч явдал үр дүнгүй болж төрөл садны нь гэрт хэчнээн их түгшүүр зовлон тарьсныг, Лестертэй хамт байхдаа тэр ямар их зовон зүдэрч байсныг бас юуны төлөө өнөөдөр орой ийм гамшиг дэгдээсэн бил ээ? гэдгээ Женни ойлгожээ. Яалаа ч гэсэн үнэн юм үнэнээрээ болжээ. Өөрийг нь чухам юу хүлээж байгааг тааварлаж ядан, Женниг уйтгар гунигт дарагдан суусан тэр үед Веста амгалан тайван эрүүл чийрэг нойрсож байв. 

	Мэгдэн сандраасан энэ явдлын дараа Лестер бага зэрэг сэхээ орох үед охин хэдэн настай юм бол? Түүний эцэг хэн бэ? Энэ хүүхэд яагаад Чикагод байдаг билээ, хэн түүнийг асарч байв? гэдэг зүй ёсны асуултууд түүний ухаан санаанд орж иржээ. Лестер эдгээр асуултыг зөвхөн өөрөө өөртөө тавиад юу ч мэдэхгүй гэхээс өөр хариулт олсонгүй.

	Эдгээр бодлын дунд Женнитэй хатагтай Брейсбрижийн гэрт анх учирсан хачин явдал гэв гэнэт санагджээ. Тэгэхэд би яагаад түүнд тэгтэл татагдсан билээ? Яагаад бараг анх хармагцаа түүнийг биедээ татаж болмоор санагдсан бэ? Түүнийг завхай зайдан хөнгөн хийсвэр зан нь намайг татсан хэрэг үү? Итгэсэн нөхрөө мэхэлсэн энэ бүх гунигтай түүх нь заль мэхгүйгээр, нарийн бодсон худал хуурмаг зүйлгүйгээр бүтэшгүй байсан ба Женни ерийн нэг хуурч мэхэлсэн ч биш, хүн муутай болохоо үзүүлжээ.

	Лестер, хүний үнэргүй байх нь өөдгүй хүмүүст шингэсэн түүний энэ хамгийн бузар булай ой гутам зүйл хэмээн жигшин зэвүүцдэг байсан учир Женнийн энэ чанарыг мэдмэгц хэчнээн аягүй болсныг өгүүлэх юун. Үүнийг нь урьд өмнө хэзээ ч ажиж мэдэлгүй сайхан санаж явсан нь үнэнтэй бөгөөд харин одоо түүний хүний үнэргүй чанарыг нүдээр үзэж нэн их зэвүү нь хүрэв. Яагаад тэр намайг ингэж доромжилж зүрхлэв ээ? Түүнийг өөрийнхөө зэрэгт хүргэсэн намайг яаж ингэж болох вэ? гэж бодлоо. 

	Лестер, олбогт сандлаа ар тийш түлхэн босоод тасалгааны өнцгөөс өнцөг рүү дуу шуугүй аажим алхлав. Болсон хэрэг нэн ноцтой тул одоо үнэн зөв бөгөөд хатуу шийдвэр гаргах хэрэгтэй байв. Женни гэмт хэрэгтэн, тэгэхээр түүнийг тэр зэмлэх эрхтэй байв. Тэр Лестерээс үнэнийг эхнээс нь аваад нуусан учраас буруутай, хуурч мэхлэх ажлаа цаг ямагт үргэлжлүүлж байсан учраас бүр ч буруутай байв. Женни хүүхдээ хайрлаад намайг хуурч байж, харин тохиолдсон байдлаар бол нэг ч эр хүн хүүхэдтэй эмэгтэйтэй тайван сайхан ханилан сууж чадахгүй юм байна гэдэг бодол энэ бүхний эцэст сэтгэлд нь орж иржээ. Энэ бодлоос болоод Лестерийн бие чичрэн дагжихад тэр гараа халаасандаа хийгээд тасалгаа дотуур үргэлжлэн алхав. 

	Түүний биеэрээ үйлдэж, хожим Лестерт буулт хийхэд хүргэсэн яг тэр гэмт хэргийн дүнд нарт ертөнцөд буй болсон, одоо ч байгаа хүүхдийг Женни нууснаас л өөрийгөө доромжлогдсон гэж Лестер мэтийн зан ааштай хүн үзэж болох биш үү? Эдгээр нь тайлбарлагдашгүй алдаа эндэгдлийн жишээ мөн. Энэ бол бусад хүмүүсийн нэр төрийн асуудал болох цагт хатуу ширүүн харуул манаа, шүүгч болох хүний оюун ухаан ч учрыг нь олохгүй тийм асуудал болохыг харуулжээ. Лестер өөрийнхөө хувийн зан чанарын тухай мартаж орхиод (эрэгтэйчүүд өөрийнхөө гэмийг мэдэх нь ховор байдаг шүү дээ) Эмэгтэйчүүд бол цорын ганц хайрт хүндээ зүрх сэтгэлээ заавал нээн өгөх ёстой хэмээн итгэж, Женниг тэгээгүйд тун их гомдож байв. Тэр нэгэн удаа Женнийн өнгөрсөн явдлыг тодорхой мэдэхийг оролджээ. Тэгэхэд Женни шалгаахгүй байхыг гуйжээ. Тэр үед л хүүхдийнхээ тухай хэлэхийг Женнигээс нэхэж шаарддаг байж л дээ. Харин одоо бол... гээд Лестер толгойгоо сэгсэрнэ. 

	Лестер энэ бүгдийг ийнхүү эргэцүүлэн бодож гүйцэхэд түүнд төрсөн анхны бодол нь Женнигээс салж дахин уулзахгүй гэж шийдсэн явдал байлаа. Гэтэл Лестер уг хэрэг юугаар төгсөхийг мэдэхийг хүсэж байжээ. Лестер ам цангаснаа мэдэж пальто малгайгаа өмсөөд гэрээс гарч хамгийн түрүүнд дайралдсан нэлээд зүгээрт тооцогдох хоолны газраар орж дараа нь клубт очиж тэндхийн өрөө тасалгаануудыг хэсэж таньдаг зарим нөхөдтэйгөө учран тэдэнтэй баахан дэмий ярьжээ. Зовнил харамсал түүнийг амар заяа үзүүлсэнгүй, хий бодолд автагдан бүтэн гурван цагийг дэмий өнгөрүүлээд эцэст нь хөлсний тэрэг хэрэглэн гэртээ харьжээ. 

	Гуньхрал сандралд автагдсан Женни нойрсож байгаа охиныхоо дэргэд удтал сууж эцэст нь аюул өнгөрснийг ойлгожээ. Одоо бол тэр Вестагийн төлөө юу ч хийж чадахгүй болсон агаад эзэнгүй орхигдсон гэр орондоо санаа тавих бодолд бага багаар автаж сүүлчийн агшныг хүртэл гэрийн эзэгтэйн үүргийг биелүүлэхээр Лестерт өгсөн амлалаа гүйцэтгэх ёстой гэж бодож эхлэв. Лестер хүлээж байж ч болзошгүй. Тэр надаас салахаасаа өмнө миний өнгөрсөн явдлын бүх үнэнийг сонсохыг хүсэж байж ч магадгүй. Лестер надаас салах нь лав гэж айж, сэтгэл түгшин бодохдоо энэ бол миний үйлдсэн гэмт хэргийн төлөө оногдох ганц шударга шийтгэл мөн гэж Женни үзэж, үүнийг бүрэн сайшаах байв!

	Женниг арван хоёр цагийн үед гэртээ эргэж ирэхэд шатны гэрэл унтраагаастай байв. Тэр, хаалганыхаа бариулыг татаж дараа нь түлхүүрээр онгойлгов. Тэгээд баахан азнасхийж чимээ гарахгүй болохоор уурлаж хилэгнэсэн Лестертэй угтан уулзахад бэлэн болоод орж очив. Гэтэл Лестер байсангүй. Тэр зүгээр л тасалгааныхаа гэрлийг унтраахаа мартсан байжээ. Женни гүймэгхэн ажиглахад тасалгаа нь хоосон байв. Лестер бүр яваад өгчээ гэж Женни шийдээд балмагдан сандарч дороо зогсчхов. 

	«Яваад өгчээ» гэж шууд бодлоо. Энэ агшинд шатан дээр хөлийн чимээ сонсогдон Лестер орж ирэв. Тэр эсгий малгайгаа хөмсгөө далд ортол дарж пальтогоо ягштал товчилжээ. Лестер Женнийн зүг эргэж харалгүй пальтогоо тайлж өлгүүрт өлгөлөө. Дараа нь яаралгүйхэн малгайгаа авч өлгөв. Ингэсний дараагаар нүдээ том болгоод түүний хойноос бүлтийтлээ ширтэж байсан Женнийн зүг сая эргэж харав. 

	— Би бүгдийг эхнээс аваад эцсийг нь хүртэл мэдэхийг хүсэж байна гэж тэр өгүүлээд, энэ хэний хүүхэд вэ? гэв. 

	Женни, харанхуй ганга руу аймшиггүй үсрэхэд бэлэн болсон мэт агшин зуур биеэ займраад дараа нь хатаж омголтсон уруулаа үл мэдэг хөдөлгөж өгүүлсэн нь:

	— Сенатч Брэндерийнх. 

	— Сенатч Брэндерийнх ий! гэж гайхаж хоцорсон Лестер давтаад, тийм мундаг нэрийг сонсоно гэж огт санаагүй тул, — Чи яаж түүнтэй учирсан юм бэ? гэв. 

	Ээж бид хоёр угаалгачин нь байсан юм гэж Женни эелдгээр хариулав. Лестер дуугүй болов. Женнийн шулуун шударга хариулт түүнийг сэхээ оруулж уур нь дарагджээ. 

	«Сенатч Брэндерийн хүүхэд байх нь!» гэж бодно. Угаалгачны охин жирийн ард түмний ашиг тусыг цуутай өмгөөлөгч энэ хүний дур сэтгэлийг булааж болдог байж. Ядуу хүмүүсийн амьдралын ёстой зовлон зүдүүр гэгч энэ юм даа. 

	— Энэ чинь эрт болсон хэрэг үү? гэж Лестер хөмсөг зангидан царай барайлгаж асуув. 

	— Бараг л зургаан жил өнгөрч байна гэж Женни хариулав. Лестер, тэд хэдий хэрийн хугацаанд танил найз байгаа вэ гэж бодсон дүр үзүүлэн дараа нь асуусан нь:

	— Хэдэн настай хүүхэд вэ?

	— Зургаатай.

	Лестер толгойгоо сэгсэрч анхаарлаа төвлөрүүлэхийг хичээн урьдын адил ууртай биш боловч нэлээд зандрангуйгаар өгүүлж байв. 

	— Тэр охин энэ хугацаанд чамтай хамт байсан юм уу?

	— Өнгөрсөн хаврыг хүртэл тэр манайхны гэрт байсан харин чамайг Цинциннатид очих тэр үеэр би нааш нь авчирсан юм. 

	— Намайг Кливлендэд ирэх үед чамтай хамт байсан уу?

	— Тийм ээ, гагцхүү чиний нүдэнд өртөөхгүйн төлөө би бүхнийг хийдэг байсан юм гэж Женни хариулав. 

	Женнийн төрөл садан энэ хүүхэдтэй ямаршуу янзаар таарч тохирч байсан бол гэдгийг үл ойлгон

	— Би чамайг гэрийнхэндээ надтай суучихсан гэж хэлсэн байх гэж бодсон хэмээн Лестер дуу алджээ. 

	— Тэдэнд тэгж хэлсэн, гэхдээ чамд охиныхоо тухай хэлэхийг би хүсээгүй юм. Харин манайхан цаг үргэлж намайг одоохон л чамд хэлнэ байх даа гэж бодож байсан юм. 

	— Чи яагаад надад яриагүй юм бэ?

	— Айгаад л тэр дээ. 

	— Юунаас?

	— Лестер минь чамтай хамт явах тэр үед надад чухам юу учрахыг би мэдэхгүй байлаа шүү дээ. Охиноо ямар нэгэн гай гамшигт учруулчихгүй, хайрлаж хамгаалж байхыг л би хүсэж байв. Дараа нь надад ичгүүртэй байлаа. Чамайг хүүхдэд дургүй гэж хэлснээс хойш бүр ч айдаг болсон. 

	— Намайг хаячихна гэж айгаа юу?

	— Тийм ээ. 

	Лестер дуугүй болов. Женни ийм шударга энгийн хариулсан нь намайг санаатайгаар хууран мэхэлж байх шиг байна гэж бодсон Лестерийн анхны хардлагыг бага сага зөөлрүүлжээ. Энэ аз завшаангүй явдлын бүх гэм буруу нь эцсийн эцэст Женнийн зүрх зориггүй, түүний гэрийнхний ёс суртахуунаас болжээ. Тэр айл ч таарсан айл байх нь ээ. Ганцхан төлөв биш, ёс төргүй хүмүүс л уг хэргийг одоо ийм байдалд хүргэв. 

	— Эцсийн эцэст цөм илэрч мэдэгдэх болно гэдгийг чи ойлгоогүй юм гэж үү? Охиноо ийнхүү өсөж том болно гэж чи бодож чадсангүй гэж үү. Яагаад чи надад үнэнээ шууд хэлсэнгүй вэ? Тэгсэн бол би үүнд чинь тун тайван аятай хандах байсан байж болно шүү дээ гэж төгсгөлд нь тэр асуув. 

	— Мэдэж байна, гэхдээ би охиныхоо төлөө сайн сайхан бүхнийг хийх гэж хүссэн юм гэж Женни өгүүлэв. 

	— Охин чинь одоо хаа байгаа вэ?

	Женни тайлбарлаж өгөв. Дууны өнгө, царай зүсний байдлаар Лестерийн асуултууд дуусах шинжгүйд Женни бүр гайхаж хоцров. Тэр бүгдийг дахин тайлбарлахыг оролдов. Женни мунхаг хэрэг үйлджээ, харин тэр хуурч мэхэлсэнгүй нь тодорхой болов. Хэрэв байдал өөрөөр байсан бол би түүнийг зүрх сэтгэлээсээ хайрлан үзэх байсан юм гэдэг ганцхан зүйлийг л Лестер эргэцүүлэн бодож байв. Одоо Брэндерийн тухай нээлт түүний толгойгоос салж өгөхгүй байсан учир тэр сэдэвт дахин эргэж оров. 

	— Чиний ээж түүний угаалгачин байсан гэж чи хэлэв үү. Та хоёр яаж ийм болсон юм бэ?

	Женни, энэ хүртэл зовуурьтай байцаалтыг тэвчээртэйгээр давж байсан боловч энэ асуултад цохиулсан юм шиг цочин мэгдэв. Түүний амьдралын хамгийн гунигтай хүнд үеийн тухай үл мартагдах дурсамжийг энэ үг хөнджээ. Түүний сүүлчийн асуулт бүрэн илэн далангүй хариулахыг шаардсан нь илт байв. 

	— Лестер минь, би тэгэхэд бүр жаахан охин байсан шүү дээ гэж гунигтай өгүүлэв. Би дөнгөж арван найман настай байсан. Юу ч мэдэхгүй байжээ. Зочид буудалд очиж угаалгах дотуур хувцсыг нь авдаг, дараа нь аваачиж өгдөг байсан. 

	Женни дуугүй болоход Лестер урт үргэлжилсэн яриа сонсохоор зэхсэн байдалтай сандлаа дөхүүлж суухад дахин өгүүлсэн нь:

	— Тэр үед бид тун их гачигдаж байв. Тэр хүн надад ээждээ өгөөрэй гэж мөнгө ч өгдөг байсан. Би ийм юм болно гэж ер мэд..!

	Женни дахиад л дуугүй болж өөрөө яриагаа үргэлжлүүлж хүч хүрэхгүй болоход нь Лестер дахин асуулт тавьж эхлэх бөгөөд ингэсээр энэ баясгалангүй явдал аажимдаа цөм тодорхой болов. Брэндер түүнтэй гэрлэхээр бэлтгэж байж. Тэр Женнид захидал бичиж өөр дээрээ дуудаж аваачих ёстой байсан боловч, амжсангүй, гэнэтийн үхэл саад болсон хэрэг байжээ. 

	Нүглээ наманчилж дуусжээ. Дуу шуугүй суусан урт гэгчийн таван минут өнгөрөв. Лестер зуух түшин гөлөрнө. Харин Женни өөрийгөө өмөөрөх боловч үг хэлэхгүйг хичээн, цаашид юу болохыг үл мэдэн хүлээж ядна. Цаг чаг чаг хэмээн тодхон цохилно. Лестерийн баргар царайгаар түүний хүсэл, эрмэлзлийг тааварлаж болохгүй байв. Тэр одоо тун их амгалан тайван, цаашид яавал зохихыг эргэцүүлэн бодож байв. Женни шүүхэд очсон гэмт хэрэгтэн шиг гөлрөн зогссоор л байв. Үнэн шударга ёс суртахуун, сэтгэл зүрхний нандин чанарын нь охь болсон Лестер шүүгчийн байрыг эзлэнхэн сууна. Ийнхүү шийтгэл үзүүлж түүний цаашдын хувь заяаг шийдвэрлэх хэрэгтэй байв. 

	Эрх ямба, эд хөрөнгөөр элбэг дэлбэг Лестер мэтийн хүнийг хутгалдуулж таарамгүй энэ балиар түүхийг ёрын муухай хэрэг гэж хэлбэл зохино. Энэ хүүхэд Женнитэй харьцах огт бололцоогүй болгож байна. Юу ч гэсэн Лестер өөр ямар нэгэн юм хэлж чадахгүй. Зуухан дээрх цаг гурвын дохио өгч чанга цохиход Лестер сая эргэн харж урьдын адил түүний өмнө хөдөлгөөнгүй зогсож буй цонхийн цайсан, сандарч мэгдсэн Женниг санажээ. 

	— Явж унт гэж эцэст нь өгүүлээд хэцүү хэрэг явдлынхаа тухай дахин бодлогошров. Гэвч Женни байрнаасаа хөдөлсөнгүй агшин бүрд өөрийнхөө шийтгэлийг сонсоход бэлэн, нүдээ бүлтийлгэн ширтэн зогсоно. Хөөрхий тэр дэмий хүлээжээ. Удаан бодлогоширсны дараа Лестер босож өлгүүрийн зүг алхлав. 

	— Явж унт гэж хүйтнээр давтан өгүүлээд би явлаа гэжээ. Женни түүний зүг өөрийн эрхгүй алхаж энэ аюултай агшинд ямар нэг зүйлээр түүнд тус болохыг хүссэн боловч Лестер ер ажигласангүй. Тэр нэг ч үг дуугарсангүй гарч оджээ. 

	Женни хойноос нь харж, өөрөө цаазаар авагдаж түүний булшин дээр гашуудан хөгжим хангинаж байх шиг тийм сэтгэгдэлтэйгээр шатны уруу холдож байгаа хөлийн чимээг сонссоор хоцров. Би юу хийж орхио вэ? Лестер одоо юу хийж байна вэ? Тэртээ дор хаалга хяхтнах үед тэр гуниг цөхрөлд автан гараа базлав. 

	«Яваад өглөө! Яваад өглөө!» гэж тэр бодов. Цонхоор үүр манхайтал цайж байхад Женни гашуун бодолд дарагдан суусаар байсан бөгөөд нус нулимсаа асгаруулан уйлмаар болов. 

	
XXX бүлэг

	Аливаа юмыг дэс дараатай боддог Лестер уг хэргийг тэр ёсоор нь эхлэн хийж бас л шийдэхгүй байв. Чухам юү зэвүүг нь хүргээд буйг нарийн тодорхойлж чадахгүй байгаа боловч, тэр тун их урамгүй байв. Хүүхэд байгаа нь ажил хэргийг ихээхэн хүндрүүлж байсан нь мэдээж. Женнийн үйлдсэн нүгэл хилэнцийн энэ амьд гэрч юунд хэрэгтэй юм бэ? Гэвч үнэн голоосоо хүссэн сэн бол түүний өнгөрсөн бүх явдлыг аль хэдийн Женнигээс асууж лавлаж болох байсан гэдгийг Лестер одоо ойлгож байв. Женни худал хэлээгүй нь лавтай болжээ. Би эхлээд л түүнээс асууж болох байсан. Би тэгсэнгүй, харин одоо тун хожимджээ. Женнитэй гэрлэхийн тухай бодохын ч хэрэггүй гэдэг нь нэгэнт илэрхий болжээ. Нийгэмд эзэлж байгаа байр суурь нь үүнийг бололцоогүй болгож байна. Женниг эд материалаар хангаж өгөөд түүнээс салах явдал шилдэг арга юм. Тэр үүнийг юү юугүй биелүүлэх гээгүй боловч, зочид буудалд байрандаа ирэхдээ ийнхүү шийдсэн байж.

	Иймэрхүү тохиолдолд хийхээсээ бодох нь хавьгүй хялбархан аж. Цаг бидний заншил, хүсэл эрмэлзлийг бататгадаг. Харин Женни бол Лестерт зөвхөн заншил төдий биш болжээ. Дөрвөн жилийн турш зайгүй ханилахдаа түүнээс амар хялбархан салж болохгүйгээр бие биедээ тун сайн болчихжээ. Энэ тун ч эмзэг зүйл байв. Ганцаараа хоцордог оройн цагаар биш харин ажлынхаа тасалгаанд үймж байдаг өдрийн цагт тэр ийн бодож болох байв. Тэр өөрийнхөө гуниглаж гунддагийг мэдээд бачимдаж байж. 

	Лестертэй, эхтэйгээ хамт амьдрах нь Вестад хор хүргэж ч магадгүй гэсэн Женнийн онол энэ өдрүүдэд түүнийг түгшүүлж байв. Тэр яагаад үүнийг хүртэл бодож олов? Би Женниг бодвол нийгэмд атаархмаар байр суурь эзэлж байх биш үү. Тэгээд эцэст нь Женнийн үзэл бодлыг бага зэрэг гадарлажээ. Женни тэр үед намайг хэн болох, өөртөө ямар хувь зохиол авчирч байгааг мэдсэнгүй байж. Би түүнийг тун удалгүй халчхаж ч болох шүү дээ. Үүнийг урьдчилан үзээд хүүхдээ аюулаас хаацайлахыг тэр хүсжээ. Энэ ч тийм муу хэрэг биш юм. Гэтэл бас энэ охин ямаршуу янзын охин байгааг үзэх хүсэл Лестерт төржээ. Сенатч Брэндерийн охин, энэ чинь сонин ч байж болох биш үү. Брэндер бол золбоотой эр байсан. Женни үзэсгэлэн гоо хүүхэн. Энэ бодол Лестерийн сохор уур, сониуч занг хөдөлгөжээ. Заримдаа Женни дээр эргэн очиж охиныг үзэх хэрэгтэй, энэ бол эцсийн эцэст түүний эрх мэт бодогдож, заримдаа охины байгаа тухай мэдээг ямаршуу хүлээн авснаа санаж эргэлздэг байв. Эцэс төгсгөлгүй үргэлжлэн буй дотоод сэтгэлийн энэ самуурлыг төгсгөх хэрэгтэй юм гэж тэр өөрөө өөртөө итгүүлэхийг дахин давтан оролдоно. 

	Үнэндээ тэр Женнигээс яасан ч салж чадахгүй байж. Энэ жилүүдэд Женни ижил дасал болжээ. Надад хэзээ нэгэн цагт ийм ойр дотнын хүн байсан бил үү? Эх минь надад хайртай, гэхдээ энэ хайранд нэр төр л онцгой байдаг юм. Эцэг бол надтай л адил эр хүн шүү дээ. Эгч дүү нар бол ер хүртээлгүй тус тусын амьдрал аж төрлийг хөөсөн улс. Роберт бол надад ямагт гаднын хүн шиг байдаг. Женнитэй хамт байхдаа жинхэнэ аз жаргал, жинхэнэ ойр дотнын хүн гэгч юу болохыг тэр анх удаа ойлгожээ. Түүнээс алс хол өнгөрөөсөн цаг бүрд Женни хэрэгтэй юм байна гэдгийг улам их ухаарч байв. Түүнтэй үнэнийг нуулгүй ярилцаж ямар нэгэн талаар тохиролцъё гэж эцэст нь шийджээ. Охиноо өөр дээрээ авчирвал авчирч халамжлаг. Эрт орой хэзээ боловч намайг салаад явна гэдгийг Женни ойлгох ёстой. Энэ нь удалгүй хагацан салахад нөлөөлөхгүй боловч, одоо тэдний харилцаа олон талаар өөрчлөгдсөнийг сургамжлан хэлэх хэрэгтэй байв. Тэр өдрийн орой Лестер гэртээ харьж иржээ. Лестерийн хаалга онгойлгохыг Женни сонсож зүрх нь түгшжээ. Биеэ барьж хулгасхийсэн Женни угтахаар тасалгаанаасаа гарч очив. 

	— Ингэх хэрэгтэй байсан гэдгийг би ямар ч болсон ойлгож байна. Охиноо нааш нь авчир, чамтай хамт байг. Түүнийг бусдын гар дээр орхих хэрэггүй гэж зөрүү зантай Лестер яриа үүсгэв. 

	— Сайн байна, Лестер минь, би үүнийг цаг ямагт хүсэн хүлээж байлаа гэж Женни дуулгавартайгаар хариулав. 

	— Тэгвэл хойшлуулах хэрэггүй юм гэж өгүүлээд тэр халааснаасаа үдшийн сонин гаргаж аваад цонх руу очив. Дараа нь эргэж, — Женни минь бид ярьж тохиролцох хэрэгтэй. Энэ хэрэг чухам юу болж өнгөрснийг би ойлгож байна. Тэр үед чамаас асуусангүй, бүгдийг ярьж өгөхийг шахаж шаардсангүй, би тун их гэнэджээ. Чи ч гэсэн хэлэхгүй дэмий юм болжээ. Аль эсхүл хүүхдийнхээ амьдралд намайг оролцуулахыг хүсээгүй юм уу. Ийм юмыг нуугаад нэмэргүй гэдгийг чи ойлгож байсан баймаар юм. За ер нь тэгээд одоо энэ чухал биш. Би өөр юм хэлэх гэсэн юм. Бидэн шиг иймэрхүү харилцаатай хүмүүст бие биеэсээ нуух юм гэж байж болохгүй. Бид бүх юманд бие биеэ итгэдэг гэж би бодож байсан. Гэтэл одоо бидний харилцааг сайжруулж болох юм уу үгүй юү би мэдэхгүй байна. Байдал тун ч будилаантай болчихлоо. Муу хэлэгдэх хов жив гарах бүрэн үндэстэй болчхов. 

	— Би ойлгож байна гэж Женни өгүүлэв. 

	— Би яарахыг хүсэхгүй байна гэдгийг ойлгооч. 

	Миний бодлоор бол ойрын үед бүх юм урьд ямар байсан бэ тэр хэвээрээ байж болох байна. Ганцхан чи л энэ хэрэгт ухаантай хандаасай гэж би хүсэж байна. Женни санаа алдав. 

	— Ойлгож байна, Лестер минь, ойлгож байна. 

	Тэр цонх руу буруулан очиж хашаан дотор үдшийн бүрийд сүүдгэнэх моддыг харж зогсоно. Ирээдүйн тухай бодол түүнийг тэвдүүлж байсан бөгөөд тэр гэр орныхоо байдалд дасаж ижилссэн байжээ. Салах ёс үйлдээд клуб рүү явдаг юм бил үү?

	— Хоолоо идэцгээе гэж цонхноос эргэнгүүт хүйтнээр өгүүлсэн боловч, тэр сэтгэлийнхээ гүнд Женнид уурласан шинжгүй байв. Хүний амьдрал гэдэг даанч муухай юм гэж эцэст нь тэр бодов. 

	Лестер зочдын өрөө рүү гэлдэрч, Женни гэрийн ажил хийхээр явлаа. Вестагийн тухай, Лестертэй харилцах талаар тусгүй зан гаргасан тухайгаа, өөртэйгөө гэрлэхгүй гэж Лестерийн бүрмөсөн шийдсэн тухай Женни бодож явав. Ухаангүйгээсээ болоод өөрөө өөрийнхөө ариун нандин хүслийг хорложээ. 

	Женни ширээгээ бүтээж мөнгөн хатгууртай гоё гэрлээ асаагаад Лестерийн дуртай боовыг бэлтгэж хонины мах шарахаар зэхэж тавиад хүйтэн хоолоо угааж цэвэрлэв. Сүүлийн жилүүдэд Женни тогоочийн номыг хичээнгүйлэн суралцаж юуны өмнө эхээсээ их юм сурч авчээ. Тэр одоо амьдрал минь хаашаа эргэх бол гэж цаг ямагт тааварлаж ядан бодно. Лестер эрт орой хаяж орхих нь лав, энэ тодорхой хэрэг. Тэр надаас салаад өөр хүүхэнтэй гэрлэнэ. 

	«Яая гэх вэ дээ одоохондоо намайг хаяж орхиогүй нь л сайн хэрэг. Веста минь надтай хамт байх болно» гэж эцэст нь тэр боджээ. Женни санаа алдаад хоолны өрөөнд хоолоо оруулж ирэв. Лестер Веста хоёртойгоо хамт байдаг сан бол... гэвч энэ найдвар үүрд тасарчээ. 

	
XXXI бүлэг

	Энэ айхтар явдлаас хойш нэгэн үе тэдний гэр оронд нам тайван болов. Дараа өдөр Женни Вестагаа гэртээ авчрав. Охинтойгоо нэгэн дор нийлсэн баярт явдал түүний сэтгэлийн гунигийг амсхийлгэв. «Одоо л би ёстой эх нь болж байна даа» гэж тэр бодож өдөрт хэд хэдэн удаа амандаа хөгжилтэй дуу аялах болжээ. 

	Лестер анхандаа түүн дээр хааяа нэг орж ирдэг байв. Тэр Женнигээс салан одож амьдралаа өөрчлөх гэж бодсоноо аажмаар бэлтгэх ёстой гэдгээ итгүүлэхийг оролдоно. Гэрт нь хүүхэд тэгэх тусмаа яг энэ хүүхэд ирсэн нь таалагдахгүй байв. Хойд зүг тийш нэг хэсэгтээ очихгүй гэж биеэ хатуу барьсан боловч, удалгүй тэнд байн байн ирдэг болжээ. Юу боловч энд нам гүм, тайван сайхан байх тул зөвхөн энд байхад л сайхан санагддаг байж. 

	Даруу төвшин ажилч хичээнгүй Лестерийн ажлаа хийхэд уцаар томоогүй охиноо саад хийлгэхгүй байлгах гэдэг Женнид тун ч амаргүй байв. Лестер гэртээ ирэх тухайгаа утсаар анх удаа мэдэгдэхэд нь Женни охинтойгоо хатуухан шиг ярилцаж хүүхдийг таалдаггүй ууртай ах ирнэ түүнд яршиг төвөг битгий удаарай гэж захижээ. 

	— Зүгээр байгаарай! Дэмий донгосолгүй, элдэв шалдав юм гуйлгүй байгаарай. Хэрэгтэй юмыг чинь ээж нь өөрөө өгнө. Хамгийн гол нь ширээ битгий тэгнээрэй гэж Женни захив. 

	Веста дуулгавартай нь аргагүй зөвшөөрсөн боловч тийнхүү онцлон захисан зүйлийн нарийн учрыг төдий л ойлгоогүй биз ээ. 

	Лестер гэртээ долоон цагт ирлээ. Женни Вестагаа аль болохоор гоёхыг оролдоод, оройнхоо хувцсыг өмсөхөөр унтлагын өрөөнд дөнгөж оров. Веста энэ үед гал зууханд байж байх ёстой билээ. Гэвч тэр эхийнхээ араас сэмээрхэн дагаж зочдын өрөөний хаалган дээр очоод зогсоход нь пальто малгайгаа өлгөөд өрөөндөө орох гэж явсан Лестер түүнийг харчхав. Охин туйлын хөөрхнийг Лестер харангуутаа л мэдэв. Охин цэнхэр цэцгээр хээлсэн эргэмэл зах, хажмал ханцуйтай цагаан плать, цагаан оймс, бяцхан шаахай өмсжээ. Зөөлөн шаргал даахь охины нүүрийг хүрээлэн унжиж хоёр цэнхэр нүд, ув улаан уруул, ягаан хацар нүдэнд тусахад Лестер нэг юм хэлэх гэснээ больчихов. Веста эмээн зугтав. 

	Женниг өрөөнөөс гарч ирэхэд Лестер

	— Яасан хөөрхөн охин бэ. Түүнийг аргалахад хэцүү байх уу? гэв. 

	— Гайгүй гэж Женни хариулав. 

	Женниг яваад хоолны өрөөнд орсны дараа Лестерийн чихэнд тэр хоёрын яриа сонстов. 

	— Энэ хэн бэ? гэж Веста асуув. 

	— Иш! энэ чинь чиний ах Лестер байхгүй юу. Олон юм битгий яриарай гэж би чамд хэлсэн шүү дээ!

	— Энэ чинь тэгвэл чиний ч ах биз дээ?

	— Биш ээ. Дуугүй бай. Гал зууханд оч гэв. 

	— Энэ чинь ганцхан миний л ах юм уу?

	— Тийм ээ, тийм, үгүй, үгүй!

	— За.

	Лестер аргагүй л инээмсэглэв. 

	Хэрэв Веста эрэмдэг, мулгуу, олиггүй хүүхэд байсан буюу Женни тэгж их анхаарал тавиагүй бол уг байдал яаж эргэх байсныг өгүүлэхэд бэрх юм. Гэвч охины нүдэнд дулаахан шинж эхийн чармайлттай нийлээд баяр хайр дандаа хүргэсэн гэнэн цэвэр сэтгэгдлийг төрүүлэх ажээ. Энэ талаар Лестер, Женни эх хүн байсан, хүүхэдтэйгээ хэдэн сараар уулздаггүй байсан, түүний тухай ганц үг дурсдаггүй байсан тэгсэн мөртөө Вестаг Женни хайрладаг байсан нь эргэлзээгүй зэргийг дандаа боддог байжээ. «Хачин юм даа. Ер бусын хүүхэн шүү» гэж Лестер дотроо бодов. 

	Нэг өглөө Лестерийг зочдын өрөөнд сонин уншиж суухад нь ямар нэг чимээ гарчээ. Эргэх зуураа жаахан онгойсон хаалганы цаанах торгон хөшигний цаанаас хоёр хөөрхөн цэнхэр нүд өөр дээр нь тусаж байхыг Лестер гайхан харав. Гэмт хэрэг хийж байгаа тул төдхөн зуур нуугдан арилах ёстой мэт санагдавч тэр харц тэр чигээрээ зоригтой ширтэх ажээ. Лестер нэгэн хуудас эргүүлээд дахин эргэж харахад өнөөх харц түүн дээр туссан хэвээр ажээ. Лестер саяынхаа байдлыг давтавч тэр харц бууж өгсөнгүй. Лестер байдлаа жаахан өөрчилж, нэг хөлөө нөгөө дээр нь ачив. Тэгээд толгойгоо өндийлгөн харахад харц нэгэнт үгүй болжээ. 

	Энэ явдалд онцын юм үгүй боловч инээд хүргэм энэ зүйл Лестерийн сэтгэлийг ямагт хөгжөөдөг байв. Тиймээс хэдийгээр Лестер төдий л уяран буугаагүй боловч тэрхүү нууц харц түүнийг хөгжөөж, уруулд нь бараг инээмсэглэл төрүүлэх шахжээ. Лестер өөр санаа бодолд орж сониноо уншихыг болиогүй ч гэсэн энэхүү өчүүхэн зүйл санаанд нь ороод болдоггүй. Анх удаа энэ жаал охин түүний анхаарлыг өөртөө үнэхээр татаж амжжээ. 

	Үүнээс хойхон нэг өглөө ундаа уух гээд Лестерийг сууж жигнэмэл котлет яаралгүй зажлан сонины гарчиг гүйлгэж суутал тайван байдлыг нь бас нэг зүйл алдуулав. Женни Вестаг хооллоод, Лестерийг явтал тоглож бай гээд ганцаарыг нь орхиж, өөрөө кофе аягалж байтал хаалга гэнэт онгойж, Веста зоримгоор хоолны өрөөн дундуур дайран гарах зуур Лестер толгойгоо өндийлгөхөд Женни царай нь улайн босов. 

	— Веста чи юугаа хийгээд энд хүрээд ирэв гэж Женни асуув. Тэр үед Веста гал зууханд орж, жижигхэн шүүр аваад зугаатай шийдэмгий царай гарган буцаж ирээд:

	— Би шүүрээ л авах гэсэн юм гэж цангинатал хариулаад өрөө рүүгээ алхахад түүний зоригтойг өхөөрдөж, энэ удаа бяцхан жуумалзсанаа нууж чадсангүй. 

	Ийм янзаар хайхрамжгүй хүйтэн сэтгэл Лестерийн бодлоос хөндийрч хүний бяцхан үрийн бүрэн эрхийг хүлээн зөвшөөрөх энэрэл аяндаа төрөв. Дараачийн зургаан сар өнгөрөхөд Лестерийн дургүйцлийг төрүүлэхээр онцын юм болсонгүй. Зүй ёсны биш амьдралтай нэг их эвлэрээгүй ч гэсэн гэртээ баймааргүй, шууд яваад өгмөөр эвгүй, тохьгүй байдалд хүрсэнгүй. Харин ч аятай тавтай л байв. Женни ч түүнийг бурхан мэт ноомой байлгав. Дураараа загнан, хуучин танилуудтай саадгүй харилцах бололцоо нь гэр орны чимээ аниргүй тохилог байдалтай хослон байв. Тэгээд санаандгүй нэлээд удсанаа, ингээд л байвал яасан юм бэ гэж бодож эхлэв. 

	Энэ завсар жаахан Вестатай Лестер тун дасжээ. Вестагийн инээд барам шогийг олж мэдэхийн сацуу дахиад юу үзүүлдэг бол гэж сониучирхан хүлээж ядан суух болжээ. Веста ямар нэг сонирхолтой юм үйлдэх бөгөөд хэдийгээр энэ бүгдэд Женни хатуу чанга хориг тавивч тэр бүгд нь Лестерт аяндаа ямар нэг нээлт болон ойлгогдох бөгөөд хөөрхөн Веста ч ямар нэг зугаатай үгээр элдвийг илтгэнэ. Нэг өдөр Веста нэгэн хэрчим махыг том хутгаар хөрөөдөж байхыг Лестер ажаад охинд хүүхдийн тоглоомон багаж авч өгөх тухай Женнид хэлэв.

	— Ийм хутгаар тэр яаж чадах вэ дээ

	— Тийм ээ, гэж төдхөн зуур Веста хэлээд надаа жаахан хутга аль. Миний гар ийм жаахан байна шүү дээ гэв. 

	Тэгээд Веста хуруугаа сарвайлгахад Женни ямар нэг өөр юм аваад хаячих вий гэсэн шиг яаран түүний гарыг ширээ рүү тавиулахад Лестер инээдээ барьж эс чадав. 

	Өөр нэг өдөр Лестерийн аяганд Женни чихэр хийж байхыг Веста харангуутаа

	— Ээж ээ, надад ч бас хоёрыг гэж шаардав. 

	— Хэрэггүй миний хүү. Чамд чихэр хэрэггүй. Чи сүү уудаг шүү дээ. 

	— Чи өөрөө Лестер ахад хоёрыг хийсэн шүү дээ гэв. 

	— Тийм ээ, тийм, харин чи жаахан байна шүү дээ. Тэгээд битгий шулганаад байгаарай. Томоотой суу гэж Женни хэлэв.

	— Лестер ах яасан их чихэр иддэг юм бэ гэсэн хариу үг сонстоход чихэрт дуртай Лестер юу юугүй инээв. 

	— Мэдэхгүй дээ, чи л усан үзэм ногоон байдаг гэж ярьдаг үнэгтэй л адил байх шиг байна гэж Лестер анх удаа охинтой ярьжээ. Ийм янзтай байсаар эцэст Вестад Лестер өөрийн охин шигээ харьцах болов. Тэр ч байтугай Женнитэй цуг байж, тэд Лестерийн салж огтхон ч үл чадах өөрийнх нь хорвоотой холбоог нь хэвээр хадгалж байх юм бол Лестер охинд юугаа ч хайрламгүй санагдах болжээ. 

	
XXXII бүлэг

	Хавар нь үзэсгэлэнгийн байр, агуулахын хамт баригдаж дууссан тул Лестер контороо шинэ барилгад оруулав. Эдүгээ болтол ажил хэргээ «Грэнд-Пасиофик» зочид буудал болон клубт л явуулдаг байлаа. Харин одоо бол байнга суурьшин Чикагод бэхжиж авах бүрэн нөхцөлтэй боллоо гэж Лестер үзэх болов. Олон орон тоотой конторыг удирдах, том том гэрээ тогтоох зэрэг хамаг ноцтой үүрэг түүн дээр тулгарав. Үүний улмаас ч ийш тийш явах ажлуудаас чөлөөлөгдөж, тэдгээрийг Робертийн заавраар гүйцэтгэх Эмийн нөхөрт даалгажээ. Харин Роберт нь хамаг хүчээ гарган охин дүү нараа өөрийнхөө талд татахыг хичээн фабрикаа ч өөрчлөн байгуулах санаа бодно. Лестерийн шууд мэдэлд ажилладаг хэд хэдэн албан хаагчийг ажлаас халах хэрэг гараад байвч Лестер энэ тухай юу ч мэдээгүй бөгөөд харин өвгөн Кейн Робертыгоо дураар нь тавихыг эрмэлзэх болсон байв. Хэдэн жил болоход хамаг ажил явдал бат найдвартай гарт орсон тул өвгөн ч ихэд сэтгэл хангалуун болжээ. Лестер ч үүнд дургүйцсэнгүй. Лестер, Роберт хоёрын харьцаа ч үзтэл сайжирчээ. Хэрэв Лестерийн хувийн амьдрал нь нууц хэвээрээ үлдэж чадвал ч хамаг юм шулуун цагаанаар цаашлан ахих бололцоотой сон билээ. Лестер Женнитэйгээ цуг задгай тэргэн дээр гудамж хэсэн явахдаа язгуур угсааны буюу ажил төрлийн танилуудтайгаа дайралдалгүй яах вэ дээ. Энэ ч түүнийг нэг их зовоосонгүй. Эхнэргүй хүн чинь хэнтэйгээ ч цаг нөхцөөж бай, ямар хамаа байх вэ дээ. Женни хүндэтгэлт гэр бүлээс гаралтай залуу бүсгүй байгаад түүнийг Лестер эргүүлж яагаад болохгүй билээ. Лестер Женниг нэг ч хүнд танилцуулдаггүй бөгөөд хэн ч Лестертэй ярих зав өгөхгүйн тул сүйх тэрэгний жолоочид аль болохоор түргэн явахыг ямагт тушаадаг байв. Харин театрт хүнтэй тааралдахаараа, ердөө л «Герхардт бүсгүй» гэж хэлдэг байв. 

	Гай таарч Лестерийн танилуудын дотроос олон хүн ажигч байсан санжээ. Тэд Лестерийн зан төлөвийг буруутгах гэж ердөө ч оролдсонгүй, харин урьд жилүүдэд өөр хотоор Лестер мөн л энэ хүүхэнтэй явж байсныг санадаг байв. Энэ учраас Лестер ч хууль ёсны эхнэртэй нь илт болжээ. Тэгээд юу болох вэ? Баялаг хөрөнгө, залуу нас хоёр ч их л зүйлд мэдэл олгодог доо. Ямар нэг шивэр яриа Робертод хүрсэн авч бодлоо тэр хэнтэй ч хуваалцахыг хичээсэнгүй. Тэглээ ч эрт орой хэзээ болов нэг л задрах болсон биз ээ. 

	Лестер Женни хоёр хотын хойд талд шилжин сууснаас хойш бүтэн хагас жил болоход хэрэг биш болов. Цаг агаар муу, олиггүй намар болж Лестер ханиад хүрчээ. Бие нь жаахан аягүйтэж эхлэх үед энэ муу яана гэж халуун усанд ороод зэгсэн сайн эм нэгийг уухын хамт л босоод ирнэ гэж тэр боджээ. Гэтэл уг өвчин хүндэрчээ. Өглөө болоход тэр орноосоо босож чадахгүй болоод халуун ихдэж, толгой нь хага ташиж байв. 

	Женнитэй хамт амьдрах болсон сүүлийн жилд тэр төдий л болгоомжгүй болсон байв. Зочид буудалдаа очиж ганцаараа хэвтвэл дээр байсан авч гэртээ Женнитэй цуг байх нь сайхан санагдаж байв. Тэр контор луугаа бие муу байна, хэд хоног очиж чадахгүй нь гэж утасдаад асрамж халамжид хоргодон хэвтэв. 

	Женни ч өвчтэй, эрүүл ялгаагүй Лестер өөртэй нь цуг байгаад баярласан нь мэдээж хэрэг. Лестерийг эмч дуудаж, эм авч уу гэж Женни ятгав. Женни Лестерт нимбэгтэй халуун цай зай завсаргүй чанаж өгч, хүйтэн усаар гар нүүрийг нь өдөр шөнөгүй жигнэж байв. Лестерийн бие сайжраад ирэхийн хамт амттай шөл, агшаамал чанаж өгдөг болов. 

	Энэ өвчний үеэр анхны өөдгүй явдал болов. Лестерийн дүү Луиза Сент-Полед зочлоод буцах замдаа ахтайгаа уулзана гэж урьдчилан мэдэгдэж байсан ёсоор урьд бодсоноосоо эртхэн буцахаар шийдэж Лестерийг ид өвдөж байх үеэр Чикагод ирээд ажил дээрээ Лестерийн хэдэн өдөр ирэхгүйг утсаар мэдээд түүнтэй хэрхэн уулзах аргыг асуун лавлав. 

	— «Грэнд Пасифик»-т байдаг санагдана, бие нь муу байгаа гэж болгоомж муутай нэг нарийн бичгийн дарга хэлчихжээ. 

	Сандарч тэвдсэн Луиза «Грэнд-Пасифик» руу утасдаад Кейн гуайг ойрын хэд хоног хараагүй, өрөөндөө ер нь долоо хоногт ганц хоёроос илүү ирдэггүй юм гэсэн мэдээ сонсов. Тэгэхээр нь тэр хүүхэн Лестерийн клуб рүү утасдав. Гай таарахад Лестерийн даалгавраар гэрт нь хэд хэд очсон зарлага жаал хүү утас авав. Өдий хүртэл Лестерийг хэн ч асууж байгаагүй болохоор Лестерийн хаягийг нуух ёстойг тэр хүү мэдсэнгүй Луизаг Лестерийн дүү нь, уулзах онц хэрэгтэй гэдгийг сонсохын хамтаар тэр жаал:

	— Тэр чинь Шиллерийн талбайд арван есдүгээр байшинд суудаг юм гэж хариулжээ. 

	— Чи хэний хаягийг өгөөд байна вэ? гэж утасны дэргэд байсан хянагч асуухад

	— Кейн гуайн гэв.

	— Болохгүй гэм, чи учрыг нь мэддэггүй юм уу? гэж тэр хэлэв. 

	Жаал хүү зовж, уучлал гуйхад Луиза аль хэдийн утсаа тавьсан байлаа. 

	Ахад нь бас нэг хаяг байгааг олж мэдсэн Луиза цагийн дараа Шиллерийн талбайд иржээ. Хоёр сууцтай нэгэн байшингийн дэргэд Луиза ирж хоёрдугаар давхарт гарах хаалганы хажуу дахь Кейний нэрийг уншаад өөдөө гарч хонхыг нь дарав. Женни хонх дуугармагц гараад гоё хүүхэн зогсож байхыг харан гайхав. 

	Луиза онгорхой хаалгаар доторх өрөө нэвт ажиж

	— Энд Кейн гэдэг хүн суудаг уу? гэж яаруухан асуув. 

	Ирсэн хүүхэн Женнигийн гайхлыг жаахан төрүүлсэн боловч нэг ч их сэжиглэсэнгүй. 

	— Тийм ээ, гэж Женни хариулав. 

	— Тэр өвчтэй байх аа? Би дүү нь. Орж болох уу? 

	Юм бодох цаг олдсон бол ямар нэг юм Женни санах л байсан биз ээ, гэвч дураараа өссөн Луиза Женниг үг хэлэхийн завдалгүй хажуугаар нь шуугин орж явчхав. Унтлагын өрөө рүү нийлдэг зочлолын өрөөнд Лестер дээр ороод Луиза эргэж харав. Тэр өнцөгт тоглож байсан Веста ч өндийн зочныг сониучирхан харав. Унтлагын өрөөний нээлттэй хаалгаар Луиза Лестерийг харахад зүүн талаас цонхоор тусаж буй нарны гэрэлд Лестер нүдээ анин орон дотроо хэвтэж байв. 

	— Аа энд байгаа юм уу чи! гээд Луиза унтлагын өрөөнд түргэн орж, — Яаж орхио вэ гэж дуун алдав. Түүний дууг сонсоод нүдээ нээн учрыг төдхөнөө мэдэв. Тэр тохой дээрээ жаахан өндийсөн ч үг дуугарч чадсангүй. Тэгж байгаад арай ядан

	— Сайн уу Луиза чи чинь хаанаас гараад ирэв? гэв. 

	— Сент Полиос ирлээ. Явах гэж байснаасаа урьд гараад гэж түргэн бөгөөд нэг хачирхсан янзтай эхлээд, — Чамайг чинь арай гэж оллоо шүү. Энэ нэг... гээд «энэ нэг гэрийн сахиул чинь юу вэ» гэж хэлэх гэснээ зочлолын өрөөнд гунигтай бөгөөд мэгдэж юм хүм янзалж буй Женниг харав. 

	Лестер хариу хэлэхийн оронд ханиав. 

	Луиза өрөө тасалгааг эргэн тойрон ажна. Гэр бүлийн амьдрал байдал түүний хараанаас мултарч чадсангүй, харин аймшигт санааг төрүүлэв. Сандал дээр Женнийн даашинз байхыг хараад Луиза банзлаа хумив. Тэр ахыгаа хараад харцанд нь жаахан бодлогоширсон боловч тайвнаар тулалдаанд бэлэн байгааг илтгэх мэт шинж гэрэлтэж байгааг мэдэв. 

	— Чи энд дэмий иржээ гэж Лестер Луизагийн аман дээр гарч ирж байгаа асуултыг хэлүүлэх завгүй өгүүлэв. 

	— Яагаад дэмий байх юм бэ? гэж түүний илэн далангүй үгэнд уурссан Луиза дуу алдан чи чинь миний ах мөн юм уу, биш юм уу? Хэрэв мөн юм бол чам дээр хаа ч байсан ирж болдог байгаа даа. Та нарт энэ маань таалагдаж байна уу? Тэгэхэд чи надад ингэж ярина уу? гэв. 

	— Сонс л доо Луиза гээд Лестер тохой дээрээ нэлээн өндийж, — Чи ч жаахан байна даа. Бид маргаад яах вэ. Чиний ирэхийг би мэдсэнгүй, мэдсэн бол ямар нэг арга бодохгүй юу, гэв. 

	— Ямар нэгэн арга гэх шив гэж Луиза ширэв татаад, — За тэгээд өөр юу хэлмээр байна гэв. 

	Луиза мэхэнд орсноо мэдрээд Лестерт дургүй нь хүрэв. 

	Лестерийн уур шатаж улайв. 

	— Чи хамраа шантайлгаад яах юм бэ. Би ямар ч юм зөвтгөх гээгүй юм. Ямар нэг арга бодохгүй юү гэж зүгээр л ярьснаас биш энэ бол чамаас уучлал гуйсан юм огт биш. Чи эелдэгхэн ярих дургүй байгаа бол өөрөө л мэд гэж Лестер шийдэмгий өгүүлэв. 

	— За за, Лестер ээ, чамайг ингэнэ гэж би бодоогүй юм. Ийм... юмтай гээд түгдэрснээ ил амьдрахдаа Чикагогийн энэ олон танил дотор ичдэг ч болоосой гээд эвгүй үг хэлэхээ шийдэж цөхөн, энэ бол ёстой балай хэрэг! Чамайг би биеэ догь авч, олны хүндэтгэл хүлээж яваа гэж санасан юм сан гэв. 

	— Юуны чинь догь! Би чамаас уучлал гуйгаагүй байна гэдгийг ойлго л доо. Хэрэв энд чи тавгүй байгаа бол хаачихыгаа чи сайн мэдэж байгаа шүү дээ гэж Лестер ширүүлэн өгүүлэв. 

	— Ээ бурхан минь, миний ах ийм юм ярьж байх гэж дээ гэж Луиза дуун алдаад, — Энэ нэг новшийн төлөө юу! гэснээ, — Энэ хэний хүүхэд вэ? гэж уурлангуй мөртөө сонирхон асуув. 

	— Минийх биш гээд тайвширч үз. Минийх байлаа ч гэсэн чамд хамаа байна уу? Миний амьдралд битгий оролц гэж гуйя гэв. 

	Женни өөрийг нь дайруулан хэлсэн доромжлолыг сонсоод зүрх нь шимшрэн өвдөв. 

	— Тайвшир гайгүй, чиний амьдралд би дахиад оролцохгүй харин өөр хүнээс бол яая гэх вэ, чамаас ийм үг сонсоно гэж санаагүйгээ л хэлчхэв. Тэгээд бас өөрөөс үзтэл дорд эмэгтэйтэй шүү! Би эхлээд үүнийг чинь... гээд Луиза дахиад л «Чиний гэр сахидаг хүүхэн» гэж хэлэх гэтэл Лестер учиргүй хилэгнэсэндээ болоод Луизагийн үгийг тасалж

	— Түүний тухай чи юу гэж бодлоо ч гэсэн надад ялгаагүй. Өөрсдийгөө дээгүүрт боддог олон хүнээс тэр бол дээр. Чиний юу гэж бодож байгааг би мэдэж байна. Тэр чинь шал дэмий. Би санаснаараа л болно. Чиний шүүмжлэл надад пад алга. Би өөрөө л өөрийгөө хариуцна. Миний төлөө санаа тавьсны хэрэггүй гэв. 

	— Тэгвэл оролцохгүй гэдэгт итгэж болно гэж Луиза таслан авч өгүүлээд, — Гэр бүл чамд юу ч биш юм бол тэр чинь тодорхой боллоо. Гэхдээ чамд дуслын төдий нинжин сэтгэл байсан бол чиний дүү чинь энэ байранд орж ирэхийг чи хэзээ ч зөвшөөрөхгүй байх ёстой байсан. Хачин юм даа. Бусад маань мэдвэл яг л ингэж хэлэх байх даа. Энэ л байна гэв. 

	Луиза өсгий дээрээ шуудхан эргэж, гарах замдаа зочлолын өрөөний хаалган дээр тааралдаж орхисон Женниг муухай харан өнгөрөв. Тэр өрөөнд Веста байсангүй. Женни жаахан байзнаад Лестер дээр орж ирээд хаалгаа хаав. Женнид хэлэх зүйл юу ч үгүй байлаа. Лестер өндөр дух руугаа унжсан өтгөн халимгаа ар тийш илээд дэрэн дээрээ зовуурьтай хэвтэж байв.

	«Ингэх гээд л байсан юм аа» гэж тэр бодов. Одоо Луиза гэртээ очоод цөмд нь ярина. Эцэг маань мэднэ, эх, Роберт, Иможин, Эми цөм мэдэх болно. Мэлзэх ч аргагүй. Луиза сайн мэдсэн шүү дээ хэмээн Лестер бодол болон хана руу гөлрөн ширтэнэ.

	Энэ завсар Женни гэр зуурынхаа ажлаар хөөцөлдөж мөн л бодол болсоор билээ. Өөр хүүхэн түүний тухай ийм юм боддог байжээ. Одоо юу боддог нь энэ хорвоод ил боллоо. Лестертэй сууна гэдэг өөр ертөнцөд очихын адил билээ. Тэдний эх эцэг, ах дүү нарт Женни бол тэнэг хүүхэн, нийгмийн дунд эзлэх байраараа ч, ёс суртахуун оюунаараа ч дорд амьтан, золбин хүүхэн, новш мэт ажээ. Гэвч Женни өөрийнхөө үнэн байдлыг яваандаа харуулна гэж итгэж болно. Энэ бодол тун эмзэг тул түүнд хутга шаасан мэт санагдана. Үнэндээ Женни Луизагийн нүдэнд, олны өмнө, гол нь Лестерийн нүдэнд тэнэг, дорд хүн билээ. Өөр хэн ч байх билээ дээ? Женни дуугүй бөгөөд гомдол мэдүүлэлгүй байвч доромжлол, ичгүүрийн үг түүнээс зуурсаар байна. Энэ хүмүүсийн бодол санаанд яаж ийгээд таарч орхивол чин шударга амьдралтай догь бүсгүй болох сон биз ээ. Яаж ийм болох вэ? Ингэх нь чухал учраас хэрхэх вэ?

	 


XXXIII бүлэг

	Гэр бүлийнхээ бахархлыг алдлаа гэж ихэд эмзэглэсэн Луиза Цинциннатид буцаж ирээд өөрийнхөө мэдсэн зүйлийг нэгд нэггүй тоочин ярьжээ. Түүний үгээр бол хүн ирээд байхад ор доо гэж урих чадалгүй, ичих нүүрэндээ илэг наасан мод шиг «харахад ёстой өөдгүй, тэнэг бүсгүй» хаалга тайлж өгсөн. Лестер биеэ ёс бусаар авч явна, түүнээ надад бүр үзүүлсэн дээ. Хамт байж байгаа хүүхдийг нь хэнийх вэ гэж асуухад хариулахаасаа татгалзаж, «минийх л биш дээ» гэхээс цаашгүй байна гэжээ.

	— Ээ бурхан минь! Бурхан минь гээд энэ зүйлийг анх дуулж байгаа Кейн хатагтай гайхаж цөхөж, 

	— Миний хүү, Лестер минь! Тэглээ гэж үү? гэв.

	— Ямар өөдгүй новш гэж санана! гээд Луиза дуу халаг алдан хэлж байгаа үгээ хүч нэмэн үргэлжлүүлж

	— Би зүгээр л туслах гэж санаад л тэнд очиход Лестерийн бие барагтай гэж надад хэлэхээр нь учиргүй хүнд өвдсөн юм байлгүй гэж бодлоо. Би өөр яах вэ дээ? гэж Луиза залгаж ярив.

	— Муу Лестер минь! ингэнэ гэж даанч бодсонгүй гэж эх дуун алдав! Кейн хатагтай энэ бэрх асуудлын учрыг олох гэж оролдовч чухам яах аргаа ололгүй, нөхрийгөө утсаар дуудсанд нөхөр нь фабрик дээрээсээ ирээд царайгаа барайлган таг дуугүй уул учрыг сонсов. Ийм янзаар Лестер хархүү нэгэн эмэгтэйтэй илт амьдарч байгааг тэд одоо болтол мэдээгүй байжээ. Тэд одоо яавал зохих вэ? Эцэг эхийн нэр хүнд ч тус болохгүй биз ээ. Лестер бол өөрөө өөрийгөө хүндэлдэг, тэгээд чадалтай хүн болохоор элдэв гоморхлыг ажиггүй өнгөрөөж, харин ч эсэргүүцэж мэднэ. Хэрэв түүнд нөлөө үзүүлье гэвэл дипломат арга л хэрэглэхээс өөргүй.

	Арчибалд Кейн дургүйцэл төрөн гуньж гутарсаар фабрик дээрээ ирэхдээ ямар нэг арга бодохоор шийджээ. Орой нь өвгөн Роберттайгаа ярилцав. Робертод үүнээс урьд муу юм дуулдаж байсан боловч дуугүй байя гэж боддог байжээ. Кейн хатагтай, Робертыг Чикаго орж Лестертэй ярилцахгүй юу гэсэн санал тавив.

	— Өөртөө засаж болшгүй зовлон хурааж байгаагаа тэр чинь ойлгохгүй гэж Кейн өвгөн хэлээд ийм байдлыг зүгээр өнгөрөөж болохгүй. Тэр эсвэл энэ хүүхэнтэйгээ сууг, эсвэл түүнээсээ холдох ёстой. Намайг тэгж байна гэж түүнд мэдэгд гэв.

	— Энэ л зүйтэй. Гэвч хэн түүнийг үнэмшүүлэх вэ? Үнэндээ надад үүгээр хөөцөлдөх хүсэл алга гэж Роберт хэлэв.

	— Миний бодлоор бол чи л явж, оролдоод үз дээ. Энэнээс хор болох юм ер алга. Тэр эргэцүүлэн бодож магадгүй шүү гэж өвгөн хэлэв. 

	— Ээ дээ мэдэхгүй гэж Роберт татгалзаж хэлээд Лестер хачин зөрүүд шүү. Ийм юм яриад ашиг олно гэж би бодохгүй байна. Гэвч та тэгж гуйж байгаагаас хойш би явалгүй яах вэ. Ээж ч бас ингэе гэж бодож байх шиг байна гэж өгүүлэв. 

	— Тэгье, тэгье, яалаа ч гэсэн чи яваад ир гэж аргаа барсан янзтай өвгөн хэлэв. Тэгээд Роберт Чикаго орохоор явжээ. Үйлдвэрийнхээ амжилтаар өөрийгөө тайвшруулаагүй ч гэсэн Роберт ёс суртал шударга журмын хувьд өөрөө сэтгэл бүрэн хангалуун явав. Луизаг тэнд очсоноос хойш гурав дахь өдрийн өглөө Роберт Чикагод агуулах руу нь утасдахад Лестер тэнд байсангүй. Тэгэхээр гэр лүү нь утасдаж нэг газар уулзахаар ярив. Лестерийн бие бүр сайжраагүй байсан авч контортоо ирэхээр болжээ. Тэр ерийн цовоолог дуунаар Роберттой мэндлээд ажил явдлынхаа тухай жаал зугаа ярилцав. Дараа нь нэг хэсэг дуугүй болцгоов. Роберт нэлээд холоос эхлэв. 

	— Намайг яах гэж энд ирснийг чи мэдэж байгаа биз дээ? гэв. 

	— Таамаглаж байна гэж Лестер хариулав. 

	— Чамайг өвдсөнийг дуулаад манайхан, ялангуяа ээж тун ч сандарсан. Чи бүр зүгээр болсон уу?

	— Зүгээр болсон байх аа. 

	— Луиза чамтай гэр орны талаар нэг л өөр байдалд уулзсан гэнэ билээ. Чи гэрлээгүй биз дээ?

	— Үгүй. 

	— Луизагийн харсан тэр хүүхэн чинь ердөө л... гээд Роберт гараараа хий даллан хэлэхэд Лестер толгой дохив. 

	— Лестер ээ би чамайг байцаах гэсэн юм биш ээ. Би тэгэх гэж ч ирээгүй юм. Манайхан чамтай уулзаад ирээрэй гэсэн юм. Ээж намайг зөндөө гуйсан болохоор би гүйцэтгэлгүй харьж болохгүй шүү дээ... гээд дуугүй болоход Лестер ч энэ шударга анхааруулалд эвгүйтэн хөндөгдөж тайлбар тавихаас татгалзах нь огт эвгүй л юм шиг санагдав. 

	— Чамайгаа тайвшруулах үг би хэлж чадлаа гэж үү гээд тэр аажуухан эхэлж, 

	— Надад хэлээд баймаар ч юм алга. Нэг хүүхэн байж л байна. Би түүнтэй цуг байдаг. Энэ маань манайханд таалагддаггүй бололтой. Золгүй явдлын улмаас энэ тухай та нар дуулсан бол бүр ч хэцүү байна гэв. 

	Тэр, Робертыг юм бодог гэж санаад дуугүй болов. Өөрийнхөө байр байдлыг Лестер тайвнаар үзэж байгаа ажээ. Дахиад л тэр ухаалаг бөгөөд үнэмшим үгээ урьдын адил ярьж эхлэв. 

	— Чи түүнтэй суух гээгүй биз дээ! гэж Роберт шийдэмгий биш асуув. 

	— Одоохондоо үгүй дээ гэж Лестер дурамжхан хариулав. Тэр хоёр бие биеэ харан минут дуугүй байснаа Роберт нь цонхоор хотын зүг харан байснаа:

	— Чи түүнд хайртай юу гэж чамаас асуугаад ч яах вэ дээ гэж тэр зориглон хэлэв. 

	— Энэ айхавтар сэтгэлийн талаар өөртэй чинь яаж ярилцахаа мэдэхгүй л байна. Би түүнийг шалгаж чадаагүй юм. Энэ бүсгүй надад үнэхээр таалагдсаныг л би зөвхөн мэдэж байна гэж Лестер урамгүйхэн өгүүлэв. 

	Роберт дахиад дуугүй болов. 

	— Чиний сайн сайхан, гэр бүлийн тайван байдлын тухай л юм л даа. Энд ёс суртахуун ямар хамаа байх вэ гэж бодъё. Ерөөс бид хоёр энэ тухай яриад яах юм бэ. Чиний бодол бол ганцхан чинийх л шүү дээ. Харин чиний цаашдын амьдралын тухайд бол асуудал ноцтой болохоор ярилцах юм тэнд бий гэж би санах юм. Сайн нэрээ, гэр бүлийнхээ нэр төрийг бодоход зүгээр шүү. Эцэг маань гэр бүлийн нэр алдрыг бусад хэнээс ч илүү үнэлдэг шүү дээ. Чи ч энийг надаас дутуугүй мэднэ шүү дээ. 

	— Эцэг юу гэж үзэж байгааг би мэдэж байна. Та нарын хэний нь ч адил бүгдийг сайн мэдэж байна гэсэн ч би юу ч хэлж чадахгүй. Ийм харьцаа чинь ганц өдөр тогтчихгүй. Тэгэхээр түүнийг дор нь үгүй хийж бас болохгүй юм. Ийм нэг бүсгүй байж л байна. Миний буруу ч байгаа л юм. Иймэрхүү юмыг чинь хүмүүс бусдаас дандаа нуугаад байдаг болохоор би нэг их дэлгэрэнгүй яримгүй л байх юм гэв. 

	— Та нарын харьцаа ямрыг би мэдэхгүй, чамаас асуугаад байх гэж ч бодохгүй байна. Гэвч хэрэв чи түүнтэй суух гэж бодохгүй байгаа бол, чи төдий л шударга юм хийгээгүй гэж бодогдох юм уу... гэж янзыг нь туршихаар Роберт нэмж хэлэв. Дүүгийнх нь хариулт түүнийг бодолд оруулав. 

	— Ямар нэг ашиг харсан бол би тэгэх байж магадгүй юм. Хамгийн гол нь ийм нэг бүсгүй байгаа нь гэр бүлийнхэнд ил болжээ. Тэгэхээр хэн нэг нь ямар нэг юм бодох хэрэгтэй болж байгаа бол тэр нь юуны урьд би л байх ёстой. Миний өмнөөс хэн ч оролдож чадахгүй гэж Лестер хэлэв. 

	Лестерийг дуугүй болоход Роберт босож тасалгаа дотуур нааш цааш алхлан байснаа дүү рүүгээ дөхөж ирээд, 

	— Түүнтэй суух гээгүй буюу үнэндээ суухаар юм болоогүй гэж чи ярьж байх шив дээ. Би зөвлөж байгаа ч юм биш, миний санахад гэрлэхэд хүрвэл тусгүй алдаа болно. Чамд ухаан заах гэж би бодоогүй, гэвч чиний зэргийн байр суурьтай хүнд энэ чинь муу юм зөгнөж байгаа тул ингэж баларч болохгүйг өөрөө жаахан бодоорой. Гэр бүлийн тухай ярихгүй гэхэд чи дэндүү буруудаж байх шиг байна. Чи өөрийгөө ердөө л алж байна шүү... гэж хэлэв. 

	Роберт дуугүй болж баруун гараа урагш сунган заах нь түүний онц дотно зүйл сэтгэлд нь орсныг илтгэх бөгөөд Лестер ч түүний үгний жирийн чин үнэн санааг мэдрэв. Роберт шүүгч адил байсангүй, харин Лестерийн оюунд нэвтэрсэн тул байдлыг хүчтэй өөрчлөв. 

	Гэтэл Лестер тэрхүү уриаг угтан авсангүй тул Роберт өөр утгатайгаар ярихаар шийдэв. Лестерийг эцэг хэчнээн хайрладаг, түүнийг Цинциннатид нэгэн баялаг, тэр ч битгий хэл католик шашинтай ч хамаагүй, ямар ч гэсэн өөрийн зэрэг хэргэм ойр хүмүүсийн охинтой суух байх гэж итгэдэг үүнийг нь Кейн хатагтай улам лавшруулж Лестер минь бүгдийг сайн мэдэж байгаа гэдэг шүү дээ гэж Роберт дүүдээ сануулав. 

	— Тэд юу гэж бодож байгааг би сайн мэдэж байна гэж Лестер ахынхаа үгийг таслан өгүүлээд үнэндээ одоо яаж өөрчлөх учир олдоогүй л байна даа гэв. 

	— Түүнээс салахыг одоохондоо зүйтэй биш гэж чи хэлэх гэж байна уу?

	— Түүний зүгээс онцгой хайр хүлээж байгаа болохоор журамт хүний ёсоор түүнд жаал зугаа юм хийх ёстой, чухам юу гэдгийг би ч өөрөө мэдэхгүй л байгаа гэдгээ хэлэх гэсэн юм. 

	— Түүнтэй цуг амьдрах ёстой гэж чи үзэж байгаа юм уу гэж Роберт хүйтнээр асуув. 

	— Надтай амьдарч дасчихсан хүнийг ямар ч гэсэн гудамжинд хаячхаж болохгүй гэж Лестер хариулав. Санасан хариугаа аваагүй Роберт түшлэгт сандалд дахиад суув. 

	— Түүнтэй нөхөрсгөөр ярилцах буюу түүнийг явуулчихаар шалтгаан багадаж, гэр бүл дотор төвөг учирна гэж үү дээ?

	— Бодож дуусахаасаа нааш ингэж болохгүй. 

	— Ойрын үед энэ явдлыг зүйл дуусгана гэж хэлээд намайг хариад гэрийнхнийгээ жаахан ч тайвшруулах амлал өгөхгүй юм биз дээ?

	— Тэднийхээ зовлонг би дуртайяа арилгаж чадах боловч үнэн юм үнэн чигээрээ үлдэх учир чамтай ярьсан яриандаа тиймэрхүү үг оруулахыг тусгүй хэрэг гэж бодно. Ийм үгийг хэлэлцээд байж болохгүй гэж би түрүүн хэлсэн дээ. Ийм юм миний хувьд ч, түүний хувьд ч нийцэшгүй биз дээ. Хөндлөнгийн хүмүүсийн тухайд байтугай өөр хоорондоо ч учир олоход бэрх асуудал гараад л байдаг юм. Одоо би ямар нэг тодорхой юм чамд хэлээд явуулчихаар би ердөө л өөдгүй амьтан болох биз дээ.

	Роберт тасалгаа дундуур дахиад л явлаа. 

	— Одоо юу ч хийж болшгүй гэж чи үзэж байгаа юм уу?

	— Одоохондоо тийм байна. 

	— Тэгвэл би явахаас даа. Бидэнд яриад баймаар ч юмгүй шив дээ. 

	— Өглөөний хоол хоёул цуг идэх үү? Би одоо завтай байна. Миний сууж байгаа зочид буудалд очъё. 

	— Зүгээр зүгээр, баярлалаа. Цинцинати орох галт тэрэгнээс би хождохгүй нь шиг байна. Очоод үзье гэж Роберт хэлэв.

	Тэр хоёр урд урдаасаа харан зогсох бөгөөд Лестер нь цонхигордуу, жаахан урвагар, Роберт нь боровтор эрсхэн цэх эр бодол болох ажээ. Тэр хоёрын хэн хэн нь нэлээд хувирсан нь илт харагдана. Роберт нь бүх насаараа энгийн бөгөөд шийдмэг ажилласан бол Лестер нь янз бүрийн эргэлзлийг шувт туулжээ. Робертод наймаачны бүхий л шинж бүрдсэн байхад Лестерт амьдралыг ойшоол багатай үзэх үзэл бүхий баян эрийн итгэл шингэсэн харагдах бүлгээ. Тэр хоёрын сэтгэлд юу байгааг эс өгүүлбэл ах дүү хоёр гайхам сайхан харагдана. 

	— За одоо ч надад нэмж яриад байх юм алга даа гэж ах нь өгүүлээд бидний бодож байгааг чамд итгүүлж чадна байх гэж санасан юм. Чи өөрөө л ойлгохгүй байгаагаас хойш яах вэ, чамайг сэнхрүүлж чадах биш. Ганцхан юм хэлэхэд чи мунхагласан шиг байна гэв. 

	Лестер сонсон зогсоход нүүр нь шийдэмгий зөрүүд шинжийг илтгэнэ. 

	Роберт малгайгаа авч хоёул үүд рүү хандав. 

	— Уг байдлыг чинь тэдэнд аль болохоор сайхан ойлгуулахыг би бодъё гэж Роберт хэлээд гарав.

	 


XXXIV бүлэг

	Манай дэлхийд амьдардаг амьтны аймгийн бүх төлөөлөгчдийн амьдрал ямар нэг тодорхой орчин буюу хүрээнд болж байдаг тул нарыг хууль жамынхаа эрхээр тойрон эргэж байдаг манай энэ ертөнцөөс өөр хаана орших учиргүй биз ээ. Усаа орхивол загас сөнөнө, гэтэл шувуу загасны амьдралд ороод үзэхээр мөн ч ядрах биз ээ. Цэцэг дамжин тэнэгч өчүүхэн цохноос аваад халуун орны ой, тэнгисийн гүнд оршигч гайхалтай том амьтад ийнхүү тодорхой нэг орчинд хүлэгдсэн байдаг тул заяагдсан амьдралаасаа гарахыг эрмэлзэгч бүхэн гамшиг зовлон ихэд эдэлдгийг л бид зөвхөн тэмдэглэхээс яах вэ. 

	Гэтэл хүний хувьд энэхүү явцуу орчны онол тэр бүр харагддаггүй билээ. Нийгмийн амьдралыг залж байдаг хууль цөм бидэнд ойлгомжтой болоогүй тул нэгтгэн дүгнэх үндсийг бидэнд өгдөггүй юм. Тэглээ ч нийгмийн санал, шаардлага, бодолд мэдэрч болшгүй мөртөө бодитой хил хязгаар мөн л байдаг ажээ. Эр, эм хэн нэг хүн нүгэл үйлдэж, өөр өөрийнхөө орчны дунд гэм гаргавал тэдэнд тусах хариу нь усан доор амьдрах гэсэн шувуунд буюу, хүний дунд орж ирсэн зэрлэг араатанд тусах зовлонтой адилгүй ажээ. Хүмүүс бол юу юуны тухгүй л сөнөдөг биш ээ. Хүмүүс ердөө хөмсгөө хөдөлгөж нэг ярвайсхийн жуумалзах буюу эсвэл гараараа уурсангуй зангахад л болох нь тэр. Гэлээ ч гэсэн нийгмийн амьдрал гэдэг хүнийг залхааж чадах тул түүнээс зугтсан бүхэн сөнөдөг учиртай. Ямар нэг орчинд төрж, хүмүүжсэн хүн түүнийхээ гадна гарахаар хэргээ бардаг юм. Хүн бол агаарын даралтын тодорхой нэг нягт сийрэгт дассан шувуу, эсвэл түүнээсээ нягт, эсвэл түүнээсээ сийрэг агаарт амьдралыг амталж чадахгүйн адил буюу.

	Лестер ахыгаа гаргаж өгөөд цонхны доорх түшлэгтэй сандал дээр сууж өсөн өрнөж байгаа залуу хотын төлөвийг ажна. Цонхны цаана үйл ажил, итгэл найдвар, баялаг хөрөнгө, зугаа цэнгэлийг бужигнатал хослуулсан амьдрал оргилж байхад Лестер, гэнэт гарсан хүчит хуйд шидэгдсэн мэт амьдралаас түр зуур хөндий хаягдаж, түүний хамаг төлөвлөгөө, бодол нь нэг л үймрэн буйдрах ажээ. Сурсан замаараа хуучин янз гэлдрээд байж чадах болов уу? Женни тэр хоёрын харилцаа гэр бүлийнхэнд өөрөөр үзэгддэг болов уу? Багадаа эрх дураараа өссөн төрсөн гэр орон минь бүр ингээд хөндийрсөн гэж үү? Гэр орныхонтойгоо жирийн нөхөрсөг байсан урьдын харьцаагаа эргүүлэн авч болохгүй гэж үү? Эцгийн нүдэнд бахдал сайшаал төрүүлж байсан шигээ харагдахгүй болсон гэж үү?Роберт болон эцгийн фабрик дээр ажилладаг хүмүүстэй урьд харилцаж байсан хамаг амьдрал байдал Луизагийн омог уураас болж хүндэрнэ гэж үү? гэж тэр бодов. Судлах зүйлгүй элдэв бодлоосоо дөнгөж салаад «аз дутлаа» гэж оюундаа шийдэн ямар алхам хийе дээ байз гэж бодох болов. Лестер гэртээ ирээд Женнид ийн өгүүлрүүн:

	— Маргааш нөгөөдрийн нэгэнд Маунт Клеменс түр ороод ирье. Бие нэг л сайн биш байна. Тэнд очиж жаахан амарч тэнхэрье гэв. 

	Ганцаар байж юм бодмоор санагджээ. Явахаар болзсон цагт нь Женни чемоданыг нь янзалж өгөхөд Лестер баргар царайлан санааширсаар явав. Дараачийн долоо хоногт хамаг зүйлийг яаралгүйхэн бодоод одоодоо ямар ч шийдвэртэй алхам хийх хэрэггүй. Хоёр гурван сар гаргалаа ч нэмэргүй. Роберт ч юм уу, гэрийнхнээс хэн нэг нь ирж уулзана гэж бодох ч юм алга биз. Ажлын танилуудаа урьдын адил дэмжиж болно. Яагаад гэвэл тэд фирмийн бадрал мандалтай холбоотой учир Лестерийн талаар хэн нэг хүн албадлагын шинжтэй арга хэмжээ авахгүй гэсэн дүгнэлтэд хүрсэн авч гэрийнхэнтэйгээ түнжин эвдэрсэн явдал түүнийг зовооно. «Муу юм болж байна даа. муу юм болж байна» гэж Лестер бодовч амьдралаа өөрчилсөнгүй. 

	Иймэрхүү тодорхой бус амьдрал нэгэн жил үргэлжлэв. Хагас жилийн туршид Лестер Цинциннатид үзэгдсэнгүй бөгөөд дараа нь түүний оролцоог шаардсан нэгэн чухал зөвлөгөөнд очоод ирсэн боловч ямар ч холбогдолгүй юм шиг явжээ. Лестерийг эх нь гунигтай боловч энэрэнгүй үнсэж, эцэг нь урьдын адил гарыг нь чанга атгасны гадна Роберт, Луиза, Эми, Иможин нар хуйвалдсан юм шиг сонирхож байгаа ганц асуудлыг ер хөндсөнгүй. Гэвч нэг л хүйтэн хэвээр байв. Үүнээс хойш Лестер төрөлх хот руугаа аялал хийхээс аль болохоор булзах болжээ.

	 


XXXV бүлэг

	Энэ хугацаанд Женни санаа сэтгэлийн хүнд эргэлт хийжээ. Гэр бүл дотроо буруушаагдан гутарсныг эс тооцвол, анх удаа л олон нийтийн санаа бодолтой тулгарчээ. Тэнэг бүсгүй юм гэж одоо өөрийгөө бодох болов. Тэмцэлдэж болох байсан ч гэсэн хоёр дахиад ахуй байдлын эрхэнд тэр орсон ажээ. Түүнд өөр жаахан зориг байсан бол уу? Түүнийг мөнхийн тэр нэг аймшиг дарлаагүй бол уу? Оюун ухааныхаа өгүүлснээр явсан бол уу! учиртай сан даа. «Лестер түүнтэй хэзээ ч суухгүй биз ээ. Лестер ингэхийн ч хэрэггүй. Женни түүнийг хайрладаг ч гэсэн яваад өгвөл Лестерт дээр билээ. Хэрэв Женни Кливленддээ буцаад очвол эцэг нь цуг байхыг зөвшөөрч мэдэх л юм. Хэдий хожимдуу боловч ийм зөв зүйлээр Женни эцгийнхээ хүндэтгэлийг хүлээж болно. Гэхдээ бидний тусын тулд өдий төдий юм хийгээд байхад нь Лестерийг хаяна гэдэг хөөрхийлөлтэй санагдана. Харин эцэг... эцэг л түүнийг зөвшөөрөн зөвтгөхгүй байж болно. 

	Луиза хорон хэрэг тариад явсны дараа Лестерийн өгсөн мөнгөнүүдээс хэд гурвыг хойш хийгээд байдаг юм бил үү гэж бодох болов. Лестер зардлаа хүч хүрэхээ больсон мэт. Гэр орныхон нь хэдэн жилийн өмнө хөндлөнгийн ямар ч хүний тусламжгүйгээр одоогийн Женнийн долоо хоног бүр гэртээ илгээж байгаа арван таван доллароор амьдраад л байсан. Лестер хамгийн сайхан зүйл жимс ногоо, амтлагийн зүйл, мах, дарс байлгахыг шаарддаг тул идэх уух юманд хорин доллар зарцуулна. Орон сууцанд сардаа тавин таван доллар төлөхийн дээр хувцас болон ойр зуурын хэрэгцээт зүйлд өдий төдий гэж боддоггүй байв. Лестер түүнд долоо хоног бүр тавин доллар өгдөг авч яагаад ч юм тэрнээс заримдаа ер үлддэггүй байжээ. Гэвч Женни хэмнэлтийн тухай санаагаа удалгүй орхив. Хэрэв яваад өгөх бол хоосон л явах ёстой. Тэгэхгүй бол муухай шүү дээ. 

	Луиза ирээд явснаас хойш Женни энэ тухай бодол үл тасран нэг л шийдвэртэй шиг арга олохыг хичээх болжээ. Лестер нь түүнд урьдын адил сайн сайхан энэрлээр харьцах авч тэр Женнигээс ямар нэгэн зүйл хүлээж суух шиг санагдана. Тэр сэтгэл самуурахаас гадна санаашрангуй болжээ. Луизатай ярилцсанаас хойш Лестер нэг л өөр болсон шиг Женнид санагдана. Аятайхан амьдарч чадахаа болилоо. Явъя даа гэж хэлбэл ч сайн санж. Гэвч Вестаг мэдсэнээсээ хойш, түүний хүүхэд нь тэр хоёрын гэрлэлтэд аргалшгүй саад мөн гэдгийг Лестер Женнид мэдүүлсэн шүү дээ. Лестерт Женни хэрэгтэй боловч жинхэнэ эхнэрийн ёсоор биш билээ. Лестер ихэд захирангуй учир түүнтэй маргахад бэрх. Ингэсээр эцэст нь явсныхаа хамаг учрыг захиагаар тайлбарлах нь дээр юм. Тэгвэл Женнийг уучлаад мартаж магадгүй гэж тэр шийдэв. 

	Герхардтын гэр бүлийн амьдрал хуучин хэвээр муу ажээ. Марта нь нөхөрт гарчээ. Тэр хэдэн жил багш хийгээд нэгэн залуу уран барилгачинтай танилцаж удалгүй тэр хоёр гэр бүл болох болжээ. Гэрийнхээ амьдралд дандаа ичингүйрхэж явдаг Марта амьдралын амтанд ороод, тэдэнтэйгээ төдий л холбоотой биш байх гэж хичээх ажээ. Нөхөрт гарах гэж байгаа тухайгаа цухасхан мэдэгдсэнээс биш Женнид ерөөс захидал бичээгүйн дээр хуримдаа Басс, Жорж хоёрыг л урьжээ. Тиймээс Герхардт өвгөн, Вероника, Уильям нар гомджээ. Герхардт өвгөн өөрийн гомдсоныг таг дуугүй өнгөрүүлсэн нь түүний амьдралыг ихэд дэлссэн биз ээ. Вероника уур нь үнэхээр хүрсэн тул хариугаа авах эв эрэх болжээ. Уильямын хувьд гэвэл сургуулийн нь нэг багш цахилгаан техникийг тун ч сонин ашигтай мэргэжил гэж хэлсэн ёсоор судлах тул ердөө завгүй аж. Мартагийн хадамд очсоныг Женни нэлээд хожуу Вероникийн захидлаас мэджээ. Мартадаа Женни баярласан боловч өөрөөс нь түүний ах дүү нар нь улам бүр холдож хөндийрсөөр байгаад гуних болжээ.

	Түүнээс нэлээн хойно Вероника, Уильям хоёр нь Женни дээрээ очиж суурьшжээ. Энэ бол Герхардт өвгөний буруугаас болсон байв. Эхнэр нь нас нөгчиж, том хүүхдүүд нь яваад өгсний дараагаар Герхардт өвгөн туйлын гуниглалд орсон учир хэдэн цагаар ч дуугүй суух нь үзэгдэх болов. Дөнгөж жаран тав хүрээд байтал амьдарна гэдэг ингээд дуусах нь гэж өвгөн боддог болжээ. Ертөнцөд эдлэх сайн сайхны төлөө мөрөөдлөө сарниан үрэх болов. Себастьян, Марта, Жорж нар биеэ дааж амьдрах тул өвгөнийг тоохоо байсны дээр гэртээ юу ч авчрахгүй болсон учир зүй нь ганц ч доллар горьдох ёсгүй Женни нь л түүнд тусална. Вероника, Уильям хоёр сургуулиа орхиж, ажил хийхгүй хэмээн эсэргүүцжээ. Герхардт өвгөн Лестер, Женни хоёрын үнэнхүү харилцаа ямрыг гадарлаж байв. Анхандаа тэр хоёрыг гэрлэсэн улс юм гэж итгэж байсан бол Лестер хэдэн сараар Женнийг дурсахгүй байдаг, Лестерийг дуудмагц Женни яаран очдог, Вестагийнхаа тухай түүнд хэлэхээ айдаг зэргийг бодоод өөр ойлгоцод аажмаар шилжсэн байв. Охиныхоо гэрлэлтийн хурим дээр тэр байгаагүйн дээр түүнийг гэр бүл болсон гэрчилгээг ч үзээгүй билээ. Зүй нь Женни Кливлендээс явсныхаа дараа л хадамд очсон байх авч, үүнд Герхардт өвгөн итгээгүй юм.

	Тиймээс ч өвгөн сэтгэлээр туйлын их унасан учир хүүхдүүд нь ч хамт байхад хэцүү байлаа. Вероника, Уильям хоёр овилго алдаж гайхуулах болжээ. Марта нь яваад өгсөн, эцэг нь хамаг зардлыг гартаа атгах болсонд тэр хоёр дургүйцжээ. Хүүхдүүд хувцас болон элдэв шалдав юманд мөнгө их үрж байна гэж үглээд өөр нэг жижгэвтэр байранд суух нь чухал гэж шургуу нотлон, Женнийн илгээдэг мөнгөнөөс ямар нэг үл мэдэгдэх зүйлд зориулан хагасыг нь ямагт авчихдаг болов. Үнэндээ Женнигээс авсан мөнгөө яваандаа төлөх гэж тэрхүү мөнгийг өвгөн хураадаг байв. Женнийн мөнгөөр амьдарна гэдэг бол нүгэл юм гэж өвгөн бодовч өөрийнхөө өчүүхэн цалингаар түүнтэй тооцоолох бэнчин хүрэхгүй байсан юм. Хэрэв бусад хүүхэд нь эцгийнхээ өмнө хүлээсэн үүргээ биелүүлдэг байсан бол ингэж өтөлсөн хойноо сайн талууд байлаа ч амьдралаа буруу явуулж буй охиноос аргагүйдэж хишиг хүртэхгүй байсан буй заа. Түүнээс гадна гэр зуурын маргалдаан ч үл тасрах ажээ. Тэгж байтал нэгэн өвөл дүү нарынхаа гомдлыг Жорж анзаарч хэрэв тэд ажил хийвэл өөр дээрээ байлгахыг зөвшөөрчээ. Герхардт өвгөн эхэндээ сэтгэлээр унасан боловч дараа нь хүүхдүүдээ эд хогшил авч, дуртай зүгтээ явцгаа гэж хэлжээ. Эцэг ийм сайхан сэтгэл гаргасан учир хүүхдүүд нь ичиж, өөрсөдтэйгөө цуг эцгийгээ байлгаж ч болох юм гэж үзсэн авч эцэг эрс дургүйцэв. Тэр манаачаар ажилладаг фабрик дээрээ очиж мастераас нь байшингийн ямар нэг дээвэр дор унтаж байх зөвшөөрөл гуйжээ. Фабрикийнхан түүнийг хүндлэн итгэдэг байв. Бас тэгээд энэ бол нэлээд хэмнэлттэй болох байв.

	Өвгөн ийнхүү омгорхон загнаснаас болж чимээ шуугиант төвийн хэсгээс алслагдсан хоосон гудамж харан өвлийн урт шөнийг гав ганцаараа өнгөрүүлдэг болжээ. Өвгөнд замбараагүй, үймээн шуугиант фабрикаас зайдуу орших нэгэн агуулахын дээвэр дор жижиг зай гаргаж өгчээ. Энд тэр ажлынхаа дараа өдөржингөө унтах билээ. Орой болохоос өмнө өвгөн үгүй бол хотын төв рүү, үгүй бол Кихогийн эргээр, үгүй бол нуур луу гарч явна. Тэр ууцаа үүрэн толгойгоо гудайлгаж бодол болон таг дуугүй тэнэнэ. Заримдаа өөрөө өөртэйгөө ярих буюу «байз л даа!» «хар золиг!» гэх мэт үг хааяа хэлнэ. Харанхуй болохын хамт өвгөн фабрикийн дааманы дэргэд байраа эзэлнэ. Ажилчдад зориулсан зуушны газрыг өөртөө тохирох аятай газар гэж үзэх учир тэнд хооллоно. 

	Өвгөн германы бодол эсвэл дэндүү холын, эсвэл дэндүү бурангуй шинжтэй ажээ. Амьдрал гэдэг юу вэ? Хэчнээн зүтгэж, хэчнээн санаачилж, зововч сүүл сүүлдээ очоод юу үлдэнэ вэ? Тэгээд ер нь юу ч байхгүй болдог юм уу даа? Хүмүүс үхэхээрээ бусадтайгаа үгийн солио огт үгүй болдог шиг байна. Хөөрхий эхнэр минь үхчихсэн, сүнс нь хаачсан бол? гэж тэр бодно. 

	Гэтэл Герхардт өвгөн хар багаасаа сүм хийдийн суртлаас бөх гэгч зууралдсан хүн юм. Там гэж юм байдаг, нүгэлтнүүд үхсэн хойноо тэнд очдог гэж итгэдэг тул эхнэр минь, Женни минь хоёулаа яахын аргагүй хүнд нүгэлтэй болохоор яадаг бол гэж бас бодно. Үнэн шударга явдалтан ч диваажингийн оронд залардаг гэдэг. Ийм үнэн шударга явдалтан хаа байдаг бол гэнэ. Герхардт авгай ч сайхан сэтгэлтэй хүн дээ. Женни бол тэр чигээрээ ариун сэтгэл гэсэн үг. Харин Себастьян бол сайн хүүхэд боловч чулуу шиг зүрхтэй дээ. Марта бол нэрээ хичээж амиа бодно. Женнигээс бусад хүүхэд цөм хувиа хичээсэн юмнууд. Басс гэрлэснээсээ хойш гэр орныхондоо хумсын чинээ ч туслаагүй. Марта бол авч байгаа цалингаа өөртөө дөнгөж дангаж хүрч байна гэдэг. Жорж эхлээд жаахан тусалж байснаа сүүлдээ больж орхисон. Вероника, Уильям хоёр бол одоохондоо хэдий өөдгүй арга мөн гэдгийг мэдэж буй ч, Женнийн илгээсэн мөнгөөр амьдрах зөвшөөрөлтэй улс юм. Харин Герхардт өөрийнх нь байж байгаа байдал түүний хүүхдүүдийн хувьч амьдралыг гэрчилж байна гэж үү? Өвгөний хүч чадал урьдын адил биш болжээ. Тэр толгойгоо сэгсрэн гасална. Хамаг юм оньсого адил болжээ. Амьдрал тэр аяараа ойлгогдошгүй нууц зүйл мэт болов. Тэглээ ч хүүхдүүдийнхээ нэгэнтэй нь ч тэр цуг амьдрахыг үл хүссэн аж. Женнигээс бусад нь цөм өөдгүй амьтад. Гэтэл Женни нь нүгэл үйлдэн амьдарна. Өвгөн Герхардт ийнхүү уйтгарладаг байв.

	Энэ бүх гунигт явдлын тухай Женни шууд мэдсэнгүй. Урьд захиагаа Мартад гэж хаягладаг байснаа Мартаг хүнтэй сууснаас хойш захиагаа эцэгтээ шууд хаягладаг болжээ. Бага хүүхдүүдээ явснаас хойш өвгөн Женнийг мөнгө битгий явуулж бай Вероника, Уильям хоёр Жоржийнд суудаг болсон. Жорж фабрик дээрээ дориун ажил олсон гэнэ билээ, одоохондоо орон сууцтай байгаа юм байх гэж бичжээ. Өвгөн Женнид өөрийнхөө хураасан зуун арван таван долларыг надад хэрэггүй гээд буцаан илгээжээ. 

	Женни юу ч мэдээгүй боловч, эцгийнхээ зөрүүдийг мэдэх учир маргаад яах вэ, тэгэх тусмаа ах дүү нар ч чимээгүй байна гэж боджээ. Гэтэл яваандаа Женни гэрт нь юу болсныг тодорхой мэдээд үнэхээр зовних болов. Эцэг дээрээ очоод ирмээр санаа Женнид төрсөн учир тэдний харилцаа ямар ч байсан хамаагүй Лестерээс хөндийрөн явамгүй бодогджээ. Аав надтай цуг байхыг зөвшөөрөх болов уу? Одоо ч лав үгүй байх аа. Би ч нөхөрт гарч болох юм. Хэрэв ганцаараа үлдчихвэл яах вэ. Хэрэв би олигтойхон цалин авахгүй бол бид хэд амьдрахад хэцүү болно гэх зэргээр бодоод яая даа байз? гэсэн асуудалд тэр хүрэвч долоо хоногтоо тав зургаан доллар авдаг ажил олж хийвэл амьдраад байж болох юм. Эхэн үед эцгийн хураасан зуун арван таван доллар бидэнд байх нь гэж шийджээ.

	 


XXXVI бүлэг

	Женнийн бодож төлөвлөсөн зүйл дотор Лестерийн бодлыг гүйцэд тусгаагүй нэг зүйл орхигджээ. Лестер өөрийн төрж өссөн орчин ахуйн битүү явцуу хүрээнээс сугаран гарч чадахгүй байсан авч Женнийг хүндэлсээр билээ. Үнэндээ дур сэтгэлт эхнэрээ сонгон авсныг нь буруушааж байгаа олны бодлыг тас зөрлөө. Женнийг Лестер хайрлаж дурлаагүй ч байлаа гэсэн түүний амьдралд Женни маш том байр эзэлж байгаа тул одоогоор тэр Женнигээс бүрмөсөн салж одохыг хэрхэвч оролдоогүй ажээ. 

	Лестер бол бүсгүйчүүлийн талаар нэгэнт бодсон бодлоо тэгж ч өөрчлөөд байхгүйгээр насанд хүрсэн хүн билээ. Одоо хүртэл ганц ч хүүхэн Женнийн адил түүнд таалагдаагүй ажээ. Женнид бүсгүй хүний намба, уян зөөлөн сэтгэл, гайхам ухаан цогцолсон учир Лестерийн юу хүссэн болгоныг урьдаас мэддэг бөгөөд, нийгмийн дунд биеэ яаж авч явахыг Лестер өөрөө түүнд сургасан болохоор түүнтэй цуг хаа ч явсан айх юмгүй. Энэ бүгд аятай, таатай байхад өөр юу хүсэх юм бэ?

	Гэтэл Женнийн сэтгэл өдрөөс өдөрт улам бүр зовних болжээ. Өөрийнхөө бодлыг цаасан дээр илтгэж ядан эхэлсээр хэд хэдэн захидал урж хаясны эцэст, юу бодсоныхоо хагасыг ч атугай илтгэж болмоор болов. Урт гэдэг нь аргагүй, ийм захиаг Женни урьд нь ер бичиж байсангүй.

	 

	«Хонгор Лестер минь энэ захиаг чи намайг эндээс аль хэдийн явсан үед авах байх аа. Гэхдээ дуустал уншилгүйгээр миний тухай муу юм битгий бодоорой гэж би чамаасаа гуйя. Вестагаа аваад явахдаа би ингэх нь дээр гэж бодлоо. Ингэх нь зөв биз дээ. Лестер ээ, миний амьдралд чамайг тааралдах үед бид туйлын ядуу байсан бөгөөд би л хувьдаа надтай суух сайн хүн ганц ч гарахгүй байх гэж бодохоор тийм байдалтай байсан юм. Тэгээд ч чамайг надад анх дурлаж байна гэхэд чинь би ухаан алдах шахаад дараа нь яаснаа ч мэдэхгүй чамд дурласан билээ. 

	Тэр үед би дахиад муу юманд орооцолдохгүй, би бол өөдгүй амьтан гэж хэлсэн ч гэсэн чамайг надтай цуг байхад би ердөө юу ч боддоггүй, яаж өөрөөс чинь хөндийрөхийгөө ч мэддэггүй байсан юм. Яг энэ үеэр эцэг маань өвчлөөд манайхан цөм өлсөж байсан. Бидний цалин хаа ч хүрдэггүй байв. Жорж дүү минь гутал байдаггүй, ээж маань хөл нүцгэрсэн байлаа. Лестер ээ, хэрэв муу ээжид минь тийм их санаачилга, зовлон овоорч байгаагүй сан бол одоо ч амьд байх байсан байж юу магад гэж дандаа бодох юм. Бид хоёр хэн хэндээ таалагдаж би түүнд дурлаж байгаа болохоор нүгэл болоод байх юм байхгүй гэж боддог байв. Лестер минь чи миний гэр бүлд тусалмаар байна гэж шуудхан хэлсэн болохоор тэр тусламжийг авах нь зүй гэж би бодож билээ. Бид даанч ядуу амьдарч байсан юм даа. Хонгор Лестер минь чамаасаа зугтан явна гэдэг ичгүүртэй л байна. Энэ маань чамд хачин муухай санагдаж магадгүй, гэвч сүүлийн үед намайгаа хэрхэн зовж байгааг чи минь мэдвэл уучлах биз ээ. Чамдаа би хайртай шүү Лестер! Хэчнээн хайртай гээч! гэсэн ч чиний бүсгүй дүү ирээд явснаас хойших энэ хэдэн сард би өөрийгөө муу амьдарч байгаа хүн, ийм янзаар цааш амьдарч болохгүй, үүнийгээ өөрөө мэдэж байгаагаас хойш ингэж болохгүйг ойлголоо. Сенатч Брендэртэй учралдсан явдал миний буруу боловч тэгэхэд юу хийж байгаагаа даан ч мэдэхгүй дэндүү бага байж дээ. Хэдийгээр зөв гэж санагдаж байсан боловч Вестагийн тухай эхлээд л чамдаа хэлээгүй минь буруу байжээ. Түүнийг Чикагод би чамаас нууцгай авчирсан минь ёстой буруу боловч чамайг юм хэлэх буюу хийж магад гэж айсан юм даа. Лестер минь. Энэ бүгд цөм чиний бүсгүй дүү энд ирээд явснаас хойш тодорхой болсон бөгөөд тэрнээс хойш л би олиггүй амьдарч байна даа гэдгийг хатуу ойлгосон юм. Гэвч Лестер минь чамдаа би буруу өгөхгүй, гагцхүү өөрийгөө л зэмлэх байна. 

	Чамайг надтай битгий суугаач гэж би гуйя. Наддаа чиний хэрхэн харьцдаг, гэрийнхэндээ чи хэрхэн харьцдагийг би мэдэж байгаа ч гэсэн энэ бидний үйлст тус болно гэж би үзэхгүй байна. Чиний төрөл төрөгсөд үүнийг дургүйцэж байгаа болохоор би чамаасаа юу ч хүсэх вэ дээ. Харин бид хоёрын одоогийн амьдарч байгаа шигээр цааш амьдарч болохгүй гэдэг нь илэрхий байна. Веста маань овоо торниж удахгүй хамаг юм ойлгодог болох нь. Одоодоо тэр чамайг үнэхээр өөрийнхөө ахыг гэж боддог шиг байна. Би зөндөө бодож, чамтай ярилцахыг зөндөө боддог боловч чиний царай аягүйхэн байхаар айдас хүрч ганц ч үг дуугарч чаддаггүй байсан. Тиймээс санаснаа бичиж орхиод явах нь зүйтэй. Үүнийг чи минь ойлгоно байх гэж шийдсэн юм. Лестер ээ! чи одоо ойлгоо биз дээ? Чи надад уурлахгүй биз? Ингэх нь чамд ч надад ч дээр юм гэдгийг би мэдэж байна. Лестер минь чи намайгаа уучлаарай, мэдэв үү, уучлаарай, тэгээд намайгаа мартаарай. Би амьдраад л байлгүй яана гэж, гэсэн ч чамдаа би хэчнээн хайртай вэ, хэчнээн хайртай гэж санана аа. Миний төлөө чиний санаа тавьсан бүхэнд би үүрд баярлаж явах болно. Чамдаа зол жаргал хүсье. Лестер минь намайгаа уучлаарай чамдаа хайртай шүү. 

	Женни

	 

	Р. S. Би Кливленд рүү эцэг дээр очно. Би түүн дээр очилгүй болохгүй. Тэр одоо гав ганцаараа байгаа. Лестер минь чи миний хойноос битгий очоорой. Хэрэггүй шүү»

	 

	гэж бичжээ. 

	 

	Женни захиагаа дугтуйлан нааж баттай газар явахаа хүртэл нуув. Явахаар Женни хэд хэдэн хоног зэхээд Лестерийг утсаар хоёр гурван хоногтоо харьж чадахгүй нь гэж мэдэгдэхэд өөртөө болон Вестадаа хэрэгтэй зүйлээ хэдэн чемоданд хийж тавиад зөөгчид хүн явуулав. Би очно гэж эцэгтээ цахилгаан өгдөг юм уу даа гэж Женни бодсоноо, фабрик дээр байдгийг санаж өөрөө эрж олохоор шийджээ. Герхардт өвгөн: Вероника, Уильям хоёр хогшлоо цөмийг аваагүй тул хагасыг нь хадгаламжид өгсөн шүү гэж бичсэн байжээ. Ингэхлээр жижгэвтэр сууцыг хэрхэн засаж болох нь илт билээ. Явахыгаа зэхэж дуусаад Женни зөөгчийг хүлээн суухад хаалга гэнэт онгойж Лестер орж ирэв. 

	Чухал үед төлөвлөгөөгөө Лестер өөрчилжээ. Тэр тусгай зөн эзэмдээгүй боловч нэг юм болно гэж мэдсэн юм шиг иржээ. Чикагогоос урагш байдаг Канкакийн намаг руу очиж галуу агнахаар танилуудтайгаа хэлэлцээд ерийнхөө цагаас өмнө гарахаар шийдсэн байжээ. Чухам юу түүнийг ингэж сэрээснийг тэр өөрөө ч тайлбарлаж үл чадна. 

	Гэртээ ийм эрт буцаж ирсэн нь хачин билээ. Өмнөө байгаа наад талын хоёр чемоданыг хараад тэр гөлрөн зогсов. Энэ чинь юу вэ? Женни замд гарахаар явдлын хүний хувцас өмссөн байв. Веста ч бас хувцаслажээ. Лестерийн хүрэн бор нүд нь орой дээрээ гарчээ.

	— Чи хаа очих нь вэ? гэж тэр асуув. 

	— Би... Би... гэж Женни эхлээд, — Явах гэж байна гэв. 

	— Хаашаа?

	— Кливленд орохоор

	— Яах нь вэ?

	— Би... Би чамд хэлэх гэж дандаа л санадаг юм. Лестер ээ миний бодлоор бол би энд байж болохгүй. Эвгүй байна. Чамдаа би бүгдийг ярих гэж боддог боловч шийдэж цөхөж ядлаа. Би чамд захиа бичсэн гэв. 

	— Захиа гэнэ ээ. Юу ч ойлгох биш! Хаа байна тэр захиа чинь, чөтгөр авсан гэж Лестер дуун алдав. 

	— Энэ гээд ширээ рүү гараа сунгахад тэнд зузаан ном дээр түүний илгээлт байж байв. 

	— Чи тэгээд захиа бичиж орхиод надаас салан одох гэж бод оо юу? Лестер нэлээн ширүүн дуугаар өгүүлээд тэгэхгүй хө, чамайг ойлгохгүй байна. Юу бол оо вэ, гэснээ дугтуйг задалж захианы эхний мөрүүдийг уншсанаа Вестаг эндээс гаргаж орхи гэж хэлэв.

	Женни үгийг нь дагав. Эргэж ирээд Женни тасалгааны дунд хэрд хана, тааз, чемодан, Лестерийг ээлжлэн гөлрөн ширтэж зэвхий царайлан зогсоно. 

	Тэр хөлөө хааяа нэг хавчин зогсож захиаг анхааралтай уншиж дуусаад шалан дээр хаяв. 

	— Женни ээ, гээд түүн рүү сонирхонгуй харж, юу хэлэхээ ч мэдэлгүй эхлэв. Энэ холбоог эцэс болгох боломж олдож байх цагт тэр үүнийг эс хүсэн, бүх юм тайван сайхан болж байв. Тэр хоёр, олон жил нэг дор амьдарсан болохоор одоо салж хагацна гэдэг инээд хүрэм мэт ажээ. Гэтэл Женнитэй суухыг Лестер хүсэхгүй байгаа төдийгүй, ерөөс бүтэх ч үгүй. Үүнийг Женни мэдэж байгаа бөгөөд энэ захиа ч гэрчилж байгаа юм. 

	— Чи чинь будилж байх шив дээ гэж Лестер аажуухнаар залган ярьж, — Юу гэх ч билээ дээ. Чи тун зөв л бодож байна. Ямар ч болсон чамтай би одоо л сууж чадахгүй гэж өөрт чинь би хэлсэн. Чиний мэдэхгүй олон янзын учир энд байна. Би чамд хайртайг чи мэднэ. Гэвч манай гэрийнхэн болон манай фирмийн ашиг сонирхлыг бодолгүй болохгүй байна. Энэ бүгд ямар төвөгтэй байгааг чи мэдэхгүй, харин би мэдэж байна. Гэлээ ч чамаасаа салахыг би хүсэхгүй байна, чи бол миний тун хайртай хүн. Чамайг би хүчээр тогтоох аргагүй болохоор чиний яваад өгөх чинь дурын хэрэг. Гэсэн ч нэг л эвгүй санагдана. Чи үнэхээр тэгж бодож байна гэж үү дээ? Жаахан суу л даа гэв.

	Элдэв тайлбаргүйгээр мултарна гэж найдаж байсан Женни бүр сандралд оров. Юундаа тэр ийнхүү сүрхий яриа үүсгэж түүнээс ямар нэг юм гуйх мэт өгүүлнэ вэ дээ. Нэг л эвгүй санагдана. Чи үнэхээр хайртай юм бол явахаа боль л доо гэж Лестер итгүүлж ядна. 

	Женнийг дэргэд нь очиход тэр гараас нь барив. Чиний явна гэдэг чинь ямар ч утгагүй юм шиг байх юм. Чи хаашаа явах гээд байгаа юм бэ? гэж тэр асуув. 

	— Кливленд рүү

	— Тэнд яаж амьдарна гэж чи бодож байна?

	— Хэрэв аавыг зөвшөөрвөл өөр дээрээ авна гэж санаж байна. Тэр одоо гав ганцаараа байгаа юм. Тэгээд ямар нэг ажил олж авна даа. 

	— Урьд хийж байснаасаа өөр ямар зүйлийг хийж чадах юм бэ, Женни ээ? Чи дахиад л айлд зарагдах юм гэж үү? Эсвэл дэлгүүрийн худалдагч болох юм уу?

	— Ямар нэг газар гэрийн сахиулаар орж чадах байх аа гэж Женни хэлсэн нь энэ зүйлийг ажлын тухай удтал бодсон хэрэг байжээ. 

	— Үгүй, үгүй гэж Лестер толгойгоо сэгсрээд энэ болохгүй чиний хамаг бодол ер хэрэг алга, цөм л хоосон санаа юм. Ёс суртахууны талаар энэ зүйл ямар ч ашиг өгөхгүй. Өнгөрч нөгчсөн зүйлийг дахин хийх аргагүй. За энэ ч онц биш. Одоо би чамтай сууж болохгүй, хожим магадгүй юм, гэхдээ би юу ч амлах арга алга. Гэхдээ сайн санааны үүднээс чамайгаа явуулахгүй, хэрэв чи явлаа гэхэд хуучин амьдралдаа яасан ч эргэж орж болохгүй. Яалаа ч гэсэн би чамайг тэжээнэ, тэтгэнэ. Чи үнэнээсээ явах гээд байгаа юм уу Женни ээ гэж тэр өгүүлэв. 

	Лестерийн захирангуй ятгалга, арга учирлалыг Женни бишрэхээс өөр аргагүй ажээ. Гарт нь Лестер хүрэхийн хамт л түүний бүх шийдвэр няцаагдаж Женни эхэр татан уйлав. 

	— Битгий уйл Женни ээ, хамаг юм чиний бодож байгаагаас шал ондоо сайхан болно. Жаахан хүлээ. Пальто малгайгаа тайл л даа. Чи надаас холдож явахгүй биз дээ?

	— Явахгүй гэж Женни өгүүлэв. 

	Женнийг Лестер өвдөг дээрээ суулгаад

	— Одоохондоо нэг их юм өөрчлөөд яах вэ. Амьдрал гэдэг нарийн болохоор гэнэтхэн янзалчхаж болохгүй. Дараагаар яаж ийгээд болно. Би ч одоо урьд өмнө яасан ч зөвшөөрдөггүй байсан зүйлтэйгээ эвлэрэх болно гэж хэлэв. 

	Женни тэгэн тэгсээр тайвширч нулимс гүйлгэнүүлэн уйтгартайгаар инээмсэглэв.

	— Одоо энэ юмнуудаа байранд нь тавь гэж тэр чемоданууд руу зааж хайрлангуй хэлээд. Тэгээд ганц зүйлийг л надад амла гэв. 

	— Юу гэж Женни асуув. 

	— Энэнээс хойш надаас юу ч нууж болохгүй гэдгээ мэдэв үү. Надгүйгээр юу ч шийдвэрлэж болохгүй, миний оролцоогүйгээр юу ч хийж болохгүй. Хэрэв чамайг ямар нэг юм зовоовол над дээр ирээд л хэлж бай. Би чамайг идчихгүй! Санаа зовсон бүх юмаа надтай ярьж бай. Тэдгээрийг яаж янзлахад би тусална, би тусалж чадахгүй байлаа ч гэсэн бид хоёрт бие биеэсээ нуух юм байх учиргүй гэв. 

	— Лестер, би мэдэж байна гэж Женни түүний нүд рүү учиртайхан харж хэлээд үүнээс хойш юу ч нууж байхгүй, үнэн шүү. Урьд нь айгаад байдаг байсан. Одоо тэгэхгүй, нээрэн шүү гэв. 

	— Тэр нь л дээр шүү дээ. Би чамд итгэнэ гэж Лестер хэлээд Женнийг тавив. Энэ ярианы анхны үр дүн нь гэвэл хэдэн өдрийн дараа Герхардт өвгөний хувь заяаны тухай ярилцсан явдал юм. Энэ талаар хэзээд зовниж явсан Женни одоо зовлонгоо Лестертэй хуваалцахаар шийдэж нэгэн үдэш хоолны дараа Кливлендэд болсон явдлын тухай түүнд ярьжээ. 

	— Аав маань тэнд ганцаараа зүдэрч байгааг бодоод би Кливлендэд очиж түүнийг өөр дээрээ авах санаатай байсан юм. Гэтэл одоо яах аа мэдэхийг байлаа. 

	— Түүнд чи мөнгө явуулахгүй юу гэж Лестер өгүүлэв. 

	— Тэр чинь надаас мөнгө авах дургүй юм. Тэр чинь намайг тэнэг хүүхэн, биеэ буруу авч явна гэж үздэг юм. Тэр чинь намайг хүнтэй суусан гэж итгэдэггүй юм. 

	— Тэгж болох үндэс байгаа юм чинь гэж Лестер тайвуухан өгүүлэв. 

	— Фабрик дээрээ ямар нэг газар унтаад л өгдөг байх даа гэж бодохоос хэцүү байх юм. Бүр зөнөсөн, тэгээд бас орь ганцаар амьтан чинь. 

	— Бусад хүүхэд нь яасан юм бэ? Тэд нар нь эцгээ хардаггүй юм уу? Чиний ах Басс хаа байгаа вэ?

	— Түүнийг харж хандъя гэж тэд боддоггүй юм байлгүй. Аав тэгээд бас хажиг хүн шүү гэж Женни юм саналгүй хэлэв. 

	— Тэгвэл юу гэж зөвлөхөө би ер мэдэхгүй байна гэж Лестер инээмсэглээд биеэ сайн л авч явмаар юм л даа гэв. 

	— Тэгж болох юм. Гэсэн ч дэндүү зөнөсөн, зовлон их үзсэн амьтан шүү дээ. 

	Лестер гартаа сэрээгээ эргэлдүүлэн нэг хэсэг дуугүй байснаа:

	— Миний бодож байгаагаар бол бид нэгэнт салахгүй гэж шийдсэнээс хойш энэ сууцаас гарах нь дээр юм. Хайд—Паркт нэг байр хөлсөлж авъя гэж үзсэн. Ажилд явахад л хол юм даа. Гэсэн ч энд байхаас уйдаж орхижээ. Веста та хоёр хувийн хашаа цэцэрлэгтэй болоход зүгээр шүү дээ. Бас тэгээд чи өөр дээрээ аавыгаа аваад ирж ч болох юм. Бидэнд тэр саад болохгүй л дээ. Аж ахуйн юм хүмээр оролдоод л, байр орны юм хүмийг янзлахад бас тусална биз гэв. 

	— Тэгвэл ч өөрт нь яг таарна даа. Тэр чинь юм засаж сэлбэх дуртай, зүлэг хадах, дулаан хүйтнийг тааруулаад байж чадна. Гэвч бид хоёрыг гэр бүл бололцоогүй улс гэж мэдэж байгаа бол яасан ч ирэхгүй гэж Женни санаа алдан өгүүлэв. 

	— Гэрлэлтийн гэрчилгээ чи түүнд үзүүлж чадахгүй нь уг хэргийг хүндрүүлж байгаа юм. Өвгөн ч аль болохгүй юмыг л бодож байгаа л даа. Хотын захын байранд байдаг хаалгачийн ажил хийх нь түүнд хүнд байх байх даа гэж Лестер нэмж хэлээд дуугүй болов. 

	Түүний хэлснийг Женни сонсолгүй өнгөрчээ. Амьдралаа ийнхүү өөдгүй зохиож байгаагаа дахиад л бодлогошрон эхлэв. Тэд хэдий сайхан байр орон олдлоо ч гэсэн Герхардт өвгөн ирэхгүй. Ирвэл Веста тэр хоёр аштай сайхан байх уу? Аяндаа л тэр сэргээд явчихна даа. Түүний бодож байгааг тааварласан юм шиг Лестерийн юм хэлэхийг хүртэл Женни дуугүй гуньхран байв. 

	— Яахыгаа мэдэхгүй байна. Гэр бүлийн гэрчилгээний хуудас олно гэдэг тийм ч амаргүй. Хийнэ гэдэг хориотой ажил. Үнэнийг хэлэхэд иймэрхүү юманд би оролцох дургүй байна гэв. 

	— За Лестер минь тэгж яаж болох юм бэ? Аав маань ийм зөрүүд шүү гэж би бодохоос харамсдаг юм. Түүний толгойд ямар нэг юм орж ирсэн бол тэгээд л өнгөрөх нь тэр. 

	— Шинэ нутагт очтолоо жаахан хүлээвэл яана. Тэгээд Кливленд орж түүнтэй өөрөө яриад ир. Магадгүй чи үгэндээ оруулж ч мэднэ шүү гэж Лестер хэлэв. 

	Женни эцэгтээ ийнхүү сайн байгаа нь Лестерт таалагдсан учир түүний бодсон ёсоор Лестер туслахад бэлэн ажээ. Өвгөн Герхардт бол нэг их сонин л хүн биш хэр нь ихээхэн аж ахуй дээр ажиллах хүсэл нь нэг төрвөл тийм ч гөжүүд амьтан биш тул Лестер ч дургүй биш билээ.

	 


XXXVII бүлэг

	Хайд-Паркт шилжин суух тухай үг хоосон өнгөрсөнгүй. Хоёр гурван долоо хоноод амьдрал байдал дахиад хэвдээ орох үед хоёулаа явж байшингаа үзье гэж Лестер Женнид хэлэв. Анхныхаа явалтаар тэд эрсэн зүйлээ олжээ. Тэр нь мөнхүү хотыг анх байгуулж байх үед тарьсан мод, зүлгээр хүрээлэгдсэн, арван нэгэн том өрөө бүхий хуучин байшин байв. Энд гоё, тохитой, чимээ аниргүй ажээ. Женни хэдийгээр энэ шинэ байранд орлоо ч гэсэн бүрэн эрхтэй эзэн биш дээ би гэсэн бодолд дарагдавч бараг хөдөө тосгоны шинжтэй уудам газрыг хараад бөөн баяр болжээ. Лестерээс Женни холдон салахаар явах гэж бэлдэж байхдаа Лестерийг хойноосоо очиж, тэгээд тэд гэр бүл болно гэсэн бүдэг найдлагыг Женни хадгалж байжээ. Гэтэл одоо энэ дээр чагтан тэмдэг тавигджээ. Тэр явахгүй гэж амласан болохоор алив зүйлд дасах хэрэгтэй болсон билээ. Ийм том байр ямар хэрэгтэй юм бэ гэж Женни өгүүлэвч Лестер үгийг нь дуулсангүй. 

	— Бид зочдыг хүлээн авч байж ч болох юм. Юутай ч гэсэн юмаа тавьж үзээд ямар болохыг нь харъя гэж Лестер хэлэв. 

	Лестер төлөөлөгчдөө түрээсний гэрээг цааш нь сунгах эрхтэйгээр таван жилийн хугацаагаар байгуулах тухай заавар өгөөд уул хэсгийн ажил даруй эхэлжээ. 

	Байшингийн гадна талыг будаж дотор талыг нь янзлаад зүлгийг нь жигдэлж, бүх юмыг сүр үзэмжтэй болгожээ. Нэгдүгээр давхарт том номын сан, маш уудам хооллох өрөө, зочид хүлээн авах өрөө зочдын бага өрөө, том гал зуух, хүнсний зүйл хадгалах байр зэргийг засжээ. Хоёрдугаар давхарт унтлагын өрөөнүүд, халуун ус, үйлчлэгчдийн байрыг засжээ. Хамаг юм аятайхан нүдэнд дулаахан учир шинэ байранд очсон энэ бүх байдал Женнид сэтгэлийн хангалуун сайхан бахдал төрүүлж байв. Энд шилжиж ирээд Женни Лестерийн зөвшөөрсөн ёсоор эцгийг өөрсөд дээрээ ир ээ гэж урьсан захиа бичив. Женни өвгөнийг өөрөө ойлгог гэж санаад гэр бүлийн тухай юу ч дурдсангүй. Гэхдээ ямар сайхан газар сууж байгаа, ямар тохитой байртай, том цэцэрлэгтэй болсноо тодорхой бичжээ «Аав аа, энд ямар сайхан гэж санана. Танд таалагдах байх аа. Веста маань сургуульд явж байна. Бидэнд ирэхгүй юу, цугаараа хамт сууя. Фабрик дээр тэгж сууснаас хамаагүй дээр байхгүй юу. Хүрээд ирвэл би мөн их баярлах байна!» гэж бичжээ. 

	Герхардт энэ захиаг уншаад царайгаа барайлгав. Нээрээ гэж үү? Хэрэв тэд гэрлээгүй бол ийм том байранд хаанаас шилжин суух вэ? Би ер нь эхнээсээ аваад алдаа хийсэн юм болов уу? Яаралгүй байсан нь дээр ч гэсэн за байз очдог юм бил үү? гэж өвгөн бодсоноо, ганцаараа байж сурчихсан хүн Чикаго орж Женни дээр очих гээд ч яах вэ, чимээгүй өнгөрөхийн оронд очихгүй гэж хэлэхээр шийджээ. Эцэг, охин хоёрын муудалцахад өөрөө нэлээд буруутайгаа өвгөн илэн далангүй хүлээж эс чаджээ. 

	Эцгийн ирэхгүй гэсэн татгалзаа Женнийг гутралд оруулав. Тэр Лестертэй зөвлөөд өөрөө Кливленд орохоор шийдэв. Герхардтын ажилладаг, гэрийн модон эдлэлийн фабрикийг эрж олоход тэр нь хотын аль ядуу даржин хэсгийн нэгхэн газар эмх замбараагүй овооролдсон байшингууд байлаа. Женни тэнд конторыг нь сураглан олжээ. Тэнд харгалзагч, Женнийг тусдаа байгаа агуулах руу дагуулан очоод нэгэн эмэгтэй уулзах гээд байна гэж Герхардтад мэдэгджээ. Өвгөн муу навсгар орноосоо өндийж, энэ чинь хэн байх билээ гэж сонирхон хашаан дотор гарав. Харанхуй хаалгаар урт өтгөн хөмсөгтэй, тоос дарж үрчийсэн хувцастай буурал өвгөн гарч ирэхэд Женнийн зүрх шимшрэв. «Муу аавын минь байж байгаа нь ч гэж дээ» гэж тэр бодов. Өвгөн Женни дээр ирэхэд хянамгай харц нь Женнийн хүрэлцэн ирсэн сайхан сэтгэлд дэвтэн зөөлөрчээ. 

	— Чи яагаад хүрээд ирэв? гэж өвгөн болгоомжлон асуув. 

	— Аав аа, би таныг өөр дээрээ аваачих гэж ирлээ, та энд байж болохгүй. Өөрийг чинь энд гав ганцаараа байхад хэн тэсэж суух юм бэ гэж Женни хэлэв. 

	— Аа, ингэх гэж л ирээ юу чи гэж өвгөн бодлогошрон өгүүлэв. 

	— Тийм ээ. Ингээд цуг явъя энд хоцорч болохгүй гэж Женни хариулахад

	— Миний энд ч болоод л байна даа гэж өөрийгөө зөвтгөн өвгөн хэлэв. 

	— Мэдэж байна, мэдэж байна. Бид одоо том байранд орсон Веста бидэн дээр байгаа. Та тэгээд явахгүй гэж үү? Лестер таныг ирээч гэж байна шүү дээ. 

	— Чи надад нэг л юм хэл дээ. Та нар чинь ингэхэд гэрлэсэн юм уу, үгүй юу? гэж өвгөн шаардав. 

	— Тэгэлгүй яах вэ, аль эрт гэрлэсэн, очихоороо Лестерээс асуухгүй юу? гэж Женни зоригтой худал хэлэв. 

	Женни эцгийнхээ харцыг тэсвэрлэн давах хэрэгтэй тул харцаа буулгалгүй байсаар түүнийг итгүүлэв. 

	— Одоо тэгвэл, аль хэдийнээ очдог байж гэж өвгөн хэлэв. 

	— Аав аа, та тэгээд явах нь уу? гэж Женни хождолгүй асуув. Герхардт гараа нухлан зогсоно. Женнийн энэрэнгүй бат оролдлого түүний сэтгэлийн гүнд учир ургуулжээ. 

	— Тэгье, явъя гээд түүний эргэхэд мөр нь чичрэгнэж буйг үзвэл уйлж байна гэж Женни ойлгов. 

	— Одоо надтай цуг уу?

	Хариулт өгөхийн оронд агуулахынхаа харанхуй хаалга руу тэр ороод юмаа хумхиж эхлэв.

	 


XXXVIII бүлэг

	Женнид очиж суухынхаа хамт Герхардт өвгөн өөрийнхөө хийвэл зохих зүйл гэж үзсэн олон янзын үүрэгтээ даруй оржээ. Тэр, өөрөө зүгээр сууж байж бусдад мөнгө төлөх хэрэггүй гэж бодон халаалт, орчин хэсэг зэрэгт тавих анхаарлыг өөрийн үүрэг мэт үзэх болжээ. Байшин тойрсон моднууд замбараа алга гэж тэр охиндоо өгүүлжээ. Хөрөө, цэцэрлэгийн хайч олж хавар тийш энэ модыг янзална. Иймэрхүү зүйлийг Германд бол сайн арчилна. Харин америкууд чинь арчаагүй, дасаа ч үгүй улс юм гэжээ. Дараа нь Герхардт хадаас, шаврын хэрэгсэл шаардан авч бүх шүүгээ тавиурыг аажмаар засварлаж дуусжээ. Байраасаа хоёр милийн газар нэгэн Лютерийн сүм олж түүнээ Кливлендэд шүтэж байсан сүмээс хамаагүй дээр гэж үзээд, хамбыг нь бурханд таалагдсан ёстой нэг хүн дээ гэж үзэв. Тэгэхийн хамтад Вестаг өвгөн өөртэйгөө цуг авч явж сүмд долоо хоног бүр мөргүүлнэ гэж зүтгээд ямар ч үг дуулахгүй байв. 

	Хайд-Паркт шинэ амьдрал эхлэхдээ Женни, Лестер хоёр төдий л тайван биш байсан тул амьдрахад амаргүй болно гэдгийг мэджээ. Хойд хэсэгт байхдаа Женни айлынхантайгаа танилцах, ярилцахаас амархан гэгч нь зайлдаг байв. Харин энд бол тэднийд айл нь зочлохоос аргагүй болж, Женни туршлагатай эмэгтэйн үүрэг гүйцэтгэхээс өөрцгүй болжээ. Лестер тэр хоёр тодорхой ярьж аваад айлынхан бид хоёрыг эхнэр, нөхөр гэж ойлговол ойлгог гэж тэр шийджээ. Веста охиноо гарсны дараахан нас барсан, Женнийн анхны нөхөр, Стоверийн (охины нэр нь Герхардт охин) хүүхэд мэт байг гэж санана. Хайд-Парк бол Чикагогийн төвөөс их хол учир хотын танилуудтай уулзахгүй байж болох аятай газар гэж Лестер үздэг байв. Зочид ирвэл яаж самгардан тэвдэхгүй байх тухай Лестер Женнид тайлбарлан ярьжээ. 

	Хоёр долоо хоноогүй байтал анхны зочин, айлууддаа онцын хүндэтгэлтэй бөгөөд таван байшингийн цаана, мөн л зүлэг ногоо болсон гоё сайхан байранд суудаг Стендл авгай орж ирэв. Тэр авгай дэлгүүр хэсэж яваад буцахдаа хувийнхаа морин тэргээр иржээ. 

	— Кейн авхай гэртээ байна уу? гэж тэр шинэ зарц Жаннетаас асуув. 

	— Гэртээ байна аа гэж тэр хариулаад та орох бичгээ үзүүлнэ үү гэв. 

	Тэгээд бичгийг нь авч Женни үл таних нэрийг сонирхон уншив. 

	Женнийг зочлолын өрөө рүү гарч ирэхэд сониуч байрын харцтай, хар үстэй өндөр Стендл авгай Женнитэй элэгсгээр мэндлэв.

	— Танайхаар нэг ороодохъё гэж саналаа. Би таны хаяанд байдаг байшинд суудаг хүн байна. Цагаан чулуун даамантай та нар ажсан ч байх аа? гэж тэр авгай найрсгаар хэлэв. 

	— Тэгэлгүй яах вэ. Энэ байрыг би сайн мэднэ. Кейн бид хоёр энд ирэнгүүтээ л сонирхож байв. 

	— Танай нөхрийн нэрийг дуулсан юм. Манай нөхөр «Уилкс компанийнхан» гэдэг цахилгааны фирмтэй холбоотой хүн. Женни толгой дохив. Стендл авгайн дууны өнгөнөөс энэ бол тун том, орлого ихтэй үйлдвэрийн газар гэдэг нь тодорхой байв. 

	— Бид энд хэдэн жил сууж байгаа болохоор тус хотын шинэ хэсэгт яахаараа тохь муутай байна гэдгийг би сайн мэднэ. Та нарыг манайд очно байх гэж найдаж байна. Тэгвэл ч бөөн баяр болох билээ. Манайд пүрэв гарагт зочид айлчилдаг юм даа. 

	— Дуртайяа очно гэж Женни хариулаад дотроо энэхүү зовуурьт ёслолд эвгүйтэвч, — Та нарыг манайд ирвэл тун ч сайхан байна. Кейн ажил ихтэй боловч жаал хөнгөрөхөд нь таныг болон танай нөхрийг бид хоёр гэртээ урина гэв. 

	Та хоёр болж өгвөл оройн цагаар очоорой. Бид нам гүм улс аа. Миний нөхөр театр болон энэ тэр аялалд дургүй. Харин бид айлынхантайгаа хамгийн дотно харилцаа барьдаг улс даа гэж Стендл авгай хэлэв. 

	Женни баясангуй инээмсэглэв. Зочин маань явах гэхэд Женни түүнийг хаалга хүртэл үдэв. 

	— Ийм сайн хүн байсанд их баяртай байна гэж илэн далангүй хэлээд гарыг нь атгав. 

	— Танд баярлалаа гээд Женни улайж, — Магтуулах юм юу байх вэ гэв. 

	— За тэгвэл та нарыг хараад л байна шүү баяртай. 

	Тэгээд тэр авгай инээмсэглэсээр гараараа дохин одов. Тэрэгний хойноос Женни харан «гайгүй л өнгөрөх шиг боллоо. Аятайхан бүсгүй байна. Лестертээ ярья» гэж бодов. 

	Тэднийд Кармайкл Бэрк эхнэртэйгээ мөн Филд авгай, Боллингер авгай ирдэг байв. Тэд заримдаа урилга орхих буюу эсвэл жаахан сууж, юухан хээхэн ярилцахаар орж ирдэг байжээ. Өөрийг нь хүндэлж байгааг Женни хараад аятайхан байхыг ихэд оролдох аж. Энэ нь амжилттай ч болсоор байж. Тэр зочдыг эелдгээр хүлээн авах бөгөөд түүний инээмсэглэлд сайхан зан нэвт шувт шингээд намба төрх нь төрөлхийн нь шинжийг илтгэнэ. Иймээс Женни сайхан сэтгэгдэл төрүүлнэ. Сүүлийн үед хойд хэсэгт сууж байсан, энэ Хайд-Паркт нүүж ирэх гэж нөхөр маань аль хэдийн боддог байсан, бидэнтэй хамт эцэг, анхны нөхрийн охин байдаг гэж зочдодоо ярьдаг байв. Тэр дотнын хөршүүдтэйгээ танилцаж, хойшид ч сайн сайхан байна гэдгээ илэрхийлнэ. 

	Оройн цагаар ирсэн зочдын тухай Лестертээ ярих авч Лестер нь эдгээр хүмүүстэй танилцахыг үл хүснэ. Женни тэгэн тэгсээр бүр дасаж, энэ шинэ нөхцөл байдалд Лестер эхнэртэйгээ сайн хүн юм, амьдралын ёстой дээд хань юм гэж үздэг болно байх гэж итгэжээ. Тэгэхлээр хэдийд ч юм, өөртэй нь сууж болох билээ. 

	Гэтэл анхны сэтгэгдэл ямагт баттай биш юм гэдгийг Женни удалгүй мэджээ. Айлынхан нь түүний тухай өөрсдийнхөө дунд дэндүү яаруу тарааж, шуугиан дэгдээжээ. Соммервил гэдэг нэг авгай Женнийн хамгийн ойрын хөрш Крейгийнд зочлон сууж байгаад Лестерийн тухай жаал зугаа юм мэднэ гэж яриандаа дурсав. 

	— Тийм ээ, тийм, хонгор минь та нар мэдэж байгаа биз дээ. Мань эр ч нэг л биш шүү... гээд тэр авгай хөмсгөө хөдөлгөн хуруугаараа зангав. 

	— Та чинь юу ярих нь энэ вэ! Харахад тэр чинь шаг гэсэн аятайхан байрын хүн байх ч билээ гээд Крей авгай цочисхийв. 

	— Тийм янз ч бий нь бий. Уг нь айхавтар сайн хүн шүү. Гэсэн ч манай хар хүн надад, энэ хүн нэг залуухан хүүхэнтэй учир ургасан юм гэнэ билээ. Чухам энэ нь мөн бишийг бүү мэд. Хойд талд байхдаа, түүнтэйгээ эхнэр, нөхөр хоёр шиг л байдаг байсан, тэгээд нийтэд түүнийгээ Горвуд гэдэг гэл үү, нэг иймэрхүү юм хэлж танилцуулж байсан юм гэж ярьсан гэж Соммервил авгай өгүүлэв. 

	— Хүүе яадаг билээ, гээд Крейг авгай хэлээ бултгануулан гайхсан янзтай, — Тэр чинь яг мөн дөө, эцгийнх нь нэрийг Герхардт гэдэг юм гэв. 

	— Герхардт! Тийм тийм, бүр үнэн гэж Соммервил авгай дуун алдаад энэ хүүхэн чинь урьд хэл аманд орсон санагдана. Ямар ч болтугай нэг хүүхэдтэй. Кейн хожим түүнтэй суусан байж магадгүй, мэдэхгүй юм аа. Гэсэн ч тэднийх миний мэдэж байгаагаар бол урьд тийм байсны нь сонсох дургүй биз дээ гэв. 

	— Ёстой хачин юм даа! гэж Крейг авгай дуун алдаад түүнтэй суучихсаны нь бодоод үз л дээ! Арай үгүй юм болов уу? Одоо чинь хэн нь хэнтэйгээ юу болж байгааг мэдэхэд бэрх болжээ гэв. 

	— Ёстой, ёстой, заримдаа учрыг нь олох арга алга. Харин тэр чинь тун эелдэгхэн бүсгүй шиг байдаг шүү. 

	— Хачин хачин! Ямар гэнэн гээч. Тэр чинь тэгээд надад гаргуудын сайхан санагдсан шүү гэж Крейг авгай нотлон өгүүлэв. 

	— Ер нь тэгээд энэ маань тэр хүүхэн ч биш байж мэднэ шүү. Би андуурсан ч байж мэднэ гэж зочин залгаж хэлэв. 

	— Арай үгүй байлгүй! Герхардт хойд хэсэгт сууж байсан гэж тэр чинь өөрөө надад хэлсэн шүү. 

	— Тэгвэл, мөн болох нь ээ. Түүний тухай таны сонсгосон юм ямар хачин юм. 

	— Чухам аа, тун хачин шүү гэж Крейг авгай хэлэхдээ Женнитэй цаашид ямар харилцаатай байхаа бодолхийлэв. 

	Өөр бусад талаас чимээ анир бас гарах болов. Хойд хэсэгт Женни Лестер хоёр тэргэнд цуг сууж явсныг хүн харсан байжээ. Тэр бүсгүй Герхардт гэсэн нэртэй байсныг мэдсэн хүн байжээ. Кейний ураг саданд энэ тухай сонсгосон хүн ч мөн байжээ. За тэгээд Женнийн одоогийн байдал, Лестерийн үзэсгэлэнт байр, баялаг, Вестагийн гоёл энэ бүгд орчин тойронд нэлээд тааламжтай сэтгэгдэл төрүүлсэн нь мэдээж хэрэг. Женни ч өөрийгөө гойдын сайн эхнэр, эх хүний намбатай авч явах тул түүнд догшин ширүүн харилцах аргагүй эелдэг сэтгэгдлийг төрүүлэх авч түүний өнгөрүүлсэн амьдралыг хүмүүс мартаагүй ажээ. 

	— Миний аав хэн гэдэг хүн байсан юм бэ? гэж Веста нь сургуулиас нэгэн өдөр гэртээ ирэхдээ гэнэт асуусан тул Женни анх удаа аюулд учрав. 

	— Стовер гэдэг хүн байсан юм гэж эх хариулахдаа хэрэг биш болж, хэн нэг хүн эсэн бусын юм сонсгосныг мэдээд

	— Яагаад ингэж асуух болов гэв. 

	— Би хаана төрсөн юм бэ? гэж Веста нэмж асуугаад эхийнхээ асуултыг хариулалгүй, өөрийнхөө тухай аль болохоор их юм мэдэх гэсэн шинжтэй харагдаж байв. 

	— Охин минь Огайо мужийн Колумбуст төрсөн, яах гээ вэ?

	— Анита Боллигер л чамд аав байхгүй, ээжийгээ нөхөрт гараагүй байхад чи гарсан юм гэж байна. Тэгээд тэр, чи бол ёстой охин биш, хэн ч биш гэх юм. Миний уур хүрээд түүнийг цохиод авсан. 

	Женни таг дуугүй, баргар царайлан холын юм ширтэв. Боллингер авгай зочилж ирээд өөрийнхөө нөхөрсөг ойр дотныг Женнид бусдаас ч бараг урьд дуртайяа хэлсээр байсан атал охин нь Вестатай ингэж ярьдаг байжээ. Хаанаас тэр ингэж тодорхой мэдээ юм бол доо?

	— Түүнтэй нэг их юм болсны хэрэггүй гэж эцэст нь Женни өгүүлээд, тэр охин юу мэдэх вэ, чиний аав чинь Стовер гэдэг хүн байсан, чи Колумбуст төрсөн юм. Харин зодолддог чинь муу даа. Охид зодолдохоороо заримдаа уур нь шатаж янз бүрийн өөдгүй юм ярьдаг юм байхгүй юү. Чи түүнийг битгий оролд, түүнд битгий ойрт, тэгвэл цаадах чинь юу ч хэлэхгүй гэв. 

	Энэ тайлбар төдий л сайн болоогүй ч гэсэн тэр үг Вестаг түр тайтгаруулахад охин:

	— Хэрэв тэр намайг цохих гэвэл, би цохиод л авна гэв. 

	— Чи түүнд ерөөсөө ойртож болохгүй мэдэв үү? Тэгэхээр тэр чамайг зодохгүй. Ганцхан хичээлээ л бодоод түүнтэй энээ тэр гэлгүй маргалгүй байвал цаадах чинь чамтай маргах ч үгүй гэв. 

	Веста гүйгээд явмагц Женни гүн бодолд оров. Айлынхан шивэр авир ярилцана. Женнийн амьдралын нууц хааяагүй задарчээ. Тэд хаанаас мэдэж орхидог юм бол?

	Охинтойгоо ярьж суухад Женнийн зүрхэнд гарсан шарх эдгэрэлгүй харин янз янзын шинэ нүх сүв гарган зовоох болов. Нэгэн өдөр Женни дотно хөрш Филд авгайнд орохдоо нэгэн аяга цай уугаад өөр нэг зочин Бейкер авгайтай тааралдав. Бейкер авгай хойд хэсэгт Женнийн сууж байсан тухай болон Кейний ураг сад түүнд яаж харилцдагийг сайтар сонссон байжээ. Энэ чадуу, ухаалаг байрын бөгөөд Брейсбриж авгайн тухай жаал дурсдаг авгай бол танил язгууртныхаа амьдралыг туйлаас ажимтгай хүн байжээ. Филд авгайг журам сайтай сүрхий хүн гэж тэр санадаг байсан учир тэднийд Женнитэй дайралдаад өнгөн дээрээ тайван боловч учиргүй уурлажээ. 

	— Танилц даа, энэ бол Кейн хүүхэн гэж Филд авгай дотночлон инээмсэглэсээр хэлэв. 

	Бейкер авгай тааламж муутайхан харцаар Женнийг ширвэн хараад,

	— Лестер Кейний авгай юу гэж тэр давтан асуув. 

	— Тийм ээ, гэж Филд хариулав. 

	— Аа тийм бий гэж хүйтнээр Бейкер авгай өгүүлээд энэ хүүхэн... Лестер Кейн хүүхний тухай би ихэд сонссон юм гэснээ Женнийн байгааг мартсан юм шиг тэр авгай нөгөө эзэгтэй рүү эргэж түүнтэй, Женнийн оролцож эс болох яриа ярив. Женни ийм доромж байдалд биеэ ямар байлгахыг мэдэхгүй дэмий л дуугүй сууж байв. Бейкер авгай удаанаар зочлох янзтай байснаа удсан ч үгүй босов. Тэр авгай босохдоо: — Би удаан сууж яасан ч болохгүй, өнөөдөр заавал очно гэж Нийл авгайд амласан юм. Би ер нь та нарт бүр дараа болчихдог болжээ гээд хаалга руу очоод босгоны тэнд Женни рүү эргэж түүн зүг толгойгоо хүйтнээр дохив. 

	— Уулзмааргүй хүн бас байх юм гэж тэр авгай гарч одохдоо гэрийн эзэгтэйд анхааруулав. Филд авгай бол Женнийн талд орох учиргүй хүн байжээ. Яагаад гэвэл тэр бол өөрөө саявтархан баяжсан хүүхнүүдийн адил дээд зиндаанд гарах гэж их л санаархдаг байсныг хэн эс мэдэх вэ. Женнигээс хамаагүй давуу хүндэт байрыг Бейкер авгай эзэлдэг болохоор түүнтэй маргахыг тэр хүссэнгүй. Женнийн сууж байсан ширээ рүү Филд авгай жаахан эмээж уучлал гуйсан царайгаар инээмсэглэн хүрч ирсэн боловч тэр нэг л өөр болсон нь илт байв. Женни ч үнэндээ, мөн л эвгүйтсэн учир удалгүй нэг шалтаг зааж салах ёс гүйцэтгээд гарч одов. Женни яггүй доромжлогдсоноо мэдэрч, Филд авгай ч Женнитэй нөхөрсгөөр харьцахдаа дурамжхан болсныг ойлгов. Нэгэн танилтай ингээд зүйл дууссаныг Женни эргэлзээгүй мэдэв. Амьдрал бас л бүтэшгүй нь гэсэн дарамт бодол түүнийг дахин барьж авав. Одоо юуг ч засах аргагүй бөгөөд ирээдүйд итгэх найдваргүй байв. Лестер түүнтэй суух дургүй, түүний зовлонг хуваалцах дургүй билээ. 

	— Ямар ч өөрчлөлт авчралгүйгээр цаг өнгөрсөөр ажээ. Үзэсгэлэнт орон байр, нямбайлсан зүлэг, засмал мод, үелүүлэн ногоон тороор хашаалсан зэрлэг усан үзмийг харахад, цэцэрлэгийн дунд Герхардт өвгөн хэрхэн буйдарч Веста нь сургуулиас ирж, Лестер ч өглөө бүр хоёр дугуйгаараа явж байгаа зэргийг үзэхэд хэн ч гэсэн энд ханагар тайван амьдрал байна. Энэ сайхан сууцын дотор санаа тавьж, зовох юм алга даа гэж бодохоор билээ. Үнэндээ ч эдний амьдрал ямар ч донсолгоогүй энх амгалан ажээ. Айлынхан нь Лестер Женни хоёрыг эргэж тойрохоо ч больж, язгууртны зугаацал эцэс болсон нь үнэн юм. Гэсэн ч энэ нь тэдэнд үгүйлэгдэх зүйл биш байв. Учир нь тэднийх гэр дүүрэн баяртай, оюун билгийн тэжээлтэй тайван сайхан амьдардаг билээ. Веста нь төгөлдөр баян хуур тоглож бүр сайн сурчээ. Тэр охины сонсгол гойд сайн юм байна. Царай зүсэндээ яг зохисон цэнхэр, саарал, хар ногоон даашинз гэртээ ээлжлэн өмсөж гэр зуурын ажил эмхлэн юм оёж, тоос арчиж, Вестагаа сургуульд нь гаргаж өгч, өөр бусад юм оролдсоор сууна. Герхардт өвгөн өглөөнөөс аваад орой болтол хөдөлж, гэр орны элдэв шалдав зүйлд заавал хуруу нэмэх аж. Өөрийнхөө заавал хийх зүйлээ гэж өвгөний үздэг нэг ажил нь Лестер болон зарц нарыг явсан хойгуур, хэрэв хүмүүс мартсан байвал гэр дотуураа явж асаасан хий, цахилгаан дэнлүү зэргийг гэмт сүйтгэл хэмээн үзэж унтраадаг явдал юм. 

	Хамгийн үнэтэй костюмыг хэдхэн сар өмсөөд л хаячихдаг Лестерийн зан байдал хямгач өвгөнийг сэтгэлээр унагана. Өсгий нь жаахан элэгдсэн буюу шир нь энд тэндээ үрчийлээ гээд Лестерийн өмсөхөө больчихдог аятайхан гутлуудыг өвгөн хараад уйлах шахна. Герхардт өвгөн тэр гутлуудаа загнуул гэхэд өвгөний үглээ үгийн хариуд Лестер энэ гутал надад таарахгүй байна гэдэг байв. 

	— Ямар их сүйтгэл вэ! гэж Герхардт өвгөн охиндоо гомдоллож хэчнээн сайхан юм үрэгдэнэ вэ! Хэчнээн ч мөнгөний юм болж дуусаж байгааг харж байгаа биз гэнэ. 

	— Тэр чинь өөрөөр аргалж чадахгүй. Аав минь тэгж хүмүүжсэн байна шүү дээ гэж Женни зөвтгөж өгүүлнэ. 

	— Хүмүүжил гэх шив! Энэ америкчууд ер нь ариглана хэмнэнэ гэдгийг мэдэхгүй улс. Эд Германд байгаа сан бол доллар ямар үнэтэйг мэдэх сэн. Энэ ярианы тухай Лестер Женнигээс сонсоод ердөө л инээмсэглэдэг байв. Зөнөсөн өвгөн түүнд зугаацал байдаг биз ээ. Чүдэнзээр тоглодог Лестерийн хэвшмэл зантай өвгөн огт эвлэрдэггүй байв. Лестер чүдэнз зураад тамхиа асаахын оронд ярьж байгаад унтрааж хаядаг, эсвэл тамхиа татахаас бүр өмнө хэд хэдэн чүдэнз хавираад хаяна. Цэцэрлэгийн дунд зуны орой Женнитэй ярилцан сууж тамхиа татдаг нэг жижиг булан байдаг бөгөөд тэнд Лестер чүдэнзээр наадан өдий төдийгөөр асааж хаяна. Нэгэн өдөр Герхардт өвгөн зүлгээ засаж хадаж яваад, хагас ассан хэсэг чүдэнз олоод тэдгээрийг гэмт хэргийн эд мөрийн баримт болгохоор сонинд боож, юм оёод сууж байгаа Женнийн өрөөнд орж ирэв.

	— Миний олсон юмыг чи нэг хараад орхи! гэж өвгөн дуугараад энэ хүн ер нь хэмнэнэ гэдгийг хумсын чинээ ч... гээд хэлэх үгээ олж ядсанаа, — Суугаад л татаад л чүдэнзээр бас ингэж наргиж байдаг байна шүү. Хайрцаг нь таван цент шүү, таван цент! Ингэж байж яаж амьдарна гэж санаж байгаа бол оо. Үгүй чи үүнийг хар л даа. Энэ чинь юу гэсэн үг вэ гэв. 

	Женни хараад толгой сэгсрэв. 

	— Лестер даан ч гамгүй хүн юм аа гэж тэр хэлэв. Герхардт тэр чүдэнзийг газар байр луу аваад явав. Тэдгээрийг пийшинд түлбэл болох сон билээ. Өвгөн тэдгээрээр гансаа асааж ч болох юм. Гэвч гэрийн эзний ариг гамгүйг дахин гэрчлэх үй түмэн сониныг тэр хураасан учир тэр хуучин сониноор тамхиа асаах нь тун ч аятай юм. Герхардт арга тасарсан байдалтай толгой сэгсэрнэ. Яахын ч арга алга! Цөм л түүний эсрэг, гэсэн ч өвгөн гараа хумхин сууж энэ нүгэлт явдлыг зүгээр орхисонгүй өөрөө юмаа маш нямбайлан ариглана. Лестерийн зөндөө мөнгө өгч байж хийлгэсэн хар костюмыг хоёр жил хэр бүтэн сайнд л өмсөнө. Хөлд нь яг таарч байгаа царай үзүүлэн Лестерийн хуучин гутлыг өмсөж зангиаг нь зүүнэ. Гэхдээ өөр өнгийг тоодоггүй учир гагцхүү харыг нь зүүнэ. Хэрэв биеийнхээ өндөр намд тааруулан засаж чадвал Лестерийн цамцыг өмсөх бөгөөд харин дотуур өмдийг бол тогооч зарц нарыг аятайхан гуйж биедээ яг тааруулан засуулж авдаг байв. Оймсны тухайд ярих юм үгүй. Иймд Герхардт хувцсанд сохор зоос ч зардаггүй байв. 

	Лестерийн өмсөхөө больсон бусад юмс гутал, цамц, костюм, зангиа, зах зэргийг өвгөн хэдэн долоо хоног, сараар хурааж байгаад тэдгээрийг хайрлаж ядсаар оёдолчин буюу хуучин хувцас авагчид аваачин худалдана. Тэгэхдээ бүх худалдан авагч нарыг цус сорогч аалзнууд, тэдний хэний нь ч үгэнд итгэх аргагүй хэмээн бодож явна. Цөм л худал хэлнэ. Ядуу зүдүүгээ гайхацгаавч мөнгө гаргаж ирээд л юм худалдаад авчихна гэж гомдоллоно. Хуучин хувцас авагчийг дагаж ажсаар Герхардт өвгөн энэ бүгдийг нүдээрээ харж үнэмшсэний дээр өөрөөс нь авсан юмаа тэд яадгийг Герхардт бас үзжээ. 

	— Хар шулаачид! Хүнээс арван центээр хос гутал авчхаад хувийнхаа мухлагт хоёр доллароос өгөхөөр тавьсан байна. Ёстой нэг дээрэмчид! Надад ядахдаа нэг доллар өгөхөд яана хэмээн өвгөн дургүйцнэ. 

	Женни инээмсэглэн сууна. Ганцхан Женни л түүний гомдлыг сонсох учир Лестерийг дэмжинэ гэж ердөө ч боддоггүй байжээ. Хувийнхаа улаан мөнгөнүүдийг өвгөн бараг цөмөөр сүмд өргөх тул хамба нь түүнийг сүсэглэл, ёс заншил, үнэн сэтгэлийн үлгэр, нэг үгээр хэлэхэд хамаг сайн санааг бүрдүүлсэн хүн гэж үздэг байв. 

	Хүн амьтны хэл аманд өртөвч тийм янзаар эдгээр жилийг Женни амьдралдаа хамгийн жаргалтай өнгөрөөжээ. Лестер, сонгож авсан замынхаа зөв бурууд эргэлзэн эргэлзсээр боловч Женнид эелдэг нинжин, халамжтай хэвээр бөгөөд гэр бүлийн амьдрал нь түүнд аятайхан санагдсаар байв. 

	— Давгүй биз? гэж Женни нөхрийнхөө орой гэртээ буцаж ирэхэд нь асуудаг байв. 

	— Тэгэлгүй яах вэ! гэж тэр хариулаад хацрыг нь зөөлөн илээд түүнтэй цуг өрөөнд ороход шалмаг Жаннет пальто, малгайг нь авч өлгөнө. Өвөлд тэд номын санд суудаг байв. Хавар, зун, намарт Лестер тавцан дээр гарч тэндээс цэцэрлэгийнхээ сайхан байдал, чимээ аниргүй гудамжийг хардаг байв. Энд тэр үдийн хоолныхоо өмнөх тамхийг татаж, Женни түүний түшлэгт сандлын хажуу дээр суугаад Лестерийн толгойг илбэнэ. 

	— Чиний үс чинь ердөө ч шингэрээгүй байна. Чамд сайхан байгаа биз? гэх буюу түүнд гоморхож хөмсгөө зангидаж байна уу даа? Яаж байгаа юм бэ? Яагаад чи өнөө өглөө галстугаа солиогүй юм бэ? Би чамд шинийг бэлтгэсэн шүү дээ гэнэ. 

	— Мартаж орхижээ гэж тэр хариулаад хөмсөгнийхөө атирааг буулгах буюу удахгүй би учиргүй халзан болох нь ээ гэдэг байв. Зочлолын өрөөнд Веста, Герхардт хоёрыг орж ирэхэд Женни тэдэнтэй эелдгээр харилцах боловч биеэ ихэд барина. Женни түүнтэй оньсого таах, ширээний биллиард цохих зэргээр тоглох дуртай байв. Женни тэдгээр тоглоомыг чадмаг сурсны дээр өөрөөс нь тусламж гуйх үед нэлээд бахархалтай догь маяг үзүүлдэг байв. Хэрэв Лестер тааврыг өөрөө таах гэж оролдвол Женни түүнийг дуугүй ажиглан хүзүүгээр нь тэвэрч мөрийг нь түшин зогсдог байв. Энэ нь Лестерт ч аятайхан бөгөөд оргилсон хайрыг нь тэр амтархаж, Женнийн идэр жавхлан гоо үзэсгэлэнг бахдаж ханадаггүй байв. Женнитэй цуг байхдаа тэр өөрийгөө залуу байна гэж мэдрэвч хөгшрөх вий гэхээс л Лестер үхтлээ айх аж. 

	— Би үгүй бол ямагт залуу баймаар, үгүй бол залуудаа үхмээр байх юм гэж тэр дандаа ярина. Үүний нь ч Женни мэдэх билээ. Лестерийг хайрладагтаа ч төдийгүй, түүнээс олон дүүдээ Женни сэтгэл ихэд хангалуун байдаг аж. 

	Вестад Лестер улам бүр ойртсоор байгаа явдалд Женни онцгой баярлана. Оройн цагаар тэр хоёр номын санд байнга очно. Веста ханхар том ширээн дээр суугаад хичээлээ хийнэ. Женни юм оёно. Герхардт өвгөн тоймгүй их герман сонин уншина. Вестаг Лютерийн сүмийн дэргэдэх сургуульд явуулж болохгүй байгаа нь өвгөнийг тавгүй байлгах боловч энэ тухай Лестер сонсох ч дургүй байв. 

	— Ямар нэг герман хүн түүнийг сургах юм гэж үү? Тэгнэ байх аа! гэж өвгөний бодлыг Женнигээс сонсоод Лестер хэлэх бөгөөд бусад хүүхдийн адил бага сургуульд сурч л байх нь дээр биз дээ. Түүнийг битгий зовоогоод бай гэж өвгөнд хэл гэдэг байв. 

	Зарим орой Лестер Веста хоёр бүр сайн байдаг байв. Долоон настай сурагчаа Лестер эрхлүүлэн ноцолдоно. Охиныг Лестер хоёр өвдөгнийхөө завсар хавчуулаад янз бүрийн юм ярьж тэр бүгд нь охины ухамсарт яаж тусаж байгааг ажна. 

	— Ус гэж юу вэ? гэж тэр асуугаад

	«Энэ бол бидний уудаг юм» гэсэн хариу сонсохдоо гайхан том харснаа за тийм байна, үүнийг юу гэдэг юм, мэдэхгүй юү? Үүний дараа танай сургууль юу заах вэ? гэв. 

	— Бид нар ус уудаг биш үү? гээд Веста бууж өгсөнгүй. 

	— Уулгүй яах вэ, ууна, харин ус гэдэг чинь юу вэ, чи мэдэхгүй юү? багшаасаа асуу л даа. Чамд хэлээд өгөх байлгүй. Ийм янзаар Лестер охины толгойг эргэтэл юм бодуулдаг байв. 

	Охины хоол, сав, даашинз зэргийг Лестер бүгдийг нь химийн элементүүд болгон задлахад бэлхэн байдаг байв. Тэгээд ч Веста ямар нэг мэддэг юмны гадаад байдлын цаана нэг учир бий гэж бүрэг бараг төсөөлөх болж тэр ч байтугай Лестерээс эмээдэг болов. Сургуульд явахынхаа өмнө өглөө бүр Веста Лестер дээр орж ирнэ. Учир нь: Лестер охины гадаад намба байдлыг хянамгай ажна. Охин ямагт гоёсон, үсэндээ том цэнхэр бүч хийсэн байхыг Лестер ямагт хүсэх билээ. Цаг улирлын байдлаар заримдаа шаахай заримдаа гутал өмсгө гэхийн хамт нүүр царай, зан байдалд нь тааруулж хувцаслахыг боддог байжээ. 

	Нэгэн өдөр тэр:

	— Охин маань хөгжүүн, хөнгөн зантай болохоор түүнд бараан юм битгий өмсгөж бай гэв. Женни ч энэ талаар Лестертэй зөвлөж байхаар шийдэж охиндоо:

	— Лестерт гүйж очоод үзүүл гэж дандаа хэлдэг болжээ. Веста орж ирээд л Лестерийн өмнө эргэлдэж

	— Хар даа! гэнэ

	— За байз. Болжээ болж. Явж болно гэхэд Веста гүйн одно. 

	Лестер Вестагаар бахархах болжээ. Сайн өдөр зугаалгад түүнийг Женни өөр хоёрынхоо дунд суулгаж явах ба охиныг бүжиглүүлж сургая гэх бөгөөд үүнд нь Герхардт ухаангүй гашуудан уурсдаг байв. 

	— Ямар муухай нүгэл вэ! Чөтгөрийг л тэгдэг байгаа даа! Бүжиглэдэг болгох гэх шив! Ямар хэрэгтэй юм бэ? Эргэлдэж цовхчсон юм болгочхоод дараа нь бид нар ичиж суух юм уу? гэж Женнийд гомдоллоно. 

	— Хаанаас даа, аав аа. Аюултай юм юу ч алга. Сургууль нь жигтэйхэн сайхан сургууль. Вестад юм сургах нь хэрэгтэй гэж Лестер хэлж байна гэж Женни татгалзан өгүүлнэ. 

	— Лестер, Лестер гэх шив! Хүүхдэд юу хэрэгтэйг тэр их мэднэ байх аа. Хөзөр тоглоод л виски уугаад л!

	— Аяар, аяар аав аа. Тэгж хэлж яаж болдог юм бэ? Лестер чинь сайн хүн шүү дээ, үүнийг та өөрөө мэднэ шүү дээ гэж Женни хэлэв. 

	— Овоо нь овоо л хүн дээ, гэвч юм бүхэн дээр биш ээ. Юм бүхэнд биш гээд тэр гараад явчхав. Лестерийг ирэхэд өвгөн дуу үл гарах бөгөөд Веста бол түүнтэй юу санаснаа хийнэ. 

	— Өвгөн аав аа, гээд л охин ханцуйнаас нь угзрах буюу ширүүн хацрыг нь илэхэд Герхардт бүрнээ бууж өгнө. Түүний энхрий хайранд өвгөн уярч хоолой нь зангирах ажээ. 

	— Хүүгээ мэдэлгүй яах вэ гэж өвгөн хэлнэ. 

	— Заримдаа Веста өвгөний чихэнд юм шивнэнэ. Тэгэхэд нь: 

	— Дуу! битгий эрхлээд бай гэж зандарна. Гэвч Веста залхуурсан цагтаа л өвгөнийг оролдохоо больдог, өвгөн ч охиныг бурханчлан тавьж юу хүссэнийг нь биелүүлэн түүнд боолын адил дуулгавартай байдгийг хэн бүхэн аждаг байжээ.

	 


XXXIХ бүлэг

	Энэ завсар нэгэн тийш болоогүй амьдралын улмаас Лестерийн гэр бүлийн байдал улам тохьгүй болжээ. Эрт орой хэзээ боловч хагарал учирна гэдгийг ураг сад нь мэдэж байв. Олиггүй үг яриа ч сонсогдсоор л байж. Илэн далангүйгээр нэгэн нь ч яриагүй боловч хамаг учир бүгдэд мэдээж болсон ажээ. Өвгөн Кейн хүүгээ нийгэм даяарт ийм юм дэгдээв гэж хачин их уурсжээ. Сонирхож онцолмоор бүсгүй юм уу, ямар нэг нэртэй жүжигчин, зурагчин, яруу найрагч бол ч яая гэх вэ, Лестерийн тэр явдлыг зөвтгөхгүй ч гэсэн тайлбарлаж болох сон билээ. Гэтэл Луизагийн ярьснаар бол энэ нь царай зүсээрээ ч, авьяас билгээрээ ч, тодрох юмгүй огт өөдгүй байгаа явдал ойлгогдошгүй, ер ойлгогдошгүй байв! Түүний хүү, хайрт хүү Лестер нь, хүний ёсоор амьдралаа зохиогоогүй учир ямар харамсалтай билээ. Түүнийг Цинциннатийн олон хүүхэн таалдаг байсан. Летти Пейсийг аваад үз л дээ. Лестер түүнтэй л суух байсан юм. Царайлаг, ухаалаг, тэгээд уян зөөлөн сэтгэлтэй бүсгүй. Өвгөн Кейн гуньж, гомдож байснаа хатуурхах болов. Эцгийгээ ингэж гомдоох нь Лестерт даан ч ичгүүртэй! Түүний үйлдсэн явдал зүй бус, уучилшгүй бөгөөд өөдгүй байв. Арчибалд Кейн энэ талаар удаан бодоод ямар өөрчлөлт оруулахыг илтгэн хэлэхэд бэрх байвч үүнийг хэвээр байлгаж болохгүйг эцсийн эцэст мэдрэв. Лестер бол өөрийгөө мэддэг дураараа учир хэр баргийн анхааруулга авахгүй. Ингэхлээр юу ч хийх арга байдаггүй. 

	Эдний дотоод амьдралын нэлээд явдал гэр бүл задрахад дөхүүлжээ. Луиза Чикагогоор муу юм дуулж явсан аяллаас ирээд удалгүй хүнтэй сууж хөгшчүүлээ ганцаардуулан орхисон учир ач нар нь тэгж их зочлон ирээ гэж үү? Лестер хэдий уригдсан боловч Луизагийн хурим дээр байсангүй. Дараа нь Кейн авгай нас барсан тул эхнэрийнхээ нас нөгчсөнтэй холбогдуулан өвгөн Арчибалд гэрээсээ өөрчлөхөөр шийджээ. Энэ нь Лестерийн хүрэлцэн ирэхийг шаардав. Сүүлийн үед эхтэйгээ тун цөөн уулзсан, түүнийг хэчнээн уй гашуунд унагаснаа санан санасаар Лестер хүрэлцэн иржээ. Эцэг нь хүүтэйгээ яримаар байвч хүү нь санаа сэтгэлээр хачин их унасан харагдсан тул ярихаа болив. Лестер Чикагодоо хүрч ирээд хэдэн сар хэр чимээ анир дахин тасрав. 

	Луизагийн хурим болж, эхнэрээ нас барсны дараа өвгөн Кейн Робертындоо очиж суужээ. Учир нь өтөлсөн хойно ач охидтой болно гэдэг түүнд хамгийн сайхан зүйл байсан буй заа. Хэдийгээр гагцхүү өвгөнийг нас барсны дараа л хамаг хөрөнгийг хуваарилах ёстой боловч фирмийн бүх ажлыг Роберт мэдэлдээ авчээ. Яван явсаар үйлдвэрийн газрын бүрэн тэргүүлэгч болохыг бодож Роберт хүч хайргүй зүтгэж эцэг, охин дүү нар, тэдний нөхрүүдэд тус хүргэнэ. Лестерийг бодвол хамаагүй зальтай энэ худалдаачныг хоосон тооцоо хийсэн мэт бодвол буруу болно. Робертын хувийнх нь хөрөнгө бусад хүүхдийнхээс хувь давуу боловч үүнийгээ тэр нууж өчүүхэн бага юм эзэгнэдэг дүр гаргадаг байв. Тэр, төрөл садныхны нь атаархал хор хүргэж магадгүйг мэдээд Спартын арга хэрэглэж хэзээ нэгэн цагийг болтол үл ажиглагдам боловч найдвартай бэлэн мөнгө голчлон хадгална. Лестерийг амьдралын урсгал даган сэлж явахад Роберт гар хумхилгүй хөдөлсөөр байв. 

	Фирмийн удирдлагаас дүүгээ хөндийрүүлэх аргыг Роберт бодож явсан тэр байдал онцын учир холбогдолтой болсонгүй, яагаад гэвэл, өвгөн Кейн Лестерийн Чикагод амьдарч байгаа байдлыг удаан бодсоны дараа, түүнд хөрөнгөнийхөө нэг хэсгийг өвлөн өгөх нь тусгүй хэрэг юм гэсэн дүгнэлтэд хүрэв. Магадгүй өвгөн, Лестерийг хэт үнэлж байсан байж болох юм. Лестер нь ахаасаа илүү ухаалаг, элгэмсүү, гоо зүйн хүмүүжил, нийгмийн дундах амжилтаараа илүү боловч ах нь онцгой ажилсаг бөгөөд санаснаа чимээ багатай бүтээдэг хүн юм. Хэрэв Лестер одоо дээшлэхгүй бол юуг нь хүлээгээд байх вэ? Санаа тавьж аль чадахад нь л хөрөнгөө үлдээвэл дээр биз дээ? Тэгээд ч Арчибалд Кейн хэрэв Лестер засрахгүй бол ч жилийн бяцхан орлогоос өөр юу ч өвлөж авахгүй хоцрохоор гэрээсээ өөрчлөх тушаалыг өөрийнхөө итгэмжлэгчид өгөхөд бэлэн байв. Гэвч Лестерт нүгэлт амьдралаа орхиж, нийгмийн дунд эзэлбэл зохих байрандаа очихыг шаардсан нэгэн болзлыг өгөхөөр өвгөн шийдэв. Арай ч хождоогүй байж болох юм. Иймэрхүү сайхан ирээдүй л түүнийг хүлээж байна шүү дээ. Тэр өөрөө өөртөө дайсагнана гэж үү? Арчибалд хөгшин Лестертээ бололцоо байгаад ирвэл ярих юм байна гэж захиа бичсэнд гучин зургаан цагийн дараа Лестер Цинциннатад хүрэлцэн иржээ. 

	— Лестер би чамтай нэг зүйлийн талаар ярих гэсэн юм. Энэ маань надад төдий л амаргүй ч гэсэн би юун тухай ярих гэж байгааг чи мэдэж байгаа биз дээ? гэж өвгөн эхлэв. 

	— Мэдэж байна гэж Лестер тайвуухан хариулав. 

	— Би нэлээн залуу байхдаа хүүхдүүдийнхээ хувийн хэрэгт яасан ч оролцохгүй дээ гэж боддог байсан боловч он жил өнгөрөх тусам энэ бодол маань өөрчлөгдөх боллоо. Манай ажил төрлийн танилуудыг хараад сайн гэр бүл гэдэг хүнд их тус болдог юм байна гэж мэдсэн юм, тэгээд миний хүүхдүүд аль болохоор сайхан гэрлэж бариасай гэж боддог болсон юм. Би чиний тухай сэтгэл зовнисоор өнөөдрийг хүрлээ. Чиний одоогийн холбоотой болсон тэр нэг байдал чинь намайг хүнд бодолд олон дахин оруулж байна. Эх чинь нас баран бартлаа тэр тухай сэтгэл зовсоор байв. Өөр юу ч түүнийг тэгж их гонсойлгоогүй шүү. Юманд чинь хэмжээ хязгаар байдгийг чи боддоггүй юм уу? Үг яриа энэ хотод хүртэл тарсан байна. Чикагод юу болж байдгийг бүү мэд, бодвол тэнд энэ явдлыг хүн бүхэн мэдэж байгаа байлгүй. Харин энэ чинь манай Чикагогийн салбарын ашиг тусад яах аргагүй нөлөөлж байгаа байх аа. Чамд ч гэсэн. Чиний хамаг ирээдүй чинь аюулд орох гээд байхад ингэж цааргалж, юунд нь урьдах шигээ уяад байгаа юм бэ?

	— Түүнийг хайрладаг дээрээс л энэ байлгүй дээ гэж Лестер хариулав. 

	— Чамайг үнэхээр ингэж хэлж байна гэж бодохгүй байна гэж эцэг татгалзан өгүүлээд, — Хэрэв чи түүнийг хайрладаг юм бол анхнаасаа л суух байсан шүү дээ. Өөрийгөө ч, түүнийг ч бузарлан, хайрлаж байна аа гэж аман дээрээ ярьчхаад л хэдэн жилээр бүсгүй хүнтэй ингэж байна гэдэг чинь юу гэсэн үг вэ. Энэ чинь тачаал л юм уу гэхээс хайр дурлал яагаад ч биш байна гэв. 

	— Би түүнтэй суугаагүй гэдгийг та хаанаас мэдэж байгаа юм? гэж Лестер уурлангуй асуув. Хэрэв тэгвэл эцэг маань яах нь вэ гэдгийг Лестер мэдмээр санагджээ. 

	— Худлаа гээд өвгөн тэр ч байтугай түшлэгтэй сандлаасаа өндийв

	— Тийм ээ, худлаа. Гэвч үнэн ч болж мэднэ. Би түүнтэй сууж магадгүй шүү гэж Лестер хэлэв. 

	— Итгэхгүй байна. Ухаантай хүн тийм тэнэг юм хийнэ гэдэгт итгэх ч үгүй гэж эцэг хашхирах шахам хэлээд, — Чиний толгой хаана аа байна Лестер? Ийм олон жил нэг дор байж орхиод одоо гэр бүл бололцох тухай ярина гэдэг чинь! Хэрэв чи ийм юм бодож явсан юм бол юунд анхнаасаа түүнтэй суугаагүй юм бэ, хэлээд аль? Ах дүүгийнхээ нэрийг хөөдөж эхийгээ шаналгаад ажлаа хохироож... орхиод гэрлэнэ гэж одоо ярьж байна уу? Итгэхгүй байна. 

	Арчибалд хөгшин босож шулуун зогсов. 

	— Эцэг минь сэтгэл битгий зов! гэж Лестер яаран хэлээд бид тохирч тогтсон юм алга байна шүү дээ. Түүнтэй сууж магадгүй гэж дахиж хэлье. Тэр чинь муу хүүхэн биш ээ. Түүний тухай муу юм битгий яриарай гэж таныг би машид гуйя. Та түүнийг хэзээ ч үзээгүй, түүний тухай юу ч мэдэхгүй. 

	— Цөмийг сайн мэдэж байна гэж өвгөн шийдэмгий таталзан хэлээд олигтой бүсгүй байсан бол түүн шиг юм яасан ч хийхгүй гэдгийг би мэдэж байна. Тэр чинь, чиний мөнгөнд л болж байгаа юм. Түүнд өөр юу ч хэрэггүй гэдгийг ямар ч тэнэг ойлгоно. 

	— Ийм үг ямар хэрэгтэй юм бэ? гэж Лестер сулхан хэлээд, — Та түүнийг мэдэхгүй, царайг нь ч хараагүй. Луиза ирээд л дэмий балай юм чалчаад, түүнд та нар итгээ байлгүй. Тэр чинь өөрийн чинь бодож байгаа шиг биш. Түүний тухай та хэтэрхий эрс ярьж байгаа нь дэмий. Та бүсгүй хүнийг зүй бусаар гомдоож байна. Яагаад ч юм сайнаар бодохыг хүсэхгүй байна. 

	— Сайнаар гэх шив! гэж Арчибалд түүнийг тасалж, — Чи өөрөө сайн юм хийж байгаа нь энэ үү? Гэр орондоо, нас барсан эхдээ ингэж харьцаж, гудамжны хүүхэн сонгож аваад түүнтэй цуг амьдарч байгаа чинь сайхан хэрэг үү? Сайхан хэрэг.... 

	— За за гэж Лестер гараа өргөөд, — Иймэрхүү юм би дуулах дургүй байгаагаа урьдаас хэлье. Надтай цуг амьдарч байгаа хүүхний тухай та ярьж байна, түүнтэй би сууна байх аа. Би танд хайртай, гэсэн ч худлаа юм ярихыг зөвшөөрөхгүй. Би түүнийг чинь гудамжнаас олоогүй юм. Гудамжны хүүхэнтэй намайг ийм тийм болохгүй гэдгийг та сайн мэдэж байгаа шүү дээ. Үгүй бол бүгдийг тайван хэлэлцье. Үгүй бол би эндээс явлаа. Намайг уучил. Би харамсаж байна. Гэвч ийм янзаар яриад байхыг хүсэхгүй гэжээ. 

	Арчибалд хөгшин чимээгүй болов. 

	Болохгүй байгаа ч гэсэн дуулгаваргүй хүүгээ тэр хүндэлжээ. Тэр түшлэгт сандлынхаа арыг гэдрэг налаад харцаа буулгав. Тэр одоо хэрхэх ёстой вэ?

	— Чи тэндээ л байгаад байна уу? гэж эцэст нь тэр асуув. 

	— Үгүй, бид нар Хайд—Паркт шилжин суусан. Би тэнд байр хөлсөлж авсан юм. 

	— Би хүүхэд байна гэж дуулсан. Тэр чиний хүүхэд үү?

	— Биш ээ.

	— Чиний хүүхэд гэж ер байна уу?

	— Байхгүй

	— Ай бурхан минь

	Лестер дув дуугүй эрүүгээ тэмтрэв. 

	— Тэгээд чи түүнтэйгээ сууна гэж баталж байна уу?

	— Би ингэж хэлээгүй, сууж магадгүй л гэж хэлсэн. 

	— Магадгүй гэв шив! гээд өвгөн дахин уурсаж, — Яасан шившиг вэ! Энэ чинь чиний цаашдын амьдрал чиний хүч бололцоотой чинь холбоотой! Нийтийн бодлыг тоохгүй хүнд би хөрөнгөнөөсөө хувь хүртээж болох эсэхийг өөрөө бод. Манай фирм, гэр бүл, чиний явдал энэ бүгд чамд хоосон цуурай мэт байна уу? Чиний өнөөх бардам зан чинь хаачсан бэ Лестер ээ?

	Энэ чинь ямар нэг шал хоосон санаархал!

	— Эцэг минь, үүнийг тайлбарлахад маш хэцүү байна. Би энэ хэргийг үүсгэсэн болохоор туйлд нь хүргэх ёстой. Хамаг юм энэнээс ч аятайхан дуусаж болох л юм. Би сууж ч мэднэ, суухгүй ч байж мэднэ. Одоогоор тодорхой юм хэлж чадахгүй. Та жаахан хүлээ. Би чадахаараа оролдъё гэв. 

	Арчибалд хөгшин зэмлэнгүйгээр толгой сэгсрэв. 

	— Лестер чи бүр төөрөлдөж гэдгийг би харж байна. Цаашлах зам алга. Миний ойлгож байгаагаар бол чи өөрийнхөөрөө зүтгэх нь. Би хэчнээн ярилаа ч чамайг яагаад ч эргүүлж болшгүй нь ил байна. 

	— Би тун харамсаж байна, гэвч үнэн нь л энэ байна эцэг минь. 

	— Хэрэв чи манай фирмийн төлөөлөгч ёсоор гэр бүлдээ, өөртөө зохих хүндэтгэл үзүүлэхгүй бол би гэрээсээ өөрчилнө гэдгийг сайн мэдээрэй. Чиний энэ өөдгүй байдлаас болж эцсийн эцэст би түүнд нь оролцогч болох нь шив. Тэгэхгүй. Үгүй бол сал, үгүй бол түүнтэйгээ суу. Энэ хоёрын нэгийг чи гүйцэтгэх ёстой. Салбал бүх юм сайн болно. Түүнийгээ чи аль байдгаар нь хангаж чадна, би тэгэхийг татгалзахгүй. Хэчнээн мөнгө гуйлаа гэсэн энэ тухайд би баяртай өгнө. Тэгээд чи хэзээнээс нааш ёс болсноор бусад хүүхдүүдийн адил хувийг өвлөж авна. Харин чи түүнтэй суувал өөр шүү. Нэгийг нь сонго доо. Надад битгий гомдоорой. Би чамд хайртай. Би чиний эцэг. Миний үүрэг надад юу гэж хэлнэ түүгээр л би болно. Үүнийг сайн бод, тэгээд шийдээ надад хэл гэв. 

	Лестер санаа алдав. Маргахын хэрэг алга гэдгийг ойлгов. Эцэг тоглоом болгоогүй учир Женнигээ яаж хаях вэ? Тийм муухай юмыг тэр хэзээ ч уучлахгүй билээ. Эцэг маань үнэхээр юм өвлөж өгөлгүй орхих юм болов уу? Арай тэгэхгүй. Түүнд өвгөн хайртай, яалаа ч гэсэн энэ нь илт билээ. Лестер ичингүйрхэн самгардаад албадлагыг тэсэж чадсангүй. Женнийг хаяхаар тийм өөдгүй дор байдалд Лестер Кейнийг түлхэж байгааг бодоод үз л дээ. Тэр толгойгоо унжуулан, барайн дуугүй зогсоно. Хэлсэн үг нь зөв болсныг Арчибалд хөгшин ойлгов. 

	— За яах вэ гэж Лестер хэлээд өөр яриад байх юм юу байх вэ дээ, цөм тодорхой болов шив дээ. Яахыгаа би мэдэж байна. Бодох ч хэрэгтэй байна. Шууд л тэгнэ гэж шийдэж чадахгүй гэв. 

	Тэр хоёр бие бие рүүгээ харав. Нийтийн бодол өөрийнх нь эсрэг байгаа, эцэг нь энэ талаар тэгж их түгшиж байгаад Лестер харамсана. Хүүгээ хараад өвгөн өрөвдөвч бодсоноосоо няцахгүй гэж тэр шийдсэн байв. Лестерийг ухааруулж чадлаа гэж тэр бодохгүй боловч найдвар арай тасарсангүй. Хүү ч бас бодож магадгүй л дээ. 

	— Баяртай аав аа гээд Лестер гараа өгч, би хоёр цагийн галт тэргэнд амжих нь. Би танд өөр талаар хэрэггүй биз дээ?

	— Хэрэггүй.

	Лестерийг явсны дараа өвгөн удтал бодлогошрон суув. Ингээд л хувийнхаа эрхийг алдах юм байх даа. Ийм сайхан боломжоос татгалзана гэж байх уу! Нүгэл, төөрөгдлийн дунд ийм сохор эсэргүүцэл гаргаж ч байх гэж дээ! гээд тэр толгой сэгсрэв. Роберт маань арай ухаантай юм аа. Тэр минь үйлдвэрийн том газрыг үнэхээр толгойлох чадалтай. Тэр болгоомжтой, бодол сайтай. Хэрэв Лестер энэ хөрөнгө нэр төрийг эзэмдсэн бол ч! Өвгөн хөдлөлгүй сууж бодол болсоор, төөрөлдсөн хүү нь урьдын адил түүний сэтгэлд тэргүүн байр эзэлсээр байгааг дотроо мэдэрч байв.

	 


ХL бүлэг

	Лестер Чикагодоо буцаж ирэв. Эцгийгээ аягүй доромжлов уу даа гэж тэр бодов. Арчибалд хөгшин түүнтэй хэзээ ч ингэж уур хилэн болж байгаагүй билээ. Гэлээ ч гэсэн Лестер одоо ч бас уг байдал засаршгүй гэж үзсэнгүй. Хэрэв ямар нэг тодорхой шийд гаргавал эцгийнхээ хайр итгэлийг хадгалж болох нь гэсэн бодол түүний толгойд тогтож ядна. «Нийтийн саналын» тухайд гэвэл хүмүүс юу дуртайгаа хэчнээн ч болов чалчиж л байг. Тэр бүгдийг би хайхрахгүй өнгөрч чадна гэж тэр бодно. Гэтэл тэгж чаддаг бил үү? Алив сул тал, тэр ч битгий хэл сул талын хий үзэгдэл хүмүүсийг айлгаж дөнгөдөг. Тэдгээр нь зол завшаангүй хүмүүсийг санамсаргүй тойрч, халдвараас болгоомжилсон шиг тэднээс зугтааж гардаг ч учир байдаг. Иймэрхүү бишрэлийн хүчийг Лестер биеэрээ үзэх болов. 

	Нэгэн өдөр Лестер нэхмэлийн аж үйлдвэрт, экипаж үйлдвэрлэх талаар «Кейний компанийн» эзэлдэг тийм байрыг эзэлсэн «Дож, Холбрук, Кингсберн» фирмийн саятан бөгөөд тэргүүн Берри Дожтой уулзав. Дожийг Лестер өөрийнхөө сайн найзуудын нэг гэж үзэж түүнтэй Кливлендийн Генри Брейсбриж буюу Цинциннатийн Жорж Ноулз-ын адил ойр дотно байдаг байжээ. Эрэг орчимд байх түүний үзэсгэлэнт байранд Лестер очиж тэр хоёр ажлаар ч юм уу, урилга зочлолоор ч юм уу байнга уулзалддаг байв. Гэтэл Лестерийг Хайд-Паркт шилжин сууснаас хойш тэр хоёрын нөхөрлөл алга болсон ажээ. Түүнээс хойно Кейнийн фирмийн салбар орчимд Мичиганавенид тэд ийнхүү тааралджээ. 

	— Лестер ойрд огт уулзаагүй шүү гээд Дож элгэмсгээр гараа түүнд өгөв. Дууны нь өнгө Лестерт хуучнаасаа арай хүйтэн мэт санагдах бөгөөд, — Чи чинь энэ хооронд гэрлэсэн гэх шиг билээ дээ гэв. 

	— Гэрлэсэн юм байхгүй гэж Лестер үгээ нийтэд ойлгомжтой утгаар хэлэхийг хүсдэг хүний дуугаар хариулав. 

	— Ямар юмыг нь нуудаг юм бэ? гэж Дож залган өгүүлээд инээмсэглэх гэсэн авч уруул нь мурийх төдий болов. Тэр нөхөрсөг байдал хадгалж, эгдүүтэй байдлаас нэр төртэйхөн гарахыг ихэд оролдоно. — Бид иймэрхүү зүйлийг уг нь нуудаггүй л сэн. Дотно найзуудтай хуваалцаж болно биз дээ!

	— Би хэлсэн шүү дээ гэж Лестер хэлэхдээ хурц мэсээр өрийг нь зурж байгаа юм шиг болж буйг мэдрээд, — Тэгж хуваалцдаг ёсыг зөрчье гэж шийдээд ийм явдлыг сүр бадраагаад яах вэ гэж бодно гэв. 

	— Дур мэднэ, дур мэднэ. Чи хотод сууж байгаа биз дээ! гэж Дож самуурангуй өгүүлэв. 

	— Хайд-Паркт

	— Захын аятайхан хот шүү. За тэгээд ажил явдал ер нь хэр байна?

	Тэр ярианы сэдвийг ийнхүү зальтай өөрчлөөд удалгүй гараараа дуртай дургүй далласаар салаад явав. Хэрэв Дож намайг үнэхээр эхнэртэй болсон гэж үзсэн бол элдэв асуулт тавих байсан юм. Дотно найзын хувиар шинэ Кейн хүүхний тухай есөн шидийн юм мэдэх гэх байсан гэсэн бодол Лестерийг хутгаар зүсэх шиг болов. Нэгэн бэлийн хүмүүсийн хооронд ерийн хөнгөн яриа болох билээ. Дож Лестерийг авгайтай нь урих буюу өөрөө ч тэдэн дээр хүрээд очиж болох билээ. Гэсэн чинь тийм юм ч дурссангүй. Үүнийг Лестер хуучин янз биш гэж ойлгожээ. 

	Мур, Олдричи болон бусад танил яг л ийм янзтай болсон байв. Тэд цөм Лестерийг гэрлээд өөр зэргийн хүн болсон гэж үзэцгээжээ. Тэд хаа сууж байгааг нь лавлаад нуугдаад байна чи гэж доогловч Кейн хүүхэн гэсэн шалтгаар юм мэдэх гэж төдий л эс хүсэв. Нэгэнт тийм болохоор Лестер өөрийнхөө барьж байгаа шугамыг буруу байна гэж мэдэж эхлэв. 

	Лестерийн хуучин танил Уильям Уитни хамгийн хэцүү бүр хатуу, тэгээд урьд нь мэдэгдээгүй цохилт өглөө. Нэгэн орой Лестер хооллохоор суудаг клубтээ ирээд пальтогоо тайлаад, тамхи авахаар тамхины мухлагт очих гэж явтлаа уншлагын танхимд Уитнитэй мөргөлдөв. Тэр хэзээ язааны клубийн хүн туранхай, өндөр бөгөөд сахлаа гөлийтөл хуссан төв гэгч хувцаслаад, нэг их ичиж зовомгүй бөгөөд энэ орой бас ч хөгжөөнтэйхэн байв. 

	— Хүүе, Лестер! гэж дуугараад, — Чи чинь Хайд-Паркт өөртөө үүр засаад авчих аа юу? Цаг алдахаа болио шив? Гэрлэмээр санагдах цагт энэ бүгдээ эхнэртээ чи юу гэж тайлбарлах вэ гэв. 

	— Тайлбарлах алба уу гэж Лестер уурлангуй хариулаад, — Миний явдлыг чи юунд их сонирхоо вэ? Миний мэдэж байгаагаар чи ч өөрөө ариун биш шүү дээ. 

	— Ха—Ха—ха! Энэ ч үнэн, яг үнэн! Харин хойд хэсгээр нааш цааш хамт давхиад байсан нөгөө гоо амьтантайгаа чи тэгээд л суучихсан уу, аа! Ха, ха! Тэгээд бас ажил явдал гэнэ! Гэрлэчхээд бас! Магадгүй дээ хүмүүс дэмий донгосдог ч байж?

	— Битгий дэмий юм чалч л даа, Уитни, гэж Лестер түүний үгийг таслав. 

	— Буруугаа хүлээе гэж Уитни тэвдэн хэлснээ тэнцвэрээ хэдийнээ олж уучлал гуйв. Би жаахан согтсоныг битгий мартаарай. Цэвэр виски найман хундагыг дөнгөж сая буфетэд дарж орхилоо. Буруугаа хүлээе. Согтуугаа гарахаар хоёул жаахан ярья Лестер ээ тэгэх үү? Ха—ха—ха, би үнэндээ жаахан балгачихсан! За сайн сайхныг ерөөе! Ха—ха—ха гэв. 

	Энэ замбараагүй инээд Лестерийн чихнээ удтал сонсогдсоор байв. Уитни хэдий согтуу ч тэр инээд Лестерийг доромжлоод байх шиг сонстоно. «Хойд хэсгээр нааш цааш хамт давхиад байсан нөгөө гоо амьтантайгаа чи тэгээд л суучихсан уу?» гэсэн Уитнийн энэ хэрцгий дайралтыг Лестер уурсан бодно. Чөтгөр чинь ямар муухай хэлнэ вэ! Лестер Кейнд өөрт нь ийм юм хэлэх гэж... Тэр бодол болов. Женнитэй нийлснээ алив сүрхий хүний адил Лестер их л өндөр үнээр төлж байна даа.

	 


ХLI бүлэг

	Энэ ч бүр адгийнх нь зүйл биш байжээ. Америкийн олон нийт энэ дэлхийн хүчтэний тухай шүүн хэлэлцэх дуртай бөгөөд Кейнийхэн ч нийтэд зартай баячуул билээ. Гэсэн чинь фирмийн толгойлогчдын өв залгамжлагчдын нэг - Лестер зарц хүүхэнтэй суучихжээ гэсэн үг яриа таржээ. Энэ бол саятны хүү шүү. Тэгж болох уу даа? гэлцэнэ. Үнэндээ тэр явдал сонин сурвалжлагчдад амтат зууш боллоо. Тэгээд ч сонинууд энэ сонирхолт мэдээг удаашруулсангүй «өмнөд хэсгийн сонин» гэдэгт Лестер гэж дурдалгүйгээр «Цинциннатийн тэрэгний фабрикийн нэрт баян эзний хүү» гэж бичээд түүний намтрыг товч илтгэн дүгнэлт болгож: «Гэргийнх нь тухайд... гэвэл тэр нь урд Кливлендийн нэгэн хүндэт гэр бүлд зарцлагдаж байсан, түүнийхээ өмнө Огайо мужийн Колумбуст ажиллаж байсан нь л мэдэгдэж байна. Дээд зиндааны хүмүүс дотор элдэв сайхан явдал хэмжээ алдах цагт гэнэн балчир зан үгүй болдгийг хэн зориглон нотлох билээ» гэжээ. Лестер энэ тэмдэглэлийг уншжээ. Энэ сониныг тэр өөрөө захиагүй боловч сайн санаат нэг хүн үүнийг санаачлан шуудангаар нэг хувийг ирүүлсний дотор тэрхэн үе нь улаан харандаагаар зураастай байв. Ингэж бичсэнд Лестерийн уур нь хүрч өөрийг нь айлгах гэж оролдож буйг шууд тааварласан авч яахаа эс мэдэв. Сонинд ингэж чалчихыг эцэс болгохыг тэр хүсэв. Түүний зүгээс эсэргүүцэх явдал харин ч уг байдлыг дортгож болно гэж бодов. Тэгээд юу ч хийсэнгүй. Мөнхүү «Сонин» дахь тэмдэглэл бусад сонины анхаарлыг татжээ. Энэ бол баян материал байсан учраас бүтэн сайнд гаргадаг нэгэн сонины олзуурхаг редактор тэр материалаас бололцоотой бүхнийг шахан гаргахаар шийджээ. Энэхүү бяцхан түүхийг дэвэргэн асааж «Зарцад дурлаад сая саяыг гарздав» гэсэн сүржин гарчгийн дор бүхэл нүүр болгож, Лестер Женнийн зураг Хайд-Паркийн байр, Цинциннати дахь Кейний фабрик, Мичиган-Авенийн агуулах зэргийн зургийг тавихаар сүржигнүүлж гарчээ. 

	«Кейн Компани» зарлалуудыг хэвлэлд гаргаагүй бөгөөд сонин ч тэр компанид хамаагүй юм санжээ. Хэрэв Лестер үүнийг урьдаас мэдсэн сэн бол сонинд зарлал илгээх буюу хэвлэлийн газарт хандаад л энэ мэт үүсгэлийг тас цохих байсан биз. Гэвч тэр юу ч мэдээгүй байсан учир зүгээр сууж байв. Харин өнөөх редактор ултай хөдөлжээ. Цициннати, Кливленд, Колумбумын сурвалжлагч нартаа хэл өгч эдгээр хотод Женнийн түүхийн талаар юм мэдэгдвэл цахилгаанаар даруй мэдэгд гэсэн байв. Кливледэд Женни Брейсбрижийнд ажиллаж байсан эсэхийг лавлажээ. Герхардтыхны тухай маш буруу мэдээ Колумбусаас иржээ. Хойд хэсэгт Женни энэхүү гэр бүл бололцлоо гэхээсээ өмнө хэдэн жил сууж байсан сураг гарчээ. Хэсэг хэсгээр ингэж нийлсээр бүтэн роман босов. Санаснаас редакторын бодолд ташуурдан зовоох зүйл орж ирсэнгүй, харин ч тэр нэлээд зөөлөн сэтгэл гаргажээ. Веста бол Женнийн гэрлээгүй байх үеийн хүүхэд лав мөн, Лестер Женни хоёр удаан хугацаагаар нэг дор сууж байсан. Лестерийг тийнхүү гэрлэсний улмаас тэдний төрөл төрөгсөд илт дургүйцэх болсон гэх зэрэг хамгийн олиггүй аар саар зүйлийг гаргасангүй нь яамай. Редактор, Ромео Жульетта хоёр шиг юм зохиогоод түүндээ Лестерийг цогтой, үнэнч сэтгэлтэн, харин Женнийг ядуу дорой боловч ардын дотроос олсон гайхамшигт сайхан хүүхэн болгож дурдаад түүнийг саятны үнэнч хайр л эд баялаг, язгуур угсаанд хүргэжээ гэж өгүүлсэн байв. Уул романы зохих хэсгүүдийг сонины зурагчин эвлүүлж гаргажээ. Тэр зурагчин Лестерийн зургийг Цинциннатийн гэрэл зурагчнаас олж Женнийн зургийг зугаалж явахад нь мэдэгдэлгүй авчээ. Нэг үгээр хэлэхэд бэртэгчин сонины хатуу төлөвлөгөөгөөр бүх зүйл ийнхүү хийгдсэн байв. Тэгж тэгж сонин ч гараад ирж. Түүний дотор худал хэлсэн нялуун үг газар сайгүйн гадна мөр мөрөнд хамгийн гутамшигтай, олхиогүй шалтгаанууд тооцогджээ. Энэ тухай Женни шууд мэдсэнгүй, Лестер тэр гайтай хуудсыг санамсаргүй харангуутаа хуу татан хаях гэв. Лестер хачин гайхаж сэтгэлээр уналаа. Ямар нэг өөдгүй сонин л хэнд ч саад бололгүй замдаа явж байгаа жирийн хүнийг ингэдгийг бодоод үз л дээ. Гомдлын гашуун сэтгэгдэл төрснөө мэдэгдэхгүйн тул тэр, гадагш гарав. Тэр хөл хөгжөөнтэй хотын төв рүү биш, харин нөгөө тийшээ Коттеж—Гроув авенаар явав. Трамвайн суудал дээр ганхан явахдаа Лестер миний хуучин найзууд — Дож, Бернхем, Мур, Генри Олдрич нар юу бодож байгаа бол гэдгийг төсөөлж ядна. Энэ ч ёстой цохилт шүү. Яая гэх вэ? Шүдээ зуугаад л дуугүй байгаад байх уу, энэ шинэ явдлаа хайхралгүй хаядаг юм бил үү? гэж бодов. Харин үүнийг цаашид тэвчдэг аргагүй гэдгийг л тэр сайн мэдэж байв. Тэр нэлээн тайвшраад гэртээ ирэв. Тэгээд өөрийн итгэмжилсэн Уотсонтой уулзахаар даваа гарагийг тэсэж ядан хүлээв. Гэтэл тэр хоёр уулзангуутаа шүүхэд өгөөд хэрэггүй юм гэсэн нэг санааг хоёул түргэн гаргаж, дуугүй байх нь зүйтэй гэж тогтжээ. 

	— Гэвч ийм юм дахиад гарахгүй байвал зохино гэж Лестер өгүүлэв. 

	— Би үүнийг чинь аргалъя гэж нөгөөх нь Лестерийг тайвшруулав. 

	Лестер босов. 

	— Ямар улсад сууж байгаагаа мэдэхээ байлаа! Хэрэв хүн баян бол хаа ч нуугдах газаргүй, хотод босгосон хөшөө шиг л ил байх юм!

	— Хэрэв хүн баян бол хүзүүндээ хонхтой муур л гэсэн үг. Бүх хулгана түүний хаана, юу хийж явааг мэднэ гэж Уотсон хэлэв. 

	— Нээрээ л тийм юм гэж Лестер хэлэв. 

	Женни ч хэдэн хоног юу ч мэдэхгүй л байв. Лестер ч зориуд чимээгүй байв. Герхардт өвгөн бүтэн сайны нүгэлт сониныг үл уншина. Гэсэн ч нэг хөрш нь чиний сонирхолтой түүхийг уншлаа гэж санаандгүй ярьсанд Женни ч эхлээд анзаарсангүй. 

	— Миний тухай юү? гэж тэр гайхан дуун алдав. 

	— Тийм, тийм та хоёрын тухай гэж зочин хариулаад та нарын хамаг түүхийг гаргажээ гэв. 

	— Би юу ч мэдээгүй бидний тухай гэдгийг та сайн мэдэв үү? гэв. 

	— Хараач хөөе! Би ер нь худал хэлдэггүй хүн. Сонин нь ч надад бий. Хэрэв сонирхвол охинтойгоо авхуулсан зургийг чинь бас өгнө. Зураг чинь тун аятайхан гарсан байна билээ. 

	Женни хачин болоод:

	— Танд маш их баярлах байна гэж аман дотроо өгүүлэв. Зургийг минь хаанаас олж, сонинд бичих юм яаж мэдэв ээ гэж Женни зовнив. Гол нь Лестер юү гэх бол? Тэр тэмдэглэлийг Лестер үзээ болов уу? Яагаад тэр надад юу ч хэлээгүй юм бол? гэж бодов. Хөршийн охин сониныг авчирч өгөхөд тэр аймшигт хуудсыг харангуутаа Женнийн зүрх цохилохоо болих шиг болов. Цагаан дээр хараар бичсэн энэ зүйлийн дотор зүүн талд Лестерийн зургийг баруун талд Женнийн зургийг тавиад дунд нь том үсгээр сум зааж ирээд л «Энэхүү саятан, энэ цэвэрлэгчийг сонирхжээ» гэсэн гарчиг тавьжээ. Түүний дор дуртай бүсгүйтэйгээ суух гэж Цинциннатийн тэрэг үйлддэг фабрикийн нэрт эзний хүү Лестер нийгмийн атаархам байр сууриа хөсөр хаясан байна гэжээ. Үүний дараа Лестер, Женни хоёр Брейсбриж авгайн байранд ярьж байгаа, Лестер Женнитэй зэрэгцээд хатуу байрын хүндэт хамба ламын өмнө зогсож байгаа, Лестер Женнитэй цуг гоёмсог тэргээр давхиж яваа, Женни элбэг дэлбэг засал бүхий өрөөний цонхны дэргэд (цонхны хөшигний том том хуниас нь баяныг гэрчилнэ) тэртээ холоос үзэгдэхтэй үгүйтэй байгаа бяцхан байшинг ширтэж зогсоо зургуудыг тавьжээ. 

	Ичсэндээ болоод Женни газар доогуур ормоор санагдаж байв. Тэр ганцхан өөрийнхөө төлөө ч биш, бас Лестерийн төлөө зовно. Лестер яаж амьдрах ёстой байв аа? Тэдний эцэг эх нь яаж байна вэ? Одоо тэдний гарт Лестерийн эсрэг шинэ зэвсэг бас орлоо. Женни тайвшрахыг оролдон, биеэ барихыг хичээвч, нулимс нь тасралтгүй бөмбөрөн уур хилэнгийн нулимс асгарч байлаа. Түүнийг юунд мөрдөн хөөж хорлоно вэ? Түүнийг тайван байлгаж болохгүй гэж үү? Аль болохоор сайн сайхан амьдрахыг хичээгээд байхад, хүмүүс туслахын оронд улам цааш нь түлхээд баймаар байна гэж үү?

	 


ХLII бүлэг

	Мөн тэр оройдоо Женни хамаг зүйлийг Лестер аль хэдийн мэджээ, тэгээд ингэх нь зөв гэж гүйцэд бодоод, тэр муухай сониныг гэртээ биеэр авчирчээ гэдгийг мэдэв. Бидний хооронд нуух юм байх ёсгүй гэж Лестер Женнид хэлж байсан бол одоо тэдний тайван байдлыг гэнэт муухай эвдэх зүйлийг Женнигээсээ нуухыг зөв гэж үзсэнгүй. Лестер, айхаар онцын юмгүй, энэ яадаг юм гэж Женнид хэлэх боловч тэр нь өөрт нь маш их учир холбогдолтой билээ. Тэр сонин Лестерт арилшгүй хор учруулжээ. Жаал зугаа юм сэтгэн боддог Лестерийн хамаг танил болон үл таних хүмүүсийг нь багтаадаг тэр нийгэм эдгээр жилд Лестер яаж амьдарч байсныг ойлгоно байх аа. Лестер Женнийг Кливлендээс аваад Чикаго ортол хөөцөлдсөн. Женни ичимхий, ойртох аргагүй байсан учир зөвшөөрөл олтлоо Лестер түүнийг удаанаар эргүүлсэн гэж тэр сонинд дурдсан байв. Энэ нь хойд хэсэгт тэр хоёрын цуг байсныг тайлбарлах ёстой юм байсан ажээ. Тэр хоёрын харилцааны үнэн түүхийг гоёх гэсэн энэ өөдгүй оролдлого нь хэдийгээр ямар нэг хэрцгий дайралтыг бодвол арай дээр гэж Лестер ойлгож байвч тэдгээр нь Лестерийн хорыг малтжээ. Зочид буудалд Лестер ороод халааснаасаа өнөөх сониныг гаргаж, ширээн дээр дэлгэж тавив. Юу болох гэж байгааг мэдсэн Женни Лестерийн дэргэд түүний хөдөлгөөнийг нарийвчлан ажсаар зогсов. 

	— Энд чамд сонирхуулмаар нэг юм байна гэж Лестер зурагт хуудсыг заав. 

	— Лестер ээ, наадахыг чинь би хэзээний үзсэн гэж Женни ядрангуй өгүүлээд, — Надад өнөөдөр яг энэ дугаарыг Стендл авгай авчирч үзүүлсэн. Би чамайг үзсэн, үгүй хоёрыг мэдэхгүй байв гэв. 

	— Намайг энд тэндгүй л зарласан байна билээ. Харин би тийм цогтой Ромео байхыгаа мэдсэнгүй. 

	— Би тун харамсаж байна Лестер ээ гэж Женни Лестрийн сэтгэлийн хүнд байдлыг баясангуй тоглоомоор нь тааварлан хэлэв. Лестер өөрийнхөө жинхэнэ сэтгэл, сүрхий халамжийг илтгэн хэлэх дургүй бөгөөд тэгж ч чаддаггүйг Женни аль хэзээний мэдэх билээ. 

	Зайлж гаршгүй юмтай тулгарахаараа Лестер тоглоомоор өнгөрөөнө. Тэгээд ч одоогийн тэр үг нь «ажил явдалд тус болохгүйгээс хойш гутаад яах вэ» гэсэн утгатай байв. 

	— Би үүнийг гунигт явдал гэж ер бодохгүй байна. Аргалж янзлах ч юм алга. Бодвол тэд хамгийн сайхан санаа гаргаа байлгүй. Бид харин хааяагүй илэрхий боллоо гэж тэр хэлэв. 

	— Би ойлгож л байна л даа. Гэсэн ч туйлын харамсалтай байна гэж Женни хэлэв. Энэхэн зуур тэднийг хоолоо ид гэж дуудсан учир яриа тасалдав. Гэвч Лестер ажил явдлынхаа муу байгааг нууж яахан чадах билээ. Хамгийн сүүлчийн яриан дээр үүнийг эцэг тун сайн хэлж өгсөн, одоо тэдгээрийг хэвлэл шуугиулж оргилд нь гаргав! Өөрийнхөө хэмжээний хүмүүстэй хуучин янзаар ойр дотно байгаа юм шиг л байхын хэрэг алга. Тэд, ямар ч болтугай нэлээд хатуу үзэлтэй хэсэг нь Лестерийг ойлгохыг хүсэхгүй байна. Эхнэргүй хөгжөөнт эрс, эхнэртэй мөртөө амьдрал үймүүлэгчид, нөхөртэй ба нөхөргүй хашир догь бүсгүйчүүл байдаг бөгөөд тэд цөм учрыг мэдээд Лестертэй хэвийн сайн харилцаатай байдаг ажээ. Гэвч энэ хүмүүсээр Лестерийн «нийгэм» бүрэлддэг биш билээ. Үнэндээ тэр тун ч арчгүй байдалд ороод аврах авралаа барсан учир одоогийнхоо амьдралыг эрслэн өөрчлөх буюу Женнигээс бүрмөсөн хөндийрөхөөс өөр замгүй болжээ. Энэ тухайд нэгэн бодол л түүнд маш харш байв. Женни мэдлэгээ уйгагүй өргөжүүлээд одоо элдэв юмыг Лестерээс доргүй ойлгодог болсон билээ. Тэр бол ямар нэг нэр төр, эрх тушаал хөөцөлдөгч биш, харин хэмжээ хэтрүү ухаантай, сайхан сэтгэлтэй бүсгүй юм. Түүнийг хаяна гэдэг ёстой хүний үнэргүй хэрэг бөгөөд түүнээс гадна Женни бол маш сайхан амьтан билээ. 

	Лестер дөчин зургаатай бол Женни хорин естэй. Харахад хорин тав хүрээгүй мэт. Хэрэв ханилж суугаа бүсгүй нь залуу, хөөрхөн, ухаалаг, уужуу зан тогтсон зөөлөн, сэтгэл долгим үзэл бодолтой байвал ховорхон тохиолдох зол жаргал билээ. Эцэг нь амьдралаа өөрөө зохиогоод, өөрөө түүнийг эдлэн өнгөрөөж байгаа болохоор зөв юм, Лестер сониноос олиггүй зүйл мэдээд нэг их удаагүй байтал эцэг нь хүнд өвчилж, Цинциннатид хоногоо хүлээж байгаа чимээ сонстов. Гэвч ажил нь болж өгөхгүй байсаар байгаад эцгийнхээ нас барсныг Лестер Чикагод сонсов. Сандарч тэвдсэн Лестер Цинциннати орохоор явлаа. Эцгийн дүр түүний нүдний өмнө ердөө ч бууж өгөөгүй мэт харагдах ажээ. Тэр хоёрын хувийн харилцаанд огт хамаагүй эцэг нь Лестерт сонирхолтой бөгөөд мундаг том хүн ямагт байсан юм. Лестерийг хүүхэд байхад эцэг нь түүнийг өвөр дээрээ суулгаад Ирландад залуу насаа яаж өнгөрүүлсэн, хүмүүсийн дундаас яаж товойн гарах гэж чармайж байснаа ярьж, дараа нь хувийнхаа туршлагаар ажлын ямар арга дадал олж авснаа Лестерт ятган хэлж өгч байсныг тэр дурсан санав. Арчибалд хөгшин бол үнэнч, шударга хүн байв. Лестер бол эцгээ дуурайсан учир заль мэхийг ер тэсвэрлэдэггүй хүн байв. «Хэзээ ч худлаа битгий хэлж бай, баримт сэлтийг харж үзсэнээсээ битгий өөр болгож бай, шударга чанар гэдэг чинь амьдрах амьсгал, алив гэр бүлийн үндэс юм шүү. Ажил явдал дээр түүнийг бат бэх барьж яваа хэнд ч энэ бол сайн нэрийг олгодог юм» гэж Арчибалд ямагт сургадаг байжээ. Лестер ч үүнд итгэдэг байв. Тэр эцгийнхээ дайчин шулуун шударга чанарыг ямагт шагшин магтдаг байв. Гэтэл одоо ийм эмгэнэлт явдал болжээ. Хэрэв өвгөн Женнийг үзсэн сэн бол түүнийг таалах байсан буй заа гэсэн санаа Лестерт төрж эхлэв. Лестер хамаг явдлыг яаж янзлахыг мэдэлгүй, гагцхүү өвгөний сэтгэлд Женни таалагдах байсан гэдгийг л мэдэж байв. 

	Түүнийг Цинциннати хотод хүрч ирэхэд цас учиргүй лавшин орж шуурга нүүр нүдгүй булж чимчигнүүлнэ. Гудамжны ерийн үймээн шуугиан энэ цаснаар намжиж дарагдсан мэт байв. Лестерийг төмөр замын буудал дээр Эми угтав. Хэдийгээр өмнө нь муудалцсан байсан боловч Эми Лестерийг ирэхэд баярлажээ. Эмэгтэй дүү нарын дундаас эрхбиш хүлээц тэсвэртэй нь Эми билээ. Лестер түүнийг тэврэн авч үнсэв. 

	Эми чи намайг угтдаг яасан сайн бүсгүй вэ, урьдын сайхан цаг эргэж ирсэн мэт боллоо. За манайхан ямар байна? Цөм ирцгээсэн биз дээ. Хөөрхий муу аав минь бас өнгөрч дээ. Гэсэн ч яах вэ үздэгээ үзэж насалдгаа насалж сайн сайхан явсан хүн дээ. Хийсэн үйлстээ лав сэтгэл хангалуун байсан даа гэж Лестер хэлэхэд, 

	— Тийм ээ, гэсэн ч ээжийг нас барснаас хойш тун ч их уйтгарласан даа гэж Эми өгүүлэв. 

	Лестер, Эми хоёр галт тэрэгний замын буудлаас гэртээ харих замдаа найрсгаар хүүрнэлдэж, өнгөрсөн улирсныг дурсан ярилцаж явлаа. Тэднийг ирэхэд хол ойрын бүх төрөл садан нь цөм гэрт нь цугласан байлаа. Лестер уй гашуудалтайгаар тэдэнтэй учран уулзав. Тэгэхдээ эцэг минь урт насалж удаан жаргаад, алим жимс боловсорч гүйцэхдээ газарт өөрөө унахын адил санаснаа гүйцээгээд таалал болсон доо гэж ямагт бодсоор байв. Асар том зочдын өрөөний голд нь хар авсан дотор хэвтэж байгаа эцгийнхээ дүрийг харахад Лестерт урьдын хүүхэд ахуй цагийн хайрлах сэтгэл төрөв. Хийдгээ хийж хэргээ бүтээсэндээ гэсэн мэт эрс шулуун шийдмэг янзтай эцгийнхээ царайг хараад тэр ч байтугай Лестер инээмсэглэв. 

	— Сайн хүн байсан даа, өөр ийм хүн ч олдохгүй биз гэж Лестер хажуудаа байсан Робертод хэлэхэд

	— Тийм ээ, үнэн шүү гэж Роберт дуртай нь аргагүй өгүүлэв. Оршуулах ёс хийсний дараа, эцгийн захиа гэрээсийг удалгүй сонсож мэдье гэж шийдсэн байжээ. Луизагийн нөхөр гэртээ харихаар Буффало хот руу, Лестер мөн Чикаго хот руугаа яарч байв. Хөгшин Кейнийн хэрэг явдлыг эрхлэн шийтгэж бичсэн «Найт, Хитли, О Брайен» гэдэг шүүх цаазын конторт нөгөөдөр нь төрөл төрөгсөд нь цугларчээ. 

	Эцэг минь захиа гэрээстээ намайг мартаж орхиогүй нь лав гэсэн итгэлтэйгээр Лестер тэр хуралд явж очжээ. Ер нь тун саяхан эцэг хүү хоёр ярилцсан бөгөөд бүгдийг эргэцүүлэн сайн бодох хугацаа хэрэгтэй гэхэд нь эцэг нь зөвшөөрч бодох зай хугацаа өгчээ. Лестерт эцэг нь ямагт хайртай байсан бөгөөд Женнитэй холбогдсоноос бусад бүх зүйл дээр сайшаан таашаадаг байжээ. Лестерийн ажил хэрэгч авхаалж самбаа эдний фирмд багагүй тус хүргэжээ. Эцэг маань бусад хүүхдээсээ намайг дорд үзэх үндэс байхгүй гэж Лестер шууд итгэж байв. 

	Бүдүүн биетэй, тэвдүү янзын ноён О Брайен конторт нь хүрэлцэн ирсэн тэр бүх өв залгамжлах хүмүүстэй элэгсэг дотно хүлээн авч мэндэлжээ. О Брайен бол хорин жилийн турш Арчибалд Кейнийн хувийн итгэмжлэгч хүн нь явжээ. О Брайен нь Кейн юунд дуртай юуг таалдаг байсан, юунд дургүй жигшдэг байсныг, ямар зан авиртай хүн байсныг хуу андахгүй мэдэх хүн, тэгээд ч Кейнд зөвлөх итгэмжит хүн нь гэж өөрийгөө үздэг байжээ. Бас энэ хүн Кейнийн хүүхдүүдэд ялангуяа Лестерт хайртай байв.

	О Брайен халаасаа уудалж эвэр хүрээтэй том гэгчийн нүдний шил гаргангуут ирсэн хүмүүсийг анхааралтай ажиглан хараад, 

	— За цөмөөрөө цуглараа шив дээ, тун сайн байна. Ажил хэрэгтээ орох уу даа. Би та бүхэнд уг захиа гэрээсийг удиртгал оршилгүй шууд уншиж сонсгоё гээд урдах ширээнээсээ том бичиг гаргаж ханиалгаснаа уншиж гарав. 

	Уг бичгийг нэлээн онцлог зохиосон байв. Үүнд: эхлээд хуучин албан хаагч, гэрийн зарц, найз нөхдөд өгөх бага зэрэг мөнгө, дараа нь янз бүрийн байгууллагад өгөх бэлгийн зүйл, эцэст нь охидоосоо эхлээд ойрын ах дүү нартаа үлдээх өв хөрөнгийг тоочин бичжээ. Үнэнч хайрт охин Иможиндоо фабрикт оруулсан их хөрөнгөнийхөө зургааны нэг хувь, мөн найман зуун мянга орчим долларын үнэтэй бусад эд хогшлынхоо зургааны нэг хувийг өвлөн өгөхөөр гэрээсэлсэн байв. Эми, Луиза хоёрт ч мөн яг ийм хувь оногджээ. Ач нартаа насанд хүрэхээр нь өгөх ялимгүй жаахан бэлэг мөн хувилан үлдээжээ. Цааш нь Роберт, Лестер хоёр хүүгийнхээ тухай өгүүлсэн нь:

	 

	«Миний хүү Лестерийн ажил үйлст зарим төвөгтэй явдал гарсан учир үлдэх хөрөнгийг хуваахдаа удирдлага болгох онцгой захиас заавар өгөх нь миний үүрэг гэж үзлээ. Үүнд: «Кейн үйлдвэрийн кампанийн» их хөрөнгөний дөрөвний нэг хувь, мөн бэлэн хур хөрөнгө хувь нийлүүлсэн ба үнэ бүхий тэмдэгтээр бэлэн байгаа хөдлөх, үл хөдлөх бусад хөрөнгөний дөрөвний нэг хувийг оногдсон үүргээ онцгой биелүүлдэг хайрт хүү Робертдоо гэрээслэн үлдээе. Харин «Кейн үйлдвэрийн компанийн» их хөнгөний дөрөвний нэг хувь, мөн бэлэн хур хөрөнгө, хувь нийлүүлсэн ба үнэ бүхий тэмдэгтээр бэлэн байгаа хөдлөх, үл хөдлөх бусад хөрөнгөний дөрөвний нэг хувийг дор дурдсан болзол биелэгдэх хүртэл дүү Лестерийнхээ тусын тулд эрхлэн мэдэж байхыг түүнд бас гэрээслэн захья. Ийнхүү эрхлэн захирахаа больё гэх буюу эсхүл тийнхүү эрхлэн захирах өөр сайн арга хэлж өгөх хүртэл нь «Кейн үйлдвэрийн компани», мөн түүнд итгэж өгсөн бусад хөрөнгийг эрхлэн мэдэхэд нь миний бүх хүүхэд хамжин туслахыг хүсэж, шаардъя» 

	 

	гэжээ. 

	Лестер бөвтнөн амандаа хараал хэлэв. Царай нь хувьсхийж муухай болсон боловч тэвчиж үл хөдлөв. Эцэг нь гэрээстээ түүнийг тусгайлан дурссан ч үгүй өнгөрчээ. 

	«Дор дурдсан» болзол гэдгийг бүх цугларагсдад уншиж сонсгосонгүй, ноён О Брайены хэлснээр бол талийгаачийн хүсэл ийм байжээ. Гэвч мөн тэр өдөр нь уг болзлыг уншуулахаар Лестер болон бусад хүүхдэд нь өгчээ. Үүнд гурван жилийн турш жил бүр арван мянган доллар авах болно гэж Лестер уншиж мэдсэн бөгөөд харин энэ хугацаанд хэрэв Женнитэй суухгүй бол үүнээс даруй холдож эцгийнхээ хүслээр амьдралаа зохиох ёстой. Хэрэв ингэвэл оногдсон өвөө авах болно. Харин Женнитэй суувал өнөө, жилдээ авах арван мянган доллароо л насан туршдаа авч байх болно. Лестер нас барвал Женни улаан мөнгө ч авах ёсгүй гэсэн болзол байв. Жилд авах арван мянган доллар гэдэг бол Лестерийн эцсийн шийдээ гаргах хүртэл ах Робертод нь итгэмжлэн үлдээсэн хувь нийлүүлсэн хоёр зуун тэмдэгтээс орох, жилийн орлого л байв. Хэрэв Лестер Женнитэй суухгүй, тэгсэн мөртөө түүнээс салж холдохгүй байвал гурван жил дуусахад л юу ч авахгүй болно. Лестерийг нас барахад уг орлого олж байсан тэрхүү хувь нийлүүлсэн тэмдэгтийг амьд мэнд үлдсэн ах дүү нарт нь тэгш хувааж өгөх ёстой. Захиа гэрээсийг зөрчиж мэлзвэл өвлөх эрх бүхий хэн ч гэсэн хувь авах эрхээ алдах ёстой байв. 

	Эцэг нь энэ бүхнийг ийнхүү дэлгэрэнгүй тодорхойлон бичсэнд Лестер гайхав. Хамгийн сүүлчийн болзлыг уншихад ер нь үүнийг зохиоход Роберт оролцоогүй байгаа гэдэгт хар буув. Гэвч үүнийг лавтай батлан хэлж чадахгүй нь мэдээж байв. Роберт хэзээ ч Лестерт муу байгаагүй билээ.

	— Энэ гэрээсийг хэн зохиосон юм бэ? гэж Лестер асуухад О Брайен жаахан эвгүй шиг янзтай болж өгүүлсэн нь:

	— Бид дор бүрнээ л нэлээд мэрийцгээсэн юм даа. Тун ч яггүй ажил байлаа. Аавыг чинь ямар нэг юманд итгүүлэхэд бэрхтэй хүн байсныг ноён Кейн та өөрөө мэднэ шүү дээ. Ёстой зөрүүд гөжүүд гэдэг нь аргагүй хүн байсан даа. Зарим зүйл дээр тэр бараг л өөрөө өөрийнхөө эсрэг байв. Гэрээслэлийн гол санааны хувьд бид хариуцлага хүлээхгүй энэ бол гагцхүү та нар, таны эцгийн хэрэг юм. Түүний заалтыг биелүүлэхэд надад тун ч хүнд байлаа. 

	— Би таны хүссэнийг бүрэн ойлгож байна. Сэтгэл зовох хэрэггүй гэж Лестер хэлэхэд ноён Брайен гүн баяр талархлаа илэрхийлэв. Зөөлөн сандалдаа шигдэн наалдсан юм шиг огт хөдөлгөөнгүй сууж байсан Лестер бусад хүүхдүүдийнхээ хамт босож, уужим тайван янзтай болов. Роберт, Эми, Луиза Иможин нар цөм дор бүрнээ гайхацгаасан боловч Лестерийг өрөвдсөн ч гэж хэлэхээргүй байлаа. Ямар ч гэсэн Лестер тун өөдгүй явдал гаргасан болохоор эцэг нь аргагүй дургүйцэх бүрэн үндэстэй байв. 

	— Хөгшин маань арай ч дэнджээ, иймдээ ч хүрнэ гэж би огт бодсонгүй, үүнээс өөрөөр ч хийж болох байсан даа гэж хажуугаас Роберт хэлэхэд, 

	— Яамай байна гэж Лестер бувтнаад хүйтнээр инээмсэглэсэн болов. Охин дүү нар нь Лестерийн сэтгэлийг засах гэж бодсон боловч юу хэлэхээ мэдэхгүй байцгаав. Ер нь явж явж Лестерийн өөрийн нь буруу биз дээ. 

	— Миний бодоход аав арай л буруу хийсэн бололтой гэж Эмийг эхлэн хэлтэл Лестер үгийг нь шууд тасалж, 

	— Яагаад ч гэсэн амьдарна даа гэв. 

	Хэрэв эцгийнхээ бодлыг биелүүлэхгүй гэхэд чухам орлого маань ямар болох билээ гэж Лестер дотроо яаран бодож үзлээ. Түүний хувь нийлүүлсэн хоёр зуун мөнгөн тэмдэгт нь тус бүрдээ бирж дээр бол мянга гаруйхан доллар болох бөгөөд энэ нь тав, зургаан хувийн л орлого өгөх юм. Ингэхлээр жилд арван мянгаас илүү орлого олохгүй нь ээ. 

	Садан төрлийн хүмүүс нь гэр гэртээ тарж одоход Лестер дүүгийндээ орсон боловч төрсөн хотоосоо бушуухан гарч явахыг бодоод яаралтай хэрэг гарсан гэж хэлээд цай уухаар урьсныг хүлээж авсангүй, ойрын нэг галт тэргэнд суугаад Чикаго хот руу гарч өгчээ. 

	Замын туршид элдэв бодол орж ирээд амар заяа үзүүлсэнгүй. Эцэг нь хүүдээ тун хайр багатай байж дээ! Ингэж байж болох уу? Хүү Лестер Кейндээ арван мянган доллар л орхио шив дээ, тэгээд дөнгөж гуравхан жил шүү, цаашдаа Женнитэй суувал л ийм доллар жилд авч байх гэнэ. «Жилд арван мянган доллар, дөнгөж гурван жил л авна шүү дээ! Ээ чааваас, конторын догь шиг ямар ч ажилтан ийм мөнгө олно шүү дээ. Төрсөн эцэг минь намайг ингэдэг байж дээ» гэж Лестер бодож явлаа.

	 


ХLIII бүлэг

	Ийнхүү албан хавчлагад орсноос л болж Лестер хамгийн их дургүйцэж ах дүү нартайгаа муудалцаж болохоор болжээ. Хоёр сүрхий алдаа хийснээ сүүлийн үед Лестер мэдэх болов. Эхлээд Женнитэй бүр сууж элдэв яриа, хов живээс ангижрах байсныг хийсэнгүй, Женни өөрөө явах гээд байхад нь явуулахгүй, бас нэг алдаа хийжээ. Ер нь л Лестер найдвараа алдаж будилаантжээ. Өөрийн бүх хөрөнгөө алдахыг тэр хүсэхгүй нь лав. Түүнд мөнгө тун ч цөөн байв. Женни зол заяагүй болсон нь бүр илэрхий болов. Энэ нь ч аргагүй хэрэг яагаад гэвэл Лестер өөрөө ч гэсэн зол заяагүй болжээ. Ер нь Женнитэй суулаа ч гэсэн жилдээ арван мянган доллар л аваад сууж байх уу даа? Нөгөө талаар Женнийг алдаж, үүрд амьдрал хагацахыг тэр зөвшөөрөх үү? Ийм шийдэж болохгүй сүрхий нарийн асуудал тавигджээ. Лестер алийг нь ч сонгож чадахгүй, алцан байдалд оржээ. 

	Эцгээ оршуулаад Лестерийг буцаж ирэхэд нь нэг л тусгүй явдал гарч дээ, нас барсан эцгийнхээ хойноос гуниглаж гутахаас гадна бас л нэг юм түүнийг зовоож гэдгийг Женни дороо ажиж мэдэв. Яагаад ийм болох билээ! Женни харамсал эмгэнэлээ илэрхийлэхийг ихэд оролдсон бөгөөд түүний шархыг эдгээхэд тийм ч амар биш байв. Хэрэв хүн амьтан доромжилж оролдвол Лестер бухимдан цухалдаж, цохиод авахаасаа буцахгүй байв. Женни чин санаанаасаа түүнд туслахыг бодож сэтгэл тавин анхааравч Лестер зовлонгоо хуваалцахгүй байлаа. Харин Лестер зовж шаналах учир Женни мөн түүнтэй хамт шаналах болов. 

	Өдөр хоног өнгөрсөөр л байлаа. Нэг мэдэхэд өвгөн Арчибалдын өөд болсны улмаас үүссэн санхүүгийн байдлаа хэрхэх тухай асуудлыг Лестер үнэхээр ноцтой бодох цаг аргагүй иржээ. Фабрикийг өөр янзаар удирдах ёстой. Эцгийн хүслээр Роберт тус компанийн ерөнхийлөгч болно. Ингэхлээр чухамхүү Лестер энэ хэрэгт хэрхэн оролцож ямар үүрэг гүйцэтгэх ёстойг тодруулах асуудал үүсэв. Хэрэв Женнитэй харилцаагаа өөрчлөхгүй бол хувь нийлүүлсэн тэмдэгт ч эзэмшиж чадахгүйд хүрнэ ер нь үнэнийг хэлэхэд Лестер хэн ч биш болно. Хойшдоо нарийн бичгийн дарга буюу мөнгөний нярав даамал болъё гэвэл эрхбиш уг компанийн ганц ч гэсэн хувь нийлүүлсэн тэмдэгтэй байх ёстой. Роберт юм уу эсхүл эмэгтэй дүү нараас аль нэг нь хувь нийлүүлсэн тэмдэгтийнхээ зарим хэсгийг түүнд өгөх болов уу, үгүй юу? Хэрэв хэрэг явдал бүр бишидлээ гэхэд тэд нар хувь нийлүүлсэн тэмдэгтээ түүнд худалдах болов уу? Эсхүл Робертын шинэ онцгой эрх ямбыг бууруулах талаар төрөл төрөгсөд нь ямар ч гэсэн алхам хийхгүй юу? Одоо эд нар ямар ч гэсэн цөмөөрөө Лестерт муу байгаа ажээ. Ингэхлээр энэ будилаантай байдлаас гарах ганц арга гэвэл Женнийг бүр хаях хэрэгтэй юм. Хэрэв түүнийг хаявал хувь нийлүүлсэн тэмдэгт гуйж гувшиж байх албагүй болно. Харин тэгэхгүй бол эцгийнхээ эцсийн хүслийг хөсөрдүүлж, ямар ч муу юманд хүрч болох байна. Лестер энэ бүх ээдрээтэй учир явдлыг дахин дахин цэгнэж бодоход уг байдал улам тодорхой болсоор байв. Лестер нэг бол Женнийг орхих, үгүй бол ирээдүйгээсээ хагацах ёстой болжээ. Уг нь үүнийг эцэг маань өөрөөр л хэлж болох байсан даа гэж Роберт хэлж байсан хэдий боловч дотроо хэрэг явдал иймээр эргэсэнд дуртай л байв. Түүний төсөл төлөвлөгөө биелэгдэх төлөвтэй болов. Уг нь Роберт ийм төлөвлөгөөг аль эрт дэлгэрэнгүй боловсруулсан бөгөөд эцгийнхээ хэрэг үйлсийг өөрчлөн зохиохоор барахгүй тэрэг үйлдвэрлэх талаар бусад кампаниудтай нийлж ажиллах замаар түүнийг нь улам тэлж өргөтгөхийг боджээ. Тус орны өрнөд ба дорнод хэсэгт хоёр гурван ийм том үйлдвэрийн газартай л нэгдэж ажиллавал худалдах үнийг хямдруулан, хэт үйлдвэрлэлээс ангижирч, нийт зардлыг овоо хорогдуулж болох байлаа. 

	Роберт, Нью-Йорк дахь төлөөлөгчөөрөө дамжуулан бусад компаниас хувь нийлүүлсэн нэлээд тэмдэгт олж авсан учир ер нь цаашид ажиллахад бараг саадгүй байв. Үүнд юуны өмнө Кейн компанийн ерөнхийлөгч болох хэрэгтэй, ингэж авсныхаа дараа Эмийн нөхрийг дэд ерөнхийлөгч болгох санаатай байв. Ер нь Лестер ч яах вэ. Нарийн бичгийн дарга буюу жасын нярав даамал болгож сольж болно гэж боджээ. Ухаан суувал алс нь өөрт нь өгөхөөр Лестерийн нэр дээр хуваасан хувь хөрөнгийг эцгийн гэрээсийн ёсоор мөн Роберт эрхлэн мэдэж байх үүрэгтэй байлаа. Дүүд нь нөлөөлөхөд Роберт тус болно гэж эцэг нь бодож байгаа биз. Ийм тусгүй үүрэг гүйцэтгэхэд Робертод жаахан эвгүй байсан боловч уг нь тийм ч хэцүү ажил биш юм. Зарим талаар хүндтэй ч үүрэг юм шиг байв. Лестер нэг бол ухаан сууж учир мэдэх, эсхүл ах нь өөрийн үзэмжээрээ өв фирмээ удирдах бололцоо олгох ёстой байлаа. 

	Лестер Чикаго хот дахь салбарын талаар үүрэг хүлээж ажиллахдаа огт өөр бодолд оров. Лестер бүр гаргуунд хаягдаж, төрсөн ахынхаа албанд дөнгөж л нэг салбар хэсгийн даамал болон хувирч гэдгээ мэдэж, ухаараад бүр уур хилэн нь бадрах болов. Роберт ямар нэг өөрчлөлт хийнэ гэж үг ч дуугараагүй, цөм хуучин янзаараа байсан боловч ер нь Робертын хэлэх үг бүр нь дагах хууль болов. Үнэн хэрэг дээрээ Лестер ахдаа алба хааж, түүнээс хөлс цалин авах болсон нь туйлын шившигтэй, доромжлогдсон хэрэг байв. Хэдэн долоо хоног өнгөрөхөд Лестер тэсвэрлэн хүлцэж чадахгүйгээр болов. Урьд нь тэр ямагт биеэ дааж ажиллаж ирсэн шүү дээ. Хувь нийлүүлэгчдийн жилийн хурал болох хариугүй дөхөж байв, урьд эцэг нь ганцаараа л мэдэж бүх хэргийг шийддэг байсан болохоор энэ хурал тэгсхийгээд л өнгөрдөг болжээ. Харин одоо Роберт даргалах бөгөөд хүргэчүүд нь дүү нар нь төлөөлнө гэтэл Лестер тэр хуралд байлцах ч үгүй болно. Кампанийн захиргааны гишүүн болох, ямар нэг хариуцлагатай тушаал эзлэх эрх олж авах хувь нийлүүлсэн тэмдэгтийг өөрт нь шилжүүлэх буюу худалдах саналыг Роберт гаргаагүй болохоор Лестер нэр төрд нь хэчнээн халтай тусгүй байлаа ч гэсэн аргагүй шийдэж огцрох хүсэлт гаргаж ахдаа явуулахаар болов. Лестер түүнээс тусламж авахыг хүсэхгүй, харин төрөл төрөгсдийнхөө бүрэн зөвшөөрлөөр чадал авьяасаараа олж авсан зүйлээ л хэрэглэж амьдрах хүсэлтэйг Роберт ойлгоно. Харин Женнийг хаяж, ажил хэрэгтээ эргэж орлоо гэхэд ер нь салбар хэсгийн эрхлэгч төдий байж чадахгүй гэсэн санаатай байв. Ингээд Лестер энгийн илэн далангүй, ажил хэргийн чанартай захиа бичсэн нь:

	 

	«Эрхэм хайрт Роберт оо! ойрын үед чиний удирдлагын дор компанийг өөрчлөх гэж байгааг би мэдэж байна. Хувь нийлүүлсэн тэмдэгт надад байхгүй болохоор компанийн захиргааны гишүүн байх, нарийн бичгийн дарга буюу жасын нярав болох эрх алга аа. Энэ хоёр тушаалаас огцрох албан ёсны өргөдөл гэж энэ захиаг үзээрэй. Эдгээр тушаалд хүн олж тавих, надаар цаашид юу хийлгэх асуудлыг ерөнхий захиргаа авч хэлэлцэнэ биз. Салбарын эрхлэгчийн тушаалыг би ер их юманд бодохгүй байна, гэвч ямар ч болов чиний төлөвлөгөөг эвдэхийг хүсэхгүй, эцгийн гэрээст дурдсан болзлыг би одоогоор биелүүлэх хүсэлгүй байгаа нь дээр хэлсэн бүх зүйлээс чамд ойлгомжтой болох ёстой. Энэ талаар чи юу гэж үзэж байгааг би тодорхой мэдэхийг хүсэж байна. Чамаас хариу хүлээж сууя. 

	Лестер чинь» 

	 

	гэжээ. 

	Цинциннати хот дахь контортоо Роберт сууж энэ захиаг уншаад нарийвчлан бодож үзэв. Асуудлыг бүрэн тодорхой болгохыг Лестер шаардаж байна, ер нь тийм зантай хүн шүү дээ. Ийм түс тас зан дээр нь арай хянуур хэрсүү болговол мөн ч сайн хүн байх сан даа! Ер нь Лестерт хар муу санаа, цаана наана гэх юм байхгүй, хэзээ ч мэхэлж хуурах хүн биш. Энэгүй бол ер нь олигтой амжилт олохгүй гэж Роберт дотроо бодлоо. «Заримдаа овжин заль, хатуу хахир зан хэрэгтэй. Ер нь томхон шиг юм хийхэд ийм л байдгийг хүн яагаад өөр дээрээ бодож хүлээхгүй байна вэ?» гэж Роберт ямагт бодож байв. Ер нь Роберт ийм журмыг ихээхэн хатуу баримталж иржээ. 

	Лестер бол тун сайн залуу, тэгээд бас өөрийн нь дүү, тэгэвч уян хатан байдал алга гэдгийг Роберт ухаарч мэдрэх болов. Лестер дэндүү зөрүүд, хэтэрхий маргаанч хэрүүлч хүн. Хэрэв Лестер эцгийн үгэнд орж оногдсон өв хөрөнгөө авбал тус фирмийг удирдахад цаглашгүй идэвхтэй оролцох хүн, тэгэхээр тэр ахдаа садаа болно. Ингэвэл Роберт дуртай байх уу? Хэрхэвч тэгэхгүй нь мэдээжийн хэрэг. Ямар ч болов ойрын үед Лестер Женнитэйгээ байж уг ажил хэргээс хөндий байх нь Робертод хавьгүй тааламжтай байв. 

	Энэ бүгдийг сайтар эргэцүүлэн бодоод Роберт зөөлөн эелдэг үгтэй захидал хэлж бичүүлэв. Ер нь яавал сайн бэ гэдгийг Роберт өөрөө ч тулгуурлахгүй хүргэчүүд нь ямар санаа бодолтой байгааг мэдэхгүй байв. Тэдэнтэй зөвлөж ярилцах хэрэгтэй. Хэрэв болбол Лестерийг нарийн бичгийн дарга буюу жасын нярваар нь байлгахыг Роберт туйлаас хүсэж байлаа. Эцсийн шийдвэр гаргахаа азнавал дээргүй юу?

	Лестер ундууцан бухимдах болов. Юундаа ингэж Роберт бултаж булзааруулаад байгаа юм бол? Чухам яавал таарахыг тэр өөрөө сайн мэдэж байгаа хэрэг. Хувь нийлүүлсэн нэг тэмдэгт л Лестерт өгвөл барлаа. Тэгвэл бүрэн эрхт хувь нийлүүлэгч гишүүн болох нь тэр. Роберт надаас айж байна, нохой золиг оо, үүнд л хамаг учир байна. Яах вэ Лестер салбарын эрхлэгч хийхгүй, тэгээд л амар тайван болно биз. Удахгүй огцрох өрөгдлөө өгөх болно доо. 

	Тэгээд Лестер Робертод бичихдээ цөмийг эргэцүүлэн бодлоо, биеэ дааж амьдралаа бодохоор шийдлээ. Ажил хүлээлгэж өгөх хүн Чикаго хот руу ирүүлнэ биз. Сар хүлээж болно, түүнээс цааш чадахгүй гэжээ. Хэд хоносны хойно хариу нь ирэв. Үүнд туйлын их харамсаж байна, гэсэн ч нэгэнт Лестер ингэж шийдсэн болохоор шинэ төлөвлөгөөгөө биелүүлэхэд нь би бас саад хийхийг хүсэхгүй. Иможиний нөхөр Жефферсон Мижли Чикаго хотод очихоор аль хэдийнээ хүссэн билээ. Эхлээд уг салбарыг удирдан захирах ажлыг түүнд шилжүүлэн өгч болно гэж Роберт бичжээ. Үүнийг уншаад Лестер инээмсэглэв. Роберт хэцүү төвөгтэй байдлыг далимдуулан ашиг олж авах гэж оролдож байх шив дээ. Лестер шүүхэд өргөдөл өгч, хүргэнийг томилсон тухайд зарга хэлэлцэж болно гэдгийг Роберт мэдэж байна, гэвч Лестер ингэхгүй гэдгийг тэр бас мэдэж байна. Бүх хэрэг түүх сонинд гарна. Женни Лестер хоёрын тухай өнөө намжсан яриа шуугиан дахиад л дэгдэх болно. Женнигээс салж холдох нь л ганц сайн арга байх биз. Ингээд л бүх явдал дахиад үүсэж гарах нь тэр.

